
11ገጽ

የስካር ጦስ

16ገጽ

‹‹“ሞቴ ከልጄ ጋር በአንድ   
     ቀን  ይሁን‹”‹

14ገጽ

የተረጋጋ ሰው የመሆን 
ጥበብ

«ኢትዮጵያ ከጎረቤት  ... ወደ ገጽ 4 ዞሯል

የጠቅላይ ሚኒስትሩ  ... ወደ ገጽ 4 ዞሯል

ጌትነት ተስፋማርያም 

አዲስ አበባ:- ኢትዮጵያ ከጎረቤት ሀገራት  ትብብርና 
መግባባትን መርሆዋ አድርጋ ትቀጥላለች ሲሉ  የኢፌዴሪ 
ፕሬዚዳንት ታዬ  አፅቀ ሥላሴ  ገለጹ:: የሀገር መከላከያ ሠራዊት  
ከእራሱ አልፎ የሌሎችን ሰላም በመጠበቅ ምስጋና የተቸረው  
የሀገር መሠረት የሆነ ተቋም  መሆኑን አመልክተዋል::

117ኛው የመከላከያ ሠራዊት በዓል “በፈተናዎች  ውስጥ  
እየተገነባ  የሚገኝ  ሀገር” በሚል መሪ ሃሳብ  በመከላከያ ጠቅላይ 
መምሪያ ትናንት ተከብሯል:: በወቅቱ መልዕክት ያስተላለፉት 
ፕሬዚዳንት ታዬ አፅቀ ሥላሴ፤ ኢትዮጵያ በታሪኳ የትብብር ከፍ 
ሲልም  ለሌላው  የመትረፍ ልምድ ያላት ሀገር ናት፡፡ ይህንንም 
አጠናክራ ትቀጥላለች  ብለዋል::

 ኢትዮጵያ ከጎረቤት ሀገራት ጋር ሲሆን መተባበርን 
ምርጫዋ አድርጋ ትሠራለች፤ ከመተባበር ውጪ ደግሞ  ችግሮች 
ቢፈጠሩ እንኳን በውይይትና በመግባባት እንዲፈታ የምትፈልግ 
የመርህ ሀገር ናት ሲሉ ገልጸዋል::

ለምክክር ዝግጁ መሆን አስፈላጊ ቢሆንም የሀገራችን 
የፖለቲካ ነፃነትና  ሉዓላዊነት የሚበየነው  በጀግናው  ሠራዊት 
ተጋድሎ  ነው  ሲሉ አብራርተዋል::

በጋዜጣው ሪፖርተር

አዲስ አበባ፡- ጠቅላይ ሚኒስትር ዐቢይ አሕመድ 
(ዶ/ር) የኢትዮጵያና ማሌዢያን  ግንኙነት ወደ ላቀ ደረጃ 
ለማሸጋገር ያለመ  የሁለት ቀን ጉብኝት በማድረግ ላይ 
እንደሚገኙ የውጭ ጉዳይ ሚኒስቴር አስታወቀ።

ጠቅላይ ሚኒስትር ዐቢይ አሕመድ (ዶ/ር) እና 
ቀዳማዊት እመቤት ዝናሽ ታያቸው ከሚኒስትሮች ልዑካን 
ቡድን ጋር በመሆን ለይፋዊ የሥራ ጉብኝት ማሌዢያ 
ኳላላምፑር ትናንት ገብተዋል።

የኢትዮጵያ ውጭ ጉዳይ ሚኒስቴር በኤክስ ላይ 
ባወጣው  መግለጫ እንዳስታወቀው፣የጠቅላይ ሚኒስትሩ

- ፕሬዚዳንት ታዬ አፅቀሥላሴ

አዲሱ የግብርናና 
ገጠር ልማት ፖሊሲ 

ምን ይዟል?

የጠቅላይ ሚኒስትሩ ጉብኝት የኢትዮጵያና  ማሌዢያን 
ግንኙነት ወደ ላቀ ደረጃ ለማሸጋገር ያለመ ነው

አዲሱ የግብርናና ... ወደ ገጽ 4 ዞሯል

“ኢትዮጵያ ከጎረቤት ሀገራት  
ትብብርና መግባባትን መርሆዋ 

አድርጋ ትቀጥላለች”

 ፎ
ቶ

- ዳ
ኔ 

አበ
ራ

በቀጣናው በቅርቡ  ... ወደ ገጽ 4 ዞሯል

ዳግማዊት አበበ

ዜና ትንታኔ

የኢትዮጵያ ፌዴራላዊ ዲሞክራሲያዊ 
ሪፐብሊክ የሚኒስትሮች ምክር ቤት ሚያዚያ 
17 ቀን 2016 ዓ.ም ባደረገው 31ኛው 
መደበኛ ስብሰባ  የግብርናና ገጠር ልማት 
ፖሊሲ እንዲፀድቅ መደረጉ የሚታወስ 
ነው፡፡ከሰሞኑም የግብርና ሚኒስቴር ተጠሪ 
ተቋማትና የክልል የግብርና ኃላፊዎች በአዲሱ 

ሞገስ ጸጋዬ

አዲስ አበባ፡- በቅርቡ በግብጽ አስተባባሪነት በአፍሪካ 
ቀንድ የተደረጉ ወታደራዊ ጥምረቶች የኢትዮጵያን የባህር 
በር ጥያቄ ማደናቀፍ የማይችሉ መሆናቸውን በዲላ 
ዩኒቨርሲቲ የሰላምና ፀጥታ ትምህርት ክፍል መምህር 
የኔነሽ ተመስገን (ዶ/ር) አስታወቁ፡፡

በዲላ ዩኒቨርሲቲ የሰላምና ፀጥታ ትምህርት ክፍል 
መምህር የኔነሽ ተመስገን (ዶ/ር) ለኢትዮጵያ ፕሬስ 
ድርጅት እንደገለጹት፤በቅርብ ጊዜ  በአፍሪካ ቀንድ 
ወታደራዊ ጥምረት ያደረጉ  ሀገራት የራሳቸው የሆኑ 

በቀጣናው በቅርቡ የተደረጉ  
ወታደራዊ ጥምረቶች 

የኢትዮጵያን የባህር በር 
ጥያቄ አያደናቅፉም

ዜና

ቃልኪዳን አሳዬ 

ዜና ሐተታ

ፌኔት ዘላለም የ10ኛ ክፍል ተማሪ ስትሆን ከታናሽ 
ወንድሟ ተማሪ ሚሊካይና ዘላለም እና ከጓደኛዋ ተማሪ 
ፍራኦል  ጋር በመሆን ለአይነ ስውራንና ለአካል ጉዳተኞች 
የሚያገለግል ስማርት ዊልቸር ሰርተዋል፡፡ ዊልቸሩን 
በሪሞትና በሞባይል መተግበሪያ መቆጣጠር የሚያስችል 
ሲሆን በመንገዶች ላይ የተሰመረውን መስመር ይዞ 
ይጓዛል፡፡ 

ተማሪ ፌኔት እንደምትናገረው ተጠቃሚዎች 
በተሰራለት የስልክ መተግበሪያ አማካኝነት 
ወደሚፈልጉበት ቦታ እንዲታጠፍ ወይም እንዲዞር 
ማድረግ ይችላሉ፡፡ በድምጽ ትዕዛዞችን ተቀብሎ 
የተሰጠውን መስመር ተከትሎ በመሄድም አገልግሎት 
ይሰጣል፡፡  

ዊልቸሩ እግራቸው መንቀሳቀስ ለማይችሉ ሰዎች 
ብቻ ሳይሆን ለአይነስውራን አገልግሎት መስጠት 
የሚያስችል ነው የምትለዋ ተማሪ ፌኔት፤ እንቅፋቶች 
ሲያገኙትና በአምስት ሴንቲ ሜትር ዝቅታ ላይ ሲደርስ 
በተገጠመለት ሴንሰር አማካኝነት ሞተሩን በራሱ ጊዜ 
እንዲያቆም ፕሮግራም የተደረገ መሆኑ ተመራጭና ልዩ 
እንደሚያደርገው ትጠቁማለች፡፡

በኢትዮጵያ በአሁን ጊዜ በሚሊዮኖች የሚቆጠሩ 
አካል ጉዳተኞች ይገኛሉ፡፡ ነገር ግን በርካታዎቹ ዊልቸርን 
ገዝቶ ለመጠቀም የሚያስችል አቅም የላቸውም የምትለው 
ታዳጊዋ፤ ስማርት ዊልቸሩ ቀለል ባሉ ግብዓቶች የተሰራ 
በመሆኑ በስፋት ተመርቶ ወደ ገበያ መግባት ሲጀምር 
በተመጣጣኝ ዋጋ  እንደሚቀርብ ትናገራለች፡፡

ዊልቸሩ የራሱ የሞባይል መተግበሪያ ያለው በመሆኑ 
ተመርቶ ወደ ገበያ በሚቀርብበት ወቅት ተጠቃሚዎች 
ከፕሌይ ስቶር ወይም አፕስቶር መተግበሪያውን 
በማውርድ መገልገል ይችላሉ የምትለው ተማሪ ፌኔት፤ 
ወደ ከፍተኛ ትምህርት ተቋም ስትቀላቀል የኢኮኖሚክስና 
የሶፍትዌር ኢንጅነሪንግ በመማር በዘርፉ ያላትን 
ዕውቀትና ክህሎት ይበልጥ የማሳደግ ህልም አላት፡፡  

ተማሪ ቶፊክ ሞሀመድ የ12ኛ ክፍል ተማሪ ነው። 

ከተማሪ ዳዊት ሚካኤል፣ ከተማሪ ፊሊጶስ ተዘራና 
ከሌሎች ሁለት ጓደኞቹ ጋር በመሆን የሶላር ትራኪንግ 
ሮቦት ሰርተዋል፡፡ የሰሩት ሶላር ትራኪንግ  ከዚህ 
ቀደም የሚታወቀውን ውስን የሆነውን የሶላር አቅጣጫ 
በመቀየር በራሱ ሴንስ እያደረገ በሚፈለገው ሁኔታ 
በመንቀሳቀስ አገልግሎት የሚሰጥ በመሆኑ ከሌሎቹ ለየት 
እንደሚያደርገው ይናገራል፡፡ 

እንደ ተማሪ ቶፊክ ገለጻ፤ የሶላር ትራኪንግ ሮቦቱ 
የተሞላው ኃይል ሲያልቅ በራሱ ከቤት በመውጣት ቻርጅ 
ካደረገ በኋላ ወደቦታው ይመለሳል፡፡ በመተግበሪያው 
አማካኝነት ከተጠቃሚዎች በሚሰጠው ትዕዛዝ ሶላሩ 
በራሱ ሴንስ አድርጎ አስፈላጊውን ሁሉ ተግባር መፈጸም 
የሚችልም ነው፡፡  

ሶላሩ የማንንም እገዛ ሳይፈልግ አንዴ በተሰጠው 

ትዕዛዛ አማካኝነት ጸሀይ ሲሆን ወደ ውጭ ይወጣል፤ 
ዝናብ ሲሆን ወደቤት ይገባል የሚለው ተማሪ ቶፊክ፤ 
ተጠቃሚዎች የፈለጉበት ቦታ ሆነው ሲያጨበጭቡለት 
እስካሉበት ስፍራ ይሄድላቸዋል፡፡ በተጨማሪም ህጻናትም 
ሆኑ ማንኛውም ግለሰብ ባልተገባ ሁኔታ ከነኩት አላርም 
በማድረግ የድረሱልኝ ጥሪ ያስተላልፍላቸዋል ይላል፡፡

ለፈጠራ ስራው መነሻ የሆነን በገጠርም ሆነ 
በከተሞች አካባቢ የሚገኙ እናቶች በቂ የኃይል አቅርቦት 
ባለመኖሩ ምግብ ለማብሰልም ሆነ የተለያዩ የቤት ውስጥ 
ስራዎችን ለማከናወን እንጨትን በመጠቀም ለተለያዩ 
የጤና ጉዳቶች እየተዳረጉ መሆናቸው ነው ይላል ተማሪ 
ቶፊክ፡፡

በተጨማሪም የፈጠራ ስራው በከተሞች አካባቢ 
ለሚስተዋለው የመብራት መቆራረጥ መፍትሄ ሰጪ 

እንደሆነ የሚናገረው  ተማሪው፤ በአብዛኛው የወዳደቁ 
እቃዎችን በግብዓትነት በመጠቀም እንደሰሩት ይናገራል።

ተማሪ ሰሎሜ ዳንኤል የ9ኛ ክፍል ተማሪ ስትሆን 
ከተማሪ አማኑኤል ወዳጆ እና ከሌሎች ሶስት የቡድን 
አባላት ጋር በመሆን የ3D ፕሪንትድ ሮቦት የሆነውን 
ኦቶ ሮቦት ሰርተዋል፡፡ ይህ ሮቦት በሚቀበለው ትዕዛዝ 
አማካኝነት ይደንሳል፣ ይራመዳል እንዲሁም ካለበት 
ሁኔታ ጋር ተስማሚ እንቅስቃሴዎችን ያከናውናል፡፡

እንደ ተማሪ ሰሎሜ ገለጻ፤ ኦቶ ሮቦት የተሰራበት 
ዓላማም ያለምንም መታከት ሰዎችን ለማዝናናት ሲሆን 
ፌስቲቫሎች ወይም የሙዚቃ ኮንሰርቶች በሚዘጋጁበት 
ወቅት በተሞላለት ቻርጅ አማካኝነት ያለምንንም ማቋረጥ 
ዳንሶችንና እንቅስቃሴዎችን በማድረግ ፕሮግራሙን 
ማስቀጠል ይችላል፡፡ 

አሁን ባለንበት ወቅት በርካታ ወላጆች ልጆቻቸውን 
ለመጠበቅና ያሉበትን ሁኔታ ለመከታተል አዳጋች 
እየሆነባቸው መምጣቱን የምታነሳዋ ተማሪ ሰሎሜ፤ 
ወላጆች ስለልጆቻቸው ስጋት እንዳይገባቸው ኦቶ 
ሮቦት በተዘጋጀለት የራሱ መተግበሪያና በተገጠመለት 
ካሜራ አማካኝነት ልጆቹን ከማጫወት በዘለለ ያሉበትን 
ሁኔታ በተገጠመለት ካሜራው በመከታተል ለወላጆች 
እንደሚያሳውቅ ትገልጻለች፡፡

ተማሪ ሰሎሜ፤ በቀጣይም ህጻናትን በማዝናናት 
የእናቶችን ችግር በከፊልም ቢሆን መቀነስ እንዲቻል አሁን 
ላይ ያለውን ኦቶ ሮቦት ስርዓት ለማሻሻል ማቀዳቸውንም 
ትናገራለች፡፡

አዲሱ ትውልድ በዲጂታሉ ዓለም በእውቀትና 
በፈጠራ ብቁና ተፎካካሪ እንዲሆን ዘመኑን የሚመጥን 
የትምህርት መሰረተ ልማትና ምቹ ሁኔታን መፍጠር ለነገ 
የማይባል ተግባር ነው፡፡ ከሰሞኑ አቡጊዳ ሮሆቦቲክስና 
የቴክኖሎጂ ማዕከል ከአብረሆት ቤተመጽሐፍት ጋር 
በመተባበር ያዘጋጁትን የክረምት ወቅት ስልጠና የወሰዱ 
ታዳጊዎች የሰሯቸው የተለያዩ የቴክኖሎጂ ስራዎችን 
ጠቅላይ ሚኒስትር ዐቢይ አሕመድ (ዶ/ር) ጎብኝተዋል።  
ታዳጊዎቹ በሳይንስና ቴክኖሎጂ የፈጠራ ስራዎች መስክ 
ልቀው ለመውጣትና ሀገራቸውን ለማገልገል ትልቅ 
ፍላጎት እንዳደረባቸው የሰሯቸው የተለያዩ የቴክኖሎጂ 
ስራዎች ትልቅ ማሳያ ናቸው፡፡    

የሀገር የነገ ተስፋዎች 

ተማሪ ፌኔት ዘላለም፣ፍራኦል ወንደሰንና ሚሊካይና ዘላለም

ሄለን ወንድምነው

አዲስ አበባ፡- ቪታ ፉድ ኢንዱስትሪ ምርቶቹን ለጤና 
እክል ሊሆኑ በሚችል መልኩ አስመስለው አምርተው 
ለገበያ የሚያቀርቡ አካላት መኖራቸውን አስታወቀ። 

የቪታ ፉድ ኢንዱስትሪ ከፍተኛ ጥራት ያላቸው፣ 
የደህንነትና የጤና መስፈርቶችን ያሟሉ ጣፋጭ ምርቶችን 
ለንግድ ስራ ማቅረብ የምንጊዜም መርሁ መሆኑን ትናንት 
ለመገናኛ ብዙኃን በሰጠው መግለጫ አመላክቷል፡፡

የቪታ ፉድ ኢንዱስትሪ ምክትል ሥራ አስኪያጅ 
በርከር እንሰካራ እንደገለጹት፤ድርጅቱ የተቋቋመው 
ከቱርክ በመጡ ባለሀብቶች ቢሆንም በቱርክ ሀገር 
ያከባቱትን ሙያዊ ልምድና ቴክኖሎጂ 65 ለሚሆኑ 
ኢትዮጵያያውያን  የሥራ እድል መፍጠር ተችሏል 
ብለዋል፡፡  ኢንዱስትሪው በራሱ ዲዛይን ላለፉት አምስት 
ዓመታት ጥራትና ደረጃውን በጠበቀ መልኩ ታይ ታይ 
ከረሜላ እና ሎሊፖፖችን ሲያመርት ቆይቷል፡፡ 

ድርጅቱ የሚያመርታቸው የታይ ታይ ከረሜላዎች 
በብዙዎች ዘንድ የታወቁ ቢሆንም ከቅርብ ጊዜ ወዲህ 
በኢትዮጵያ ገበያ ተመሳሳይ ምርቶች እየታዩ መሆኑን 
ተናግረዋል፡፡

ምርቶቹን አመሳስለው የሚያመርቱት አካላት 
የሚያመረቱበት ቦታ አለመታወቁን እና የሚጠቀሙት 
የግብዓት ምንነትም ያልተረጋገጠ በመሆኑ ለማህበረሰቡ 
የጤና ችግር እየሆነ መሆኑን አስታውቀዋል፡፡

የማህበረሰብ የጤና ችግር ከመሆናቸው ባለፈም 
በሕጋዊ ኢንቨስተሮች ላይ ከፍተኛ አሉታዊ ተጽዕኖ 
እያሳደረብን ነው ሲሉ አስረድተዋል፡፡

ችግሩን ለሚመለከታቸው የመንግሥት አካላት 
አሳውቀናል ያሉት ምክትል ሥራ አስኪያጁ፤ በዚህም 

ቪታ ፉድ ኢንዱስትሪ ምርቶቹን አስመስለው ለገበያ 
የሚያቀርቡ አካላት መኖራቸውን አስታወቀ

ምርታችንን በሕገወጥ መንገድ አመሳስለው ለገበያ 
የሚያቀርቡ አካላትን ለሕግ ማቅረብ እንደተቻለ 
አብራርተዋል፡፡

የቪታ ፉድ ኢንዱስትሪ ከፍተኛ ጥራት ያላቸው፣ 
የደህንነትና የጤና መስፈርቶችን ያሟሉ ጣፋጭ 
ምርቶችን ለገበያ ማቅረብ የምንጊዜም መርሁ መሆኑን 
ገልጸዋል፡፡

በኢትዮጵያ የቱርክ ኤምባሲ ዋና ጸሐፊ ሙስጠፌ 
ከማል በበኩላቸው፤ ኢትዮጵያና ቱርክ የረጅም ጊዜ 
ግንኙነት ያላቸው ሀገራት መሆናቸውን አስታውቀዋል፡፡

የቱርክ ባለሀብቶች በኢትዮጵያ በኢንዱስትሪ፣ 
በግብርና እና በሌሎች ዘርፎች ተሰማርተው እያለሙ 
መሆኑን ገልጸው፤ ይህም የሁለቱን ሀገራት አጋርነት 
ለማጠናከር ከፍተኛ አስተዋጽኦ ያበረክታል ብለዋል፡፡

በርከር እንሰካራ

ሄለን ወንድምነው

አዲስ አበባ፡- በዘንድሮው ዓመት በፋሽን ቴክኖሎጂና 
ዲዛይን ትምህርት መስክ ስልጠና ሊሰጥ መሆኑን የኢፌዴሪ 
ቴክኒክና ሙያ ስልጠና ኢንስቲትዩት አስታወቀ፡፡   

የኢንስቲትዩቱ ዋና ዳይሬክተር ብሩክ ከድር (ዶ/ር) 
ለኢትዮጵያ ፕሬስ ድርጅት እንደገለጹት፤የፋሽን ቴክኖሎጂና 
ዲዛይን የስልጠና መስክ በገበያው ተፈላጊ መሆኑ ተለይቷል። 
በዚህ መነሻነትም በተያዘው ዓመት በኢንስቲትዩቱ የፋሽን 
ቴክኖሎጂን በደረጃ ስድስት ለመስጠት በሴኔት ጸድቋል፡፡

በባዮ ሜዲካል ቴክኖሎጂ፣ በአቪዬሽን፣ በማዕድን፣ 
በሬልወይ ኢንጂነሪንግ እና ሌሎች  አዳዲስ የስልጠና 
መስኮችን በማካተት በቴክኒክና ሙያ የሚሰጡ ስልጠናዎችን 
ከኢንዱስትሪው ፍላጎት ጋር የተጣጣሙ እንዲሆኑ እየተሰራ 
እንደሚገኝ  ገልጸዋል፡፡

በኢንዱስትሪው ተፈላጊ የሆኑት የባዮሜዲካል 
ቴክኖሎጂ፣ የአቪዬሽን፣ የማዕድን፣ የሬልወይ ኢንጂነሪንግ እና 
ሌሎች የስልጠና መስኮች ስርዓተ ትምህርት (ካሪኩለም ቀረጻ) 
ሲጠናቀቅም ለሕዝብ ይፋ እንደሚሆን አመላክተዋል፡፡

የኢንዱስትሪዎችን ፍላጎት ታሳቢ ያደረገ የፕሮግራም 
ቀረጻና ክለሳ ተጠናቆ ውይይት እየተደረገበት እንደሆነ 
ጠቁመው፤የፕሮግራም ቀረጻና ክለሳው በኢንስቲትዩቱ 
የሚሰጡት ስልጠናዎች የኢንዱስትሪውን ፍላጎት ምን 
ያህል ታሳቢ ያደረጉ ናቸው የሚለውን የሚፈትሽ መሆኑን 
አስታውቀዋል፡፡ 

በኢንስቲትዩቱ በደረጃ ስድስት 21 የስልጠና መስኮች 
በደረጃ ሰባት ደግሞ 19 የስልጠና መስኮች መኖራቸውን 
ገልጸው፤ በቀጣይ ካሉት የስልጠና መስኮች በተጨማሪ  አዳዲስ 
የስልጠና መስኮችን ለመጨመር እየተሰራ ነው ብለዋል፡፡

ባለፉት ጊዜያት በአጭር ጊዜ ስልጠና የሚሰጡ የሰው 
ሰራሽ አስተውሎት፣ የሮቦቲክስ እና ሌሎች የስልጠና መስኮችን 
ወደ መደበኛ የስልጠና መስክ ለማሳደግ እየተሰራ መሆኑንም 
አስታውቀዋል፡፡

ኢንስቲትዩቱ በፋሽን ቴክኖሎጂና ዲዛይን ትምህርት 
መስክ ስልጠና ሊሰጥ ነው

መንግሥት የቴክኒክና ሙያ ስልጠና የዜጎችን ህይወት 
የሚቀይር ተቋም መሆኑን አምኖ እየሰራ እንደሚገኝ 
ገልጸው፤በቴክኒክና ሙያ ዘርፉ ውጤታማ ከሆኑ ሀገራት 
ማለትም ከጀርመን፣ ከቻይና፣ ከፊላንድ፣ ከኮሪያ፣ ከሲንጋፖር 
ልምድ በመውሰድ ሀገር በቀል ከሆኑ የሙያ መስኮች ጋር 
የማስተሳሰር ስራ መሰራቱን አንስተዋል፡፡

ኢንስቲትዩቱ በፌዴራል ደረጃ ከደረጃ ስድስት ጀምሮ 
ስልጠና የሚሰጥበት ተቋም መሆኑን ገልጸው፤ የሳተላይት 
ተቋማትን ጨምሮ 10 ሺህ የሚደርሱ ሰልጣኞችን የመቀበል 
አቅም እንዳለው ተናግረዋል፡፡

በሀገር አቀፍ ደረጃ በሚገኙ የቴክኒክና ሙያ ተቋማት ደግሞ 
ግማሽ ሚሊዮን የሚሆኑ ሰልጣኞችን የመቀበል አቅም መኖሩን 
ጠቁመዋል፡፡ 

በተያዘው የትምህርት ዘመን የሰልጣኞች ምዝገባ የተጀመረ 
ሲሆን፤ የግብዓት አቅርቦትን የማሟላት፣ የአሰልጣኞችን አቅም 
የማሳደግ እና ሌሎች በርካታ ዝግጅቶች እየተደረጉ መሆኑን 
ገልጸዋል፡፡

ቴክኒክና ሙያ ለዜጎች የተግባር ክህሎት የሚያስጨብጥ 
ተቋም ስለሆነ የብዙ ዜጎች ህይወት የሚቀይር ነው ብለዋል፡፡     

ብሩክ ከድር (ዶ/ር)  

ዜና

አዲሱ ገረመው

አዲስ አበባ፡- በመዲናዋ በበጋው ወቅት መርሀ ግብር 
ከስድስት ነጥብ አምስት ቢሊዮን ብር በላይ የሚሆን 
የበጎ ፈቃድ አገልግሎት እንደሚሰጥ የአዲስ አበባ 
ከተማ አስተዳደር የኅብረተሰብ ተሳትፎና በጎ ፈቃድ 
ማስተባበሪያ ኮሚሽን   አስታወቀ፡፡

የአዲስ አበባ ከተማ አስተዳደር የኅብረተሰብ 
ተሳትፎና በጎ ፈቃድ ማስተባበሪያ ኮሚሽን  ከአንድ ሺህ 
በላይ በጎ ፈቃደኞችና ባለድርሻ አካላት የተሳተፉበትን 
የ2017 በጀት ዓመት የበጋ በጎ ፈቃድ አገልግሎት መክፈቻ 
መርሀ ግብር ትናንት ተካሂዷል፡፡ በተያዘው በጀት ዓመት 
የበጋ ወቅት ከስድስት ነጥብ አምስት ቢሊዮን ብር በላይ 
የሚሆን የበጎ ፈቃድ አገልግሎት  እንደሚሰጥ ተገልጿል፡፡ 

በኮሚሽኑ የበጎ ፈቃድ ማስተባበሪያ ዳይሬክተር 
አቶ ዳዊት ሙሉጌታ እንደገለጹት፤ መንግሥት የዜጎችን 
ማህበራዊ ፍትህ በማረጋገጥ ረገድ በሚያከናውናቸው 
ሥራዎች ውስጥ የበጎ ፈቃድ አገልግሎት በስፋት ተግባራዊ 
እየተደረገ ይገኛል፡፡ በዚህም መንግሥት ሊሸፍነው 
ያልቻለውን በርካታ ሥራዎች በበጎ ፈቃደኞች አማካኝነት 
ተደራሽ ማድረግ ተችሏል፡፡ ይህም የመደጋገፍ እሴትን 
ማጠናከር ችሏል፡፡

በተያዘው በጀት ዓመት የበጋ ወራት የበጎ ፈቃድ 
አገልግሎትም አንድ ሚሊዮን በጎ ፍቃደኞች እንደሚሰማሩ 
የገለጹት አቶ ዳዊት፤ ከ781ሺህ በላይ የማህበረሰብ 
ክፍሎችን ተደራሽ ለማድረግ እንደታሰበ ጠቅሰዋል። 
በዚህም ከስድስት ነጥብ አምስት ቢሊዮን ብር በላይ 
የሚገመት የበጎ ፈቃድ አገልግሎት ይሠጣል ነው ያሉት። 
የበጎ ፈቃድ አገልግሎቶቹም ሰብዓዊ ድጋፎች፣ የቤት 
እድሳት፣ አረንጓዴ ልማት፣ የጤና እንክብካቤና ሌሎች 
ሰው ተኮር የሆኑ ሥራዎች እንደተካተቱበት ጠቅሰዋል፡፡ 

በበጋ ከስድስት ነጥብ አምስት ቢሊዮን ብር 
በላይ የሚሆን የበጎ ፈቃድ አገልግሎት ይሰጣል

የአዲስ አበባ ከተማ አስተዳደር የኅብረተሰብ 
ተሳትፎና በጎ ፈቃድ ማስተባበሪያ ምክትል ኮሚሽነር አቶ 
ደረጀ ካሳ እንደገለጹት፣ አዲስ አበባ የአፍሪካ መዲና እና 
የብሔር ብሔረሰቦች መኖሪያ ከመሆኗ ባሻገር የተለያዩ 
ማህበራዊና ኢኮኖሚያዊ ችግሮችም የሚስተዋሉባት 
ናት።  ችግሮችን ለማቅለል በጎነትን በማስፋፋት የተለያዩ 
ሰው ተኮር ስራዎች እየተሰሩ ይገኛሉ፡፡

ባለፈው በጀት ዓመት ብቻ 12 ቢሊዮን ብር  በላይ 
የሚገመት የበጎ ፈቃድ አገልግሎት መስጠት እንደተቻለ 
ምክትል ኮሚሽነሩ ገልጸዋል። በተሰሩ የሰው ተኮር በጎ 

ፈቃድ አገልግሎት  ማህበራዊና ኢኮኖሚያዊ ችግሮችን 
መቅረፍ መቻሉንም አስታውቀዋል፡፡ ይህንን ይበልጥ 
በማጠናከር በተያዘው በጀት ዓመት በ12 ፕሮግራሞች 
በርካታ የበጎ ፈቃድ አገልግሎቶች እንደሚከናወኑ 
ተናግረዋል፡፡

በመርሀ ግብሩ በጎ ፈቃደኞች፣ ባለሀብቶችና ሌሎች 
ባለድርሻ አካላት የተሳተፉ ሲሆን፣ በ2016 የክረምት በጎ 
ፈቃድ ፕሮግራም የተሰሩ ስራዎችን በማስቀጠል የ2017 
በጀት ዓመት የበጋ በጎ ፈቃድ አገልግሎት በተሻለ ውጤት  
እንደሚሰራ  ተጠቅሷል፡፡  

ሄርሞን ፍቃዱ

አዲስ አበባ፡-  አዲስ አበባ ከተማ በአጭር ጊዜ 
ውስጥ ስድስት ዓለምአቀፍ ጉባኤዎችን (ኮንፍረንሶች) 
በስኬት ያካሄደች መሆኗ  የኮንፍረንስ ቱሪዝም 
ማዕከልነቷን በተግባር እያረጋገጠች መሆኑን የአዲስ 
አበባ ከተማ ባሕል፣ ኪነጥበብና ቱሪዝም ቢሮ  ገለጸ፡፡ 

የቢሮው ምክትል  ኃላፊ  አቶ  ሃፍታይ ገብረ 
እግዚአብሔር  በዓለም ለ37ኛ ጊዜ የሚከበረው 
የዓለም የቱሪዝም ቀን ምክንያት በማድረግ  ትናንት 
መግለጫ ሲሰጡ እንዳሉት፤ በመዲናዋ ከ2011 ዓ.ም 
ወዲህ  በርከት ያሉ የቱሪስት መዳረሻ ስፋራዎች 
በመገንባታቸው የከተማዋን  ልዕልና ከፍ ያደረገ  
ነው። በዚህም ከተማዋ በአጭር ጊዜ ውስጥ ስድስት 
ዓለምአቀፍ ጉባኤዎችን (ኮንፍረንሶች) በስኬት 
አካሂዳለች፡፡በዚህም የኮንፍረንስ ቱሪዝም ማዕከልነቷን 
በተግባር እያረጋገጠች ነው፡፡

አዲስ አበባ ከተማ  የኮንፈረንስ ቱሪዝም 
ማዕከልነቷን በተግባር እያረጋገጠች ያለች መሆኗን 
ጠቅሰው፤በአጭር ጊዜ ውስጥ ስድስት ዓለምአቀፍ  
ጉባኤዎች (ኮንፍረንሶች)  በከተማዋ ተካሂደዋል 
ብለዋል፡፡

ከተማዋን ይበልጥ ለማስተዋወቅ  በከተማዋ 
የሚገኙ ከ70 በላይ  አምባሳደሮች  የተሰሩትን የልማት 
ስራዎች ማለትም መስቀል አደባባይ፣ ዓድዋ ድል 
መታሰቢያ ሙዚየም እና ሌሎች  የቱሪስት መዳረሻዎች 
ስፍራዎች ለማሳየት  ልዩ  ጉብኝት የሚደረግ መሆኑንም 
ጠቁመዋል።

ሰላም ለዘርፉ ዕድገት እጅግ ወሳኝ መሆኑን ገልጸው፤ 
ወጣቶች ለሀገራቸው ሰላምና ልማት እንዲተጉም  
አርአያ የሚሆኑ የልማት ስራዎችን ማስጐብኘት 
እንደሚያስፈልግም አመልክተዋል፡፡

ከሁሉም ክልሎች የተውጣጡ ሚዲያ ላይ የሚሰሩ 
ወጣቶች ከከተማዋ  ወጣቶች ጋር በማስተሳሰር  
የከተማዋ የልማት ስራዎች እንዲጎበኙ ለማድረግ ዕቅድ 
መያዙን አመልክተው፤ የሰላም  መረጋገጥ ለከተማ 
ዕድገትና የልማት ስራዎች መሳካት ጉልህ ሚና እንዳለው 
አዲስ አበባ አንዷ ማሳያ መሆኗን ወጣቶች እንዲገነዘቡ  
ይደረጋል ብለዋል፡፡

በዓሉን ምክንያት በማድረግም የአዲስ አበባን 
ለውጥ እና አወንታዊ ጉልበት ለሌሎች እንዲዳረስ 
ቱሪዝም ለሰላም በሚል መሪ ቃል ሲምፖዚየም 
እንደሚካሄድ ጠቁመው፤ 400 ያህል ተሳታፊዎች 
የሚሳተፉበት  መሆኑን ተናግረዋል፡፡

የማህበራዊ ሚዲያ  አንቂዎች በተለይ 
ለሀገራቸው እና ለሕዝባቸው የሚቆረቆሩ  እና በጎ 
ገፅታ የሚያስደስታቸውን በማሰባሰብ  ከተማዋን 
ከማስጎበኘት ባሻገር የእግር ጉዞ የሚደረግ መሆኑንም 
ተናግረዋል፡፡

በዓለም ለ45ኛ በሀገራችን ደግሞ ለ37ኛ ጊዜ 
የሚከበረውን የዓለም ቱሪዝም  ቀን ምክንያት በማድረግ 
“ቱሪዝም ለሰላም” በሚል መሪ ቃል  በአዲስ አበባ ከተማ 
ከጥቅምት 21  እስከ 23 / 2017 ዓ.ም  ቀናት በተለያየ 
ሁነቶች በታላቅ ድምቀት እንደሚከበር ታውቋል፡፡

አዲስ አበባ የኮንፈረንስ 
ቱሪዝም ማዕከልነቷን 

በተግባር እያረጋገጠች ነው

ማህሌት ብዙነህ

አዲስ አበባ፦ የቴክኒክና ሙያ ትምህርትና 
ስልጠና ዘርፍ በርካታ ወጣቶችን ስራ ፈጣሪ 
የሚያደርግ  መሆኑን የእንጦጦ ፖሊ ቴክኒክ ኮሌጅ  
አስታወቀ፡፡ ኮሌጁ ለ2017 ዓ.ም የትምህርት ዘመን 
ሁለት ሺህ ሰላሳ ዘጠኝ ተማሪዎችን እንደሚቀበል 
ተጠቁሟል፡፡

የእንጦጦ ፖሊ ቴክኒክ ኮሌጅ ዲን አቶ ተሾመ 
ፈይሳ ትናንት በሰጡት  መግለጫ እንዳስታወቁት 
፤የቴክኒክና ሙያ ትምህርትና ስልጠና ዘርፍ በርካታ 
ወጣቶችን ብቁና ተወዳዳሪ ብሎም ስራ ፈጣሪ 
የሚያደርግ ዘርፍ ነው፡፡

ከኮሌጁ የተመረቁ በርካታ ባለሙያዎች 
የራሳቸውን ስራ ፈጥረው በመሰማራትና በትልልቅ 
ኩባንያዎች ሳይቀር በመቀጠር ለሀገር አስተዋጽኦ 
እያደረጉ እንደሚገኙ አውስተው፤ ዘርፉ ለበርካታ 
ወጣት ባለሙያዎች ስራ እየፈጠረና ተጠቃሚ 
እያደረገ ይገኛል ብለዋል፡፡

ኮሌጁ ለ2017 የትምህርት ዘመን ሁለት ሺህ 
ሰላሳ ዘጠኝ ተማሪዎችን በአስራ አንድ የተለያዩ 
የስልጠና ዘርፎች እና ከ40 በላይ የትምህርት ክፍሎች 
በመደበኛ፣የማታ፣የቅዳሜና እሁድ እንዲሁም 
አጫጭር ስልጠናዎችን እንደሚሰጥ ገልፀዋል።

 ዘንድሮ የቴክኒክና ሙያ ዘርፍ መግቢያ ነጥብ 
የሚያሟሉ ተማሪዎችን ጨምሮ ከ2012 ዓ.ም ጀምሮ 
የ12ኛ ክፍል የጨረሱ የመግቢያ ነጥብ ያላቸውን 
እንዲሁም የመጀመሪያ ዲግሪና ሁለተኛ ያላቸው 
የሚቀበል መሆኑን አስታውቀዋል።

ኮሌጁ በብረታ ብረት እና እንጨት ስራ፣ 
በአይሲቲ፣በሆቴልና ቱሪዝም፣በሜካፕ፣ በፀጉር 
ስታይሎች፣ በአውቶሞቲቭ፣ በከተማ ግብርና፣ 

የቴክኒክና ሙያ ስልጠና በርካታ ወጣቶችን ሥራ 

ፈጣሪ የሚያደርግ ዘርፍ ነው
-ኮሌጁ በዘንድሮው የትምህርት ዘመን ከሁለት ሺህ በላይ ተማሪዎችን ይቀበላል

በኮንስትራክሽን ፣በቢዝነስ እና ፋይናንስ እንዲሁም 
በሌሎች የሙያ ዘርፎች ስልጠና የሚሰጥ መሆኑን 
ጠቅሰዋል፡፡

እንዲሁም በኮሌጅ ደረጃ እንደሀገር ብቸኛ የሆነውን 
የስቴቲክስ ሙያ የሚሰጥ ተቋም መሆኑ ከሌሎቹ 
የሚለየው መሆኑን ጠቅሰው፤ስልጠናውንም በከተማው 
ብሎም ከመላው የሀገሪቱ ክፍሎች ለሚመጡ ተማሪዎች 
እየሰጠ የሚገኝ መሆኑን አንስተዋል፡፡ 

ስልጠናውን በተደራጁና ደረጃቸውን በጠበቁ 
ቤተሙከራዎች የተግባር ስልጠና መስጠት፣ ስልጠና 
ላይ እያሉ ከኢንዱስትሪዎች ጋር በተግባር ልምምድ 
ቀድመው ከገበያው ጋር እንዲላመዱ ማድረጉና 
ስልጠናው ከመጠናቀቁ በፊት የብቃት ማረጋገጫ ምዘና 

ወስደው ብቁ እንዲሆኑ ማድረጉ ኮሌጁን ተመራጭ 
የሚያደርጉት ናቸው ብለዋል፡፡

አቶ ተሾመ እንደገለጹት፤ ስልጠና ከመጀመሩ በፊት 
በአዲስ አበባ ስራና ክህሎት ቢሮ አማካኝነት የስራ 
ገበያ ፍላጎት ያጠናል፡፡ በዚህም ሰልጣኞች በቀጥታ 
የስራ ገበያ ካላቸው ተቋማት ጋር ሊተሳሰሩባቸው 
የሚችሉባቸው እድል ይመቻቻል፡፡ መቀጠር ብቻም 
ሳይሆን የራሳቸውን ስራ ፈጣሪ እንዲሆኑ የሚያስችል 
ስልጠና እየሰጠ  ይገኛል፡፡  

የከተማውን ወጣቶችና ስራ ፈላጊዎች በአነስተኛ 
ዋጋ ጥራቱ በተረጋገጠ  የክህሎት ስልጠናዎች 
በመሰልጠንና በመማር ስራ ፈጥረው ራሳቸውን 
ተጠቃሚ እንዲያደርጉም  ጥሪ አቅርበዋል፡፡ 

አቶ  ሃፍታይ ገብረእግዚአብሔር

ዜና

    ሠራዊታችንም  ከእራሱ አልፎ የሌሎችን ሰላም 
በመጠበቅ ምስጋና የተቸረው  የሀገር መሠረት የሆነ 
ተቋም  መሆኑን አንስተዋል::

በቅርቡ በመዲናዋ በተካሄደው  የአፍሪካ መከላከያ 
ሚኒስትሮች  ጉባኤ ላይ የኢትዮጵያ መከላከያ ሪፎርም 
የተደነቀና  አርዓያ መሆን የሚችል መሆኑን ገልጸው፤ 
ኢትዮጵያ በዘመናት ሂደት የሀገሪቷ የማዕዘን ድንጋይ 
ሆኖ ታላላቅ ድሎችን የፈፀመ  መሆኑን ጠቁመዋል::

መከላከያም  እንደ ተቋምና እንደ ሠራዊት በዘመናት 
ያዳበረውን ፈተናና አይበገሬነት የጥንካሬ ምንጭ  
አድርጎ በመውሰድ አቅሙን አጎልብቷል ሲሉ ገልጸዋል::

ሠራዊቱ የኅብረታችን መድመቂያ የልዩነታችን  
ማስወገጃና አንድ ማድረጊያ ውህድ ነው  ያሉት 
ፕሬዚዳንቱ፤ በኢትዮጵያ ለሚገኙም ሆነ ለሌሎ ችም 
አርዓያ የሚሆን ተቋም ነው  ብለዋል::

የገጠሙንን ፈተናዎች በመመከት በግዳጅ 
ተሰማርታችሁ ለእናት ሀገራችሁ ለምትሠሩ የመከላከያ 
ሠራዊት አመራርና አባላት እንዲሁም  ቤተሰቦች ልባዊ  
አክብሮቴን እገልጻለሁ ብለዋል::

ሁሉም  ዜጋ የኢትዮጵያን ሉዓላዊነት በማረጋገጥ  
ረገድ የበኩሉን ሊወጣ  ይገባል ሲሉ ጥሪ አቅርበዋል:: 

የጦር ኃይሎች ጠቅላይ ኢታማዦር ሹም 
ፊልድ ማርሻል ብርሃኑ ጁላ በበኩላቸው፤  ሠራዊቱ 
በቴክኖሎጂ፣ በአቅምና በተለያዩ ጉዳዮች እራሱን 
ማደራጀት መቀጠሉን ጠቁመዋል::

ወቅቱ በሚፈልገውና የሀገሪቷ ሁኔታ በሚፈቅደው  
ልክ አቅሙን እያሳደገ የኢትዮጵያን ክብርና ሉዓላዊነት 
ማስጠበቁን ይቀጥላል ብለዋል:: 

ኢትዮጵያን በደም መስዋዕትነት  ያቆየውን ሠራዊት 
ለመገንባት ሰፊ የሪፎርም ሥራዎች መከናወናቸውን 
አስታውሰው፤  ጠንካራ በብሔርና በጎጥ  የማይከፋፈል 
ሀገራዊ እሳቤ ያለው  ተቋምና ሰራዊት መገንባቱን 
አስረድተዋል::

በመርሀ ግብሩ የመከላከያ ሚኒስትሯ አይሻ 
መሀመድ (ኢ/ር)፣ አባት አርበኞች ፣ የመከላከያ ሠራዊት 
ከፍተኛ መኮንኖችና ጥሪ የተደረገላቸው እንግዶች 
ተገኝተዋል::

በዕለቱ መከላከያ ሠራዊት በተለያዩ ሚዲያዎች 
ስለኢትዮዽያ የሚሟገተውን መሐመድ አልአሩሲን  
ጨምሮ አራት ኢትዮጵያውያንን የክብር አባል 
አድርጓል:: 

“ኢትዮጵያ ከጎረቤት 
ሀገራት...

ከ1ኛ ገጽ የዞረ የውስጥ ችግሮች ያሉባቸው ናቸው፡፡ ወታደራዊ 
ጥምረቱም  ከውጭ ኃይሎች ጣልቃ ገብነት ተደማምሮ 
ቀጣናውን አለመረጋጋት ውስጥ የሚያስገባው ነው፡፡

እንደ መምህሯ ገለጻ፤ ኢትዮጵያ እንደ አፍሪካ 
ሕብረት መቀመጫነቷ ብቻ ሳይሆን በምሥራቅ 
አፍሪካ ተጽዕኖ ፈጣሪ ሀገር ናት፡፡ በአህጉር ሆነ 
በቀጣናው ደረጃ የኢትዮጵያ ሀያል መሆን ለሌሎች 
ስጋት ይፈጥርባቸዋል፡፡ ከዚህ መነሻነትም ኢትዮጵያ 
ለቀጣናው ሁለተናዊ ውህደት የምታደርገውን ጥረት 
የማጣጣል ሁኔታዎች ይስተዋላሉ፡፡ 

የግብጽ፣ ሶማሊያና ኤርትራ የሦስትዮሽ የወታደራዊ 
ጥምረት ስምምነትም ከዚህ የመነጨ ነው፡፡ በቀጣናው  
የሚስተዋሉ ጣልቃ ገብነቶች፣ ወታደራዊ ስምምነቶችና 
ጥምረቶች የኢትዮጵያን ማደግና የመልማት ፍጥነት 
ለመገደብ ያሰቡ ናቸው፡፡ በተለይ ደግሞ የባህር በር 
ለማግኘት የምታደርገውን ጥረት ለማደናቀፍ ያለሙ 
መሆናቸውን ገልጸዋል፡፡

እንደ  የኔነሽ (ዶ/ር) ማብራሪያ፤ ኢትዮጵያ 
ለምሥራቅ አፍሪካ ቀጣና ሰላም መስፈን ያላት ሚና 
ትልቅ መሆኑ እየታወቀ ኢትዮጵያን ለመግፋት 
የሚደረጉ ጥረቶች ውጤት አያመጡም፡፡ ግብጽና 
ሶማሊያ ወታደራዊ ስምምነት አድርገዋል፤ ከጥቂት 

በቀጣናው በቅርቡ የተደረጉ ወታደራዊ...
ከ1ኛ ገጽ የዞረ

የጠቅላይ ሚኒስትሩ ጉብኝት...

ጉብኝት የማሌዢያና የኢትዮጵያን ግንኙነት ወደ ላቀ 
ደረጃ ለማሸጋገር የሚያስችል ነው፡፡

እንደ ማሌዢያ ውጭ ጉዳይ ሚኒስቴር ገለጻ፤ 
የሁለትዮሽ ውይይቱን ተከትሎ ለጠቅላይ ሚኒስትር 
ዐቢይ አሕመድ (ዶ/ር) እና ልዑካቸው በማሌዢያ 
ጠቅላይ ሚኒስትር ዳቱክ ሴሪ አንዋር ኢብራሂም 
አቀባበል ተደርጎላቸዋል፡፡

የሁለቱ ሀገራት መሪዎች ውይይት የሁለትዮሽ 
ግንኙነትን ለማጠናከር መሆኑን በመግለጽ፤ በተለይም 
በንግድ፣  ኢንቨስትመንት፣በግብርና፣ በኢንዱስትሪ፣ዘላቂ 
ልማት፣ ጤናን ጨምሮ፣ ቱሪዝምና ትምህርት ትብብር 
ላይ ያተኮረ መሆኑን የማሌዥያ ዴይሊ-በርንማ ዘግቧል።

ሁለቱም መሪዎች በአህጉራዊና ዓለም አቀፋዊ የጋራ 
ጉዳዮች ላይ ይመክራሉ ተብሎ እንደሚጠበቅ የገለጸው 
የማሌዢያ የውጭ ጉዳይ፤ ይፋዊ ጉብኝቱ በማሌዢያ 
እና በኢትዮጵያ መካከል ያለውን ግንኙነት ወደ ላቀ 

ከ1ኛ ገጽ የዞረ

ፖሊሲ ዙሪያ  ውይይት አካሂደዋል፡፡
የግብርናና ገጠር ልማት የሚመራበት የገጠር ልማት 

ፖሊሲ፣ ስትራቴጂና የማስፈጸሚያ ስልቶች በ1994 
ዓ.ም ተቀርጸው ሥራ ላይ መዋላቸው ይታወቃል። 
ሆኖም በአሁኑ ጊዜ  ከግብርናው ዕድገት ጋር አብሮ 
መጓዝ ባለመቻሉ፣ አሁንም የምግብ ዋስትና ያላረጋገጡ 
ከፍተኛ ቁጥር ያላቸው ዜጎች መኖራቸውና ለኢንዱስትሪ 
የሚፈለገውን ጥሬ ዕቃ በበቂ ዓይነት፣ መጠንና ጥራት 
ማቅረብ አለመቻልም ፖሊሲውን ለመቀየር እንደ 
ምክንያትነት  ይነሳሉ፡፡ 

ለውጪ ንግድ የሚቀርቡ የግብርና ምርቶችን 
አቅርቦት ማሳደግና ተወዳዳሪነት ማረጋገጥ እንዲሁም 
ከውጭ የሚገቡ የግብርና ምርቶችን በሀገር ውስጥ ምርት 
ለመተካት አለመቻልም ሌላኛው ተግዳሮት እንደሆነ 
ይጠቀሳል። 

 የግብርናና ገጠር ልማት ተግዳሮቶችን ለመቅረፍ፣ 
በሀገር ደረጃ እየተከናወኑ ያሉትን የኢኮኖሚ ማሻሻያ 
ሥራዎች እንደ መልካም አጋጣሚ በመጠቀም እና 
የግብርናውን ዘርፍ ከሌሎች የኢኮኖሚ ዘርፎች ጋር 
የበለጠ ለማስተሳሰር በሥራ ላይ የነበረው የገጠር ልማት 
ፖሊሲ፣ ስትራቴጂና ስልቶች በአዲሱ የግብርናና ገጠር 
ልማት ፖሊሲ መተካት አስፈላጊ ሆኗል ይላሉ የዘርፉ 
ባለሙያዎች።

ለመሆኑ አዲሱ የግብርናና ገጠር ልማት ፖሊሲ ምን 
አዲስ ነገር ይዟል? ከቀድሞ ፖሊሲ ምን ይለየዋል? የሚሉ 
ጉዳዮች ላይ የዘርፉ ባለሙያዎችና ሥራ ኃላፊዎች  ለኢፕድ 
አስተያየታቸውን ሰጥተዋል፡፡

በግብርና ትራንስፎርሜሽን ኢንስቲትዩት የግብርና 

ፖሊሲ  ዳይሬክተር አቶ ረታ ወጋር፤ የቀድሞ የግብርናና 
ገጠር ልማት ፖሊሲ የሰው ጉልበትና መሬት ላይ ያተኮረ 
ሲሆን አዲሱ ፖሊሲ በሰው ኃይልና በቴክኖሎጂ አጠቃቀም 
ከቀድሞ ፖሊሲ እንደሚለይ ይጠቅሳሉ፡፡ 

አዲሱ ፖሊሲ በገጠር ያለው የሰው ኃይል ጉልበቱን 
እርሻ ላይ ብቻ ሳይሆን ቴክኖሎጂን በመጠቀም ወደ 
ኢንዱስትሪዎች የሚሻገርበትን  እድል የሚያመቻች ነው 
ይላሉ፡፡

የመሬት አጠቃቀምን በተመለከተ የቀድሞው ፖሊሲ 
የአርሶ አደሩን የመሬት  ባለቤትነት መብት የገደበ ሲሆን፤ 
የአሁኑ ፖሊሲ አርሶ አደሩ  መሬቱን አሲዞ ከፋይናንስ 
ተቋማት ብድር የማግኘት ፣ መሬቱን የማከራየት ፈቃድ 
እንዲሁም የመሬቱን የማልማት አቅም እንደ ካሳ የመጠቀም 
መብት ተሰጥቶታል ሲሉ ያብራራሉ፡፡

ካፒታል ለአንድ ሀገር እርሻና ገጠር ልማት እድገት 
ወሳኝ በመሆኑ በአዲሱ ፖሊሲ የተካተተው አንዱ ጉዳይ  

ነው የሚሉት አቶ ረታ፤ በቀጣይ በርካታ የግል ሴክተሮች 
ወደ ገጠር የሚገቡበት፣ ባንኮች የሚቋቋሙበት፣ አርሶ 
አደሮች በቅርበት የብድር አቅርቦት የሚያገኙበት እንዲሁም 
መሬት ያሉ ሰብሎችንም ሆነ እንስሳቶችን ተጠቅሞ ዋስትና 
የሚያገኝበት እድል የሚፈጥር ፖሊሲ መሆኑንም ይገልጻሉ፡፡

ከፖሊሲው ከሚጠበቁ ውጤቶች አንዱ ቀጣይነት 
ያለው ምርትና ምርታማነት ማሳደግ ነው፡፡ የአርሶ አደሩን 
ገቢ መጨመር ሌላኛው የሚጠበቅ ውጤት ነው ሲሉ 
ገልጸው፤ የምግብ ዋስትናን የሚያረጋግጥና ሁሉንም ዜጋ 
አሳታፊ የሚያደርግ ፖሊሲ መሆኑንም ይናገራሉ፡፡

ፖሊሲውን ለማስፈጸም በዋናነት የግብርና ሚኒስቴር 
ኃላፊነቱን ወስዶ የሚሰራ ሲሆን፤ ሌሎች 12 ሚኒስቴር 
መስሪያ ቤቶች ፖሊሲውን እንዲያስፈጽሙ መንግሥት 
ውሳኔ አስተላልፏል፡፡

በተጨማሪም ፖሊሲው እንዲተገበር የሚያግዙ 
አዋጆች፣ ደንቦችና የህግ ማሕቀፎች ጸድቀው ወደ ሥራ 

አዲሱ የግብርናና ገጠር ልማት...
ከ1ኛ ገጽ የዞረ

ወራት በኋላም የግብጽ ወታደሮች ወደ ሶማሊያ 
ይገባሉ፡፡ 

ነገር ግን ግብጽ ፍላጎቷ የሶማሊያን ችግር መፍታት 
ሳይሆን ከኢትዮጵያ ጋራ አለኝ የምትለውን ችግር 
በቅርበት ለመከታተል ነው፡፡ በዋናነት ደግሞ ኢትዮጵያ 
ለሁለንታዊ እድገቷ መሳካት የምታደርጋቸውን ጥረቶች 
በአጭሩ ለማስቀረት  ያቀዱ ናቸው ብለዋል፡፡ 

ኢትዮጵያን በምሥራቅ አፍሪካ ተጽዕኖ ፈጣሪ 
የሚያደርጋትን የባህር በር  ስምምነት መፈራረሟን 
ተከትሎ ግብጽ ድንበር አልፋ ለቀጣናው ችግር 
እየፈጠረች እንደምትገኘ ገልጸው፤የሶማሊያ፣ የግብጽና 
የኤርትራ ጥምረት እንደ ሉዓላዊ ሀገር መብት ቢሆንም 
ለኢትጵያ ስጋት መሆኑን ተናግረዋል፡፡ 

እንደ የኔነሽ (ዶ/ር) ገለጻ፤ የጦርነቶች መፈጠር 
የመጀመሪያው ምክንያት ጥምረት መፍጠር ነው፡፡ 
የሩሲያና የዩክሬን ጦርነት መነሻው ዩክሬን የኔቶ አባል 
ለመሆን በመሞከሯ ነው፡፡ የሦስቱ ሀገራት ጥምረትም 
የኢትዮጵያን የማደግና የባህር በር የማግኘት ጥያቄ 
ለማዳከምና ለማጥቃት ነው፡፡ 

ከታሪክ ለመረዳት እንደሚቻለው ሀገራት ጥምረት 
የሚፈጥሩት ስጋት የሆነባቸው አካል ሲኖር ነው፤ ሦስቱ 
ሀገራት ያሰባሰባቸው ጉዳይና ፍላጎታቸው ኢትዮጵያ 
ከሶማሌ ላንድ ጋር የባህር በር ስምምነት መፈራረሟ 

ነው ያሉት የኔነሽ (ዶ/ር)፤ የኢትዮጵያ ወደብ ማግኘት 
ኢኮኖሚያዊና ፖለቲካዊ ተጽዕኖዋን ስለሚያሳድገው 
ስምምነቱ በኢትዮጵያ ባላንጣዎች አልተወደደም፤ 
ኢትዮጵያ ወደብ አልባ ሆና በኢኮኖሚ እንድትጎዳ 
ፍላጎታቸው ነው ብለዋል፡፡

እንደ የኔነሽ (ዶ/ር)፤ በምሥራቅ አፍሪካ የኢትዮጵያ 
ሀያል መሆን በግብጽ በበጎ የሚታይ ጉዳይ አይደለም። 
ግብጽ የውሃና የምግብ ደህንነት ይኖርብኛል በሚል 
የተዛባ  ስጋት አላት፤ ስጋቷ እውን እንዳይሆን ኢትዮጵያ 
ደካማ ሀገር መሆን አለባት የሚል የተሳሳተ መርህን 
ትከተላለች። ከዚህ አንጻር የባህር በር ለማግኘት 
የምታደርገውን ጥረት ከኢትዮጵያ ጎረቤት ሀገር ጋር 
ጥምረት በመፍጠር ለማደናቀፍ እየጣረች ነው፡፡ 

የግብጽ ስጋት ተገቢ አለመሆኑን ኢትዮጵያ 
በዲፕሎማሲያዊ መንገድ ለማስረዳት ሞክራለች 
የሚሉት የኔነሽ (ዶ/ር)፤ ግብጽ እውነታውን ብታ 
ውቅም መረዳት አትፈልግም፡፡ የሶስቱ ሀገራት 
የወታደራዊ ስምምነት የቀጣናውን የጸጥታ ስጋት 
ይጨምረዋል፤ከዚህ አኳያም ኢትዮጵያ ከሌሎች ሀገራት 
ጋር ጥምረት በመፍጠር ስጋቱን መቀነስ አለባት፡፡ 

በተጨማሪም ኢትዮጵያ የውጭ ኃይሎች የውስጥ 
ችግሯን እንዳይጠቀሙበት በፍጥነት በመፍታት አንድ 
ነቷንና አይበገሬነቷን ማጽናት እንዳለባት ጠቁመዋል። 

ደረጃ ለማድረስ የሚደረገውን ጥረት የሚደግፍ መሆኑ 
ተገልጿል።

ኢትዮጵያ እኤአ በ2023 በአፍሪካ አህጉር 
የማሌዢያ 26ኛዋ ትልቅ የንግድ አጋር መሆኑዋን 
በመግለጽ፣በሀገራቱ  መካከል ያለው የሁለትዮሽ 
ንግድ 446 ነጥብ 8 ሚሊዮን የማሌዢያ መገበያያ 
ገንዘብ  ሲሆን፤ የሀገራቱ የወጪ ንግድ ካለፈው ዓመት 
ጋር ሲነፃፀር በ24 ነጥብ 6 በመቶ ብልጫ ማሳየቱም 
ተገልጿል።

ኢትዮጵያ ከማሌዢያ የተለያዩ የኤሌክትሪክ፣ 
ኤሌክትሮኒክ ፣የፓልም ዘይትና ዘይት ነክ የግብርና 
ምርቶች፣ ጨርቃጨርቅ አልባሳትና ጫማዎችን 
እንደምታስገባም ተገልጿል፡፡

በተያያዘ ዜናም ወደ ማሌዥያ ለሥራ ጉብኝት 
ያቀናው የኢትዮጵያ ልዑክ በሀገሪቱ ከሚገኙ የቢዝነስ 
ማህበረሰብ አባላት ጋር መክሯል፡፡

በዚሁ ወቅትም በኢትዮጵያ ስለሚገኙ ምቹ 
የኢንቨስትመንት አማራጮችን የልዑካን ቡድኑ አባላት 

አብራርተዋል፡፡
በተለይም በማኑፋክቸሪንግ፣ በአግሮ ፕሮሰሲንግ፣ 

በፋርማሲዩቲካል፣ በቴክስታይልና ጋርመንት፣  
በማዕድንና ኮንስትራክሽን ዘርፎች ላይ የማሌዥያ 
ባለሀብቶች እንዲሠማሩ ጥሪ ቀርቧል፡፡

በሀገራቱ መካከል ጠንካራ የኢንቨስትመንት ፍሰት 
እንዲኖር፣ ኢትዮጵያ ስላላት የኢንቨስትመንት እድልና 
ቅድሚያ ስለሚሰጣቸው ዘርፎች እና ለባለሀብቶች 
ምቹ የኢንቨስትመንት ምህዳር ለመፍጠር የተከናወኑ 
የሪፎርም ተግባራት ገለጻ ተደርጓል፡፡

የማሌዥያ ቢዝነስ ማህበረሰብ አባላት 
በበኩላቸው፤ በኢትዮጵያ ኢንቨስት ለማድረግ የቅድመ 
ኢንቨስትመንት ጉብኝት የሚያደርግ ልዑክ እንልካለን 
ማለታቸውን የኢንዱስትሪ ፓርኮች ልማት ኮርፖሬሽን 
መረጃ አመላክቷል፡፡

በሁለቱ ሀገራት መካከል ያለውን የኢንቨስትመንት 
ልውውጥ ለማሳደግ እንደሚሠሩ የጋራ መግባባት ላይ 
ተደርሷል።

መግባት ይኖርባቸዋል ያሉት አቶ ረታ፤ እስካሁንም 23 
አዲስና ሰባት የሚከለሱ አዋጆች እንዲሁም 25 የሚሆኑ 
አዲስ ደንቦች እየተዘጋጁ እንደሚገኝ ይጠቅሳሉ፡፡ 

የግብርና ሚኒስትሩ ግርማ አመንቴ (ዶ/ር) 
በበኩላቸው፤ ሥራ ላይ የነበረው ግብርናና ገጠር ልማት 
ፖሊሲ ያሳካቸው በርካታ ጉዳዮች ቢኖሩም የግብርና 
ዘርፉ አሁን በደረሰበት እና በቀጣይ ሊሠራ  ከታሰበው 
ጉዳዮች ጋር የማይሄድ በመሆኑ አዲስ ፖሊሲ ሥራ ላይ 
ማዋል አስፈላጊ ሆኗል ነው ያሉት፡፡

አዲሱ ፖሊሲ ቀደም ካለው ፖሊሲ ጋር  ሲነጻጸር 
አዳዲስ ዕይታዎችን የያዘና በቀጣይ በግብርናው ዘርፍ 
ሊደርስ የሚችልበትን ደረጃ ታሳቢ ያደረገ ነው ያሉት 
ሚኒስትሩ፤ ለአብነትም ፖሊሲው ወደ ገጠር ወርዶ 
ለአርሶ አደሩ የፋይናንስ አቅምን የሚጨምር መሆኑ 
የሚጠቀስ ነው ይላሉ፡፡

ፖሊሲው አሁን ካሉ የፋይናንስ ተቋማት ጋር አብሮ 
የሚሰራ  ሆኖ አርሶ አደሩ አካታች የሆነ የፋይናንስ 
ሥርዓት ተጠቃሚ እንዲሆን የሚያደርገው ነው ሲሉ 
ይናገራሉ፡፡

በሌላ በኩል አዲሱ ፖሊሲ አርብቶ አደሮችና ከፊል 
አርብቶ አደሮችን በአኗኗር ዘይቤያቸው ላይ የተመሰረተ 
የቴክኖሎጂ አቅርቦትና ሌሎች ድጋፎችንም ታሳቢ ያደረገ 
ነው፡፡ ከዛም ባለፈ ግብርናው ምርትና ምርታማነትን 
በዘላቂነት በማሳደግ የምግብ ዋስትናን ሙሉ በሙሉ 
ለማረጋገጥ የሚያግዝ  መሆኑን ይገልጻሉ።

ፖሊሲው በቅርቡ ጠቅላይ ሚኒስትር ዐቢይ 
አሕመድ (ዶ/ር) ያበሰሩትን የገጠር ኮሪደር ልማትና 
የገጠር ከተማ ማዕከላት የኤሌክትሪክ ፣ የሎጀስቲክ 
መሠረተ ልማት ተደራሽነትን አስቀድሞ ታሳቢ ያደረገ 
መሆኑን ነው የገለጹት፡፡

ግንዛቤና ውሳኔ-  
ለጡት ካንሰር 

መከላከል 

ከአስራ አንድ ጊዜ 
ወድቆ መነሳት በኋላ 

የተገኘ የስኬት መንገድ

-  አቶ አሸናፊ አሰፋ
   የላይፍ አግሮ የቡና ማሰልጠኛ ተቋም ባለቤትና 
   ስራ አስኪያጅ

“ኢትዮጵያ ከአስር ሺ በላይ የአረቢካ ቡና 
ንዑስ ዝርያዎች የሚገኙባት ሀገር ነች”

ነፃ ሃሳብ
ፖለቲካ እና ወቅታዊይህ አምድ በተለያዩ ፖለቲካዊ ኢኮኖሚያዊና 

ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው። በዓምዱ ላይ የሚወጡ ጽሁፎች 

የዝግጅት ክፍሉን አቋም አያመለክቱም። 

በኤልያስ ጌትነት

ብሪክስ በዓለም የኃይል ሚዛን አሰላለፍ ሌላኛው 
አማራጭ እና ወሳኝ ኃይል ሆኖ መምጣት ከጀመረ  
ዓመታት ተቆጠሩ፡፡ እንደ አውሮፓውያን አቆጣጠር 
በ2006 ብራዚል፣ ሩሲያ፣ ህንድ፣ ቻይና እና ደቡብ 
አፍሪካ የአሜሪካ እና የምዕራባውያን ተጽዕኖ በተጫነው 
ነባራዊ ዓለም ተገዳዳሪ አማራጭ መንገድና አይዲዮሎጂ 
ያላቸው ሀገራት በጋራ በመሆን የፈጠሩት ጥምረት ነው፡፡

ሀገራቱ ይሄን ጥምረት ሲመሰርቱ የአሜሪካ እና 
ምዕራባውያን የበላይነት የሚዘወረውን የኃይል ሚዛን 
ለማስተካከል በማለም ነው። ከዚህ ባሻገር ለታዳጊ ሀገራት 
አማራጭ  የፖለቲካ እና የኢኮኖሚ ነጻነት መፍጠር ሌላ 
እሳቤ አለው። በዚህ እረገድ በጥቂት ዓመታት ውስጥ 
የሀገራቱን ተጽዕኖ ፈጣሪነት የታየበትና በርካታ የዓለም 
አገራት ጥምረቱን ለመቀላቀል ፍላጎት ያሳዩበት ሊሆን 
ችሏል፡፡

ለዚህ ነው ባሳለፍነው ዓመት የብሪስክ አባላት 
ሲመሰረት የነበሩት አባላት ጨምረው ኢትዮጵያ፣ ግብጽ፣ 
ኢራን፣ ሳውዲ አረቢያ እና የተባበሩት አረብ ኢሜሬትን 
በማካተት የአባላቱ ቁጥር ከጥር 2024 ጀምሮ ወደ አስር 
ከፍ ማለት የቻለው፡፡ የአባላት ቁጥሩ መጨመር  ትብብሩ 
እያደገና እየጠነከረ ለመምጣቱ ሁነኛ ማሳያ አድርጎ 
መውሰድ ይቻላል።  የብሪክስ ሀገራት ጥምረት በዓለም 
የኃይል ሚዛን ውስጥ በኢኮኖሚውም ይሁን በፖለቲካው 
ያላቸው ድርሻ ግዙፍ መሆኑ በአደባባይ እየታየ ያለ ሀቅ 
ሆኗል፡፡

የብሪክስ ሀገራት ስብስብ ሶስት ነጥብ አምስት 
ቢሊዮን ሕዝብ በመያዝ የመላው ዓለምን 45 በመቶ 
ሕዝብ የሚጠቀልሉ ሲሆን የሀገራቱ ኢኮኖሚም ከ28 
ነጥብ አምስት ትሪሊዮን ዶላር  በላይ በማለፍ አሁን ላይ 
ሀያ ስምንት በመቶ የሚሆነውን አጠቃላይ የዓለም ምርት 
እየሸፈኑ ይገኛሉ፡፡

ብሪክስን ወሳኝ ሚዛን የሚጫወት የኃይል ስብስብ 
የሚያደርገው ሌላኛው ጉዳይ አባል ሀገራቱ የዓለምን 47 
በመቶ የሚሆነው ነዳጅ ያለባቸው ሀገራት ስብስብ መሆኑ 
ሲሆን ይህ ሁሉ አቅም በምዕራባውያን እና አሜሪካ 
ተጽዕኖ ያሉ ታዳጊ ሀገራት ሌላ የፖለቲካ እና የኢኮኖሚ 
አማራጭ ኑሯቸው ስብስቡን እንዲቀላቀሉ እያደረጋቸው 
ይገኛል፡፡

በተለይም በዓለም ኢኮኖሚ ውስጥ ከባድ ተጽዕኖ 
ያላቸው በምዕራባውያን ተጽዕኖ የሚዘወሩት የዓለም 
ባንክ እና የዓለም ገንዘብ ድርጅትን ሊገዳደር የሚችል 
ለታዳጊ ሀገራት የተለያዩ ብድሮችን የሚያመቻች አዲስ 
ባንክ እ.ኤ.አ በ2014 መመስረታቸው የስብስቡን ጠንካራ 
አቅም የሚያሳይ ሌላኛው መስካሪ ጉዳይ ነው፡፡

የብሪክስ  አባል ሀገራት የዓለም ሀገራት መገበያያ 
ሁኖ በማገልገል ያለውን እና የአሜሪካ ጉልህ ተጽዕኖ 
የሚታይበትን የዓለም የግብይት ስርዓት በማስተካከል 
ሀገራት በዶላር  ከመገበያየት ይልቅ በራሳቸው የገንዘብ 
ምንዛሬ እንዲገበያዩ የሚያስችሉ የተለያዩ ስራዎችንም 
እያከናወኑ ይገኛል፡፡

በሰሞነኛው የዓለም አጀንዳም የሩሲያዋ ካዛን 
ከተማ አስራ ስድስተኛውን የብሪክስ መደበኛ ስብሰባ 
ለማስተናገድ ሽር ጉድ ስትል ሰንብታለች፡፡ ይህ መደበኛ 
ጉባኤ ኢትዮጵያ፣ ግብጽ፣ ኢራን፣ ሳወዲ አረቢያ እና 
የተባበሩት አረብ ኢሜሬት ስብስቡን ከተቀላቀሉ በኋላ 
ለመጀመሪያ ጊዜ የተካሄደ ስብሰባ ሲሆን ብሪክስ ከሚለው 
ስያሜ ወጥቶ ብሪክስ ፕላስ በሚል መጠሪያ ለመጀመሪያ 
ጊዜ ከጥቅምት 12 እስከ 14 2016 ዓ.ም ድረስ ተካሂዷል፡፡

በዚህ ስብሰባ ከአባላት ሀገራቱ በተጨማሪ ከሀያ 
በላይ ሀገራት በሩሲያዋ ካዛን ተጋብዘው   ጉባኤውን 
በንቃት ተሳትፈዋል። ብሪክስን መቀላቀል ከሚያስገኘው 
ዘርፈ ብዙ ጥቅም አኳያ እስካሁን ባለው መረጃ ከሰላሳ 
በላይ ሀገራት የብሪክስ ስብስብን ለመቀላቀል ያመለከቱ 
ሲሆን ከምስራቅ ኤሽያ እስከ አፍሪካ የተለያዩ ሀገራት 
የጥምረቱን ወሳኝነት በመረዳት የአባልነት ጥያቄያቸውን 
አቅርበው ውሳኔ እየጠበቁ ይገኛሉ፡፡

አዲስ የኃይል አማራጭ ሁኖ የቀረበው 
የብሪክስ ሀገራት ትብብር

ለብሪክስ አባልነት ጥያቄ ካቀረቡት ሀገራት መካከልም 
የዓለማችን ትልቅ የሙስሊም ቁጥር ሕዝብ ካላት 
ኢንዶኒዥያ እስከ የኔቶ አባል የሆነችው ቱርክ፣ ከአፍሪካ 
ባለ ብዙ ሕዝብ ቁጥሯ  ናይጀሪያ እስከ ማሌዥያ ድረስ 
የተለያዩ ወሳኝ ሀገራት አባል እንሁን የሚል ጥያቄ ካቀረቡ 
ሀገራት መካከል የሚጠቀሱ ናቸው፡፡

የብሪክስ ፕላስ አባላት ስብስብን መቀላቀል 
የሚያስገኘው ጥቅም በቀላሉ የሚታይ አይደለም። 
በተለይም የአሜሪካ እና ምዕራባውያን ጫናን ለማቅለል 
እና የኢኮኖሚ እና የፖለቲካ እሳቤያቸው ሁሉ በእነሱ 
እንዲቃኝ የሚገደዱበትን ጫና በመቅረፍ ትልቅ 
አስተዋጽዖ ይዞ መጥቷል፡፡

ሀገራት በእራሳቸው ገንዘብ እንዲገበያዩ እና 
አቅማቸውን እንዲያድግ ስብስቡ የጀመራቸው ስራዎች 
ብዙ ታዳጊ ሀገራት ወደ ብሪክስ ለመግባት እንዲሳቡ 
አድርጓቸዋል፡፡ በአባል ሀገራቱ መካከል የሚካሄደው 
የንግድ ልውውጥም ከጊዜ ወደ ጊዜ እያደገ የመጣ እና 
በዓለም ባንክ እና ገንዘብ ድርጅት ፍቃድ ብቻ ላይ 
ተመስርቶ  ሲሰጥ የነበረውን የብድር እና የእርዳታ 
ስርዓት በማስቀረት ሀገራት የተሻለ የብድር እና የእርዳታ 
አማራጭ እንዲኖራቸው የእድል በር ከፍቷል፡፡ የብሪክስ 
አባላት የንግድ ልውውጥ አቅምን የሚያሳየው ሌላኛው 
ጉዳይ የዓለማችን የቡድን ሰባት ሀገራት ተብለው የሚጠሩ 
ሀገራትን የንግድ ልውውጥ በመብለጥ ቀዳሚ ሁነው 
መገኘታቸው ነው፡፡

ምዕራባውያን በሰበብ አስባቡ የሚፈልጉትን ዓላማ 
ለማስፈጸም እና ጫና ውስጥ ለመክተት በተለያዩ ሀገራት 
የሚያደርጉትን ማዕቀብ በመቀነስ ሀገራት ምርታቸውን 
በራሳቸው ምንዛሬ እየተገበያዩ ቀላል እና ፈጣን የሆነ 
የንግድ ልውውጥ እንዲኖር አስችሏል፡፡

የተለያዩ ታዳጊ ሀገራት በተለይም የአፍሪካ እና 
የኤሺያ ሀገራት እንዲሳተፉ ፍላጎታቸውን እየገለጹ እና 
ስብስቡን ለመቀላቀል የበለጠ እንዲረባረቡ ያደረጋቸው 
ጉዳይም ይሄ ነው፡፡

የዓለማችን የኃይል ሚዛን ከሁለተኛው የዓለም 
ጦርነት በኋላ በቀዝቃዛው ጦርነት የምዕራብ እና የምስራቅ 
በቀድሞዋ ሶቭየት ህብረት እና አሜሪካ መሪነት ዓለም 
ለሁለት ተከፍላ ካሰለፈች በኋላ (በተለይም የሶቭዬት 
ሕብረት መፍረስን ተከትሎ) ዓለም የአንድ ዋልታ 
በተለይም  የአሜሪካ ተጽዕኖ እጅግ የጎላበት ነበር፡፡

በአሜሪካ እና በቀድሞዋ ሶቪየት ሕብረት የበላይነት 
ሲዘወር ከነበረው የቀዝቃዛው ጦርነት  ማግስት የአሜሪካ 
የበላይነት በዓለም ሚዛን ገዝፎ ይታይ የነበረ ቢሆንም 
አሁን ላይ የብሪክስ መምጣት የአባላት ሀገራት ትብብርን 
በማሳለጥ ለዓለማችን ሰላም፣ ኢኮኖሚ እና አጠቃላይ 
ሁኔታ ዘርፈ ብዙ ተዋናዮች ያሉበት ነባራዊ ዓለም 
መምጣቱን ብዙዎች እየገለጹ ይገኛሉ፡፡

ይሄም ብዙ ሀገራት በዓለም ፖለቲካ እና ኢኮኖሚ 
ላይ በባለቤትነት የሚጫወቱበት ዘርፈ ብዙ ተዋንያኖች 
ያሉበት ስርዓት እየመጣ መሆኑን መስካሪ ሲሆን 
ይሄ ነባራዊ ሁኔታ መምጣቱ ሰላማዊ እና አሳታፊ 
የሆነ የ21ኛውን ክፍለ ዘመን የሚመጥን የፖለቲካ እና 
የኢኮኖሚ ስርዓት እንዲኖር በማስቻል ሁሉም ሀገራት 
ለመላው ዓለም ሰላም እና እድገት የበኩላቸውን ሚና 
የሚጫወቱበትን እድል ይፈጥርላቸዋል፡፡

የብሪክስ አባል ሀገራት የንግድ እና ኢኮኖሚ ልውውጥ 
ቻይና ከጀመረችው የቤልት እና ሮድ መሰረተ ልማት 
አንስቶ አፍሪካን እስያን እና ላቲን አሜሪካን በማስተሳሰር 
ረገድም ትልቅ ሚና እየተጫወተ ይገኛል፡፡ ብሪክስ 
በዓለማችን የኢኮኖሚ እና ፖለቲካ ወሳኝ ሚና የሚጫወቱ 
ተቋማት ለውጥ እንዲያደርጉ በተለይም የተባበሩት 
መንግስታት ድርጅት የጸጥታው ምክር ቤት፣ የዓለም 
የገንዘብ ድርጅት እና የዓለም ባንክን የመሳሰሉ ተቋማት 
የታዳጊ ሀገራትን ድምጽ ሰምተው ማሻሻያ እንዲያደርጉ  
አባል ሀገራቱ ወሳኝ የኃይል ሚዛን እየተጫወቱ ይገኛሉ፡፡

በአፍሪካ ከአምስቱ ግዙፍ ኢኮኖሚ ባለቤቶች አንዷ 
የሆነችው ኢትዮጵያም ብሪክስን ከተቀላቀለች በኋላ 
ለመጀመሪያ ግዜ በሩሲያ ካዛን እየተካሄደ በሚገኘው 

ጉባኤ በጠቅላይ ሚኒስትር ዐቢይ አሕመድ (ዶክተር) 
እና  ልዑካን ቡድናቸው በተገኙበት በውጤታማነት 
ተሳትፋለች፡፡

ኢትዮጵያ እንደ ሀገር በዓለም ፖለቲካ ካላት ወሳኝነት 
አንጻር በስብሰባው የሚፈጠሩ እድሎችን በአግባቡ 
ተጠቅማበታለች ማለት ይቻላል፡፡  መሪዎች ንግግር 
ባደረጉበት በዚህ ስብሰባ ላይ ጠቅላይ ሚኒስቴር ዐቢይ 
አሕመድ (ዶክተር)  የኢትዮጵያን  አቋም  ለአባል አገራቱ  
ተናግረዋል።

ጠቅላይ ሚኒስትር  ዐቢይ አሕመድ (ዶክተር) 
በንግግራቸው አሁን ዓለማችን ከተጋረጠባት  አያሌ 
የፖለቲካ ኢኮኖሚ እና ሌሎች መሰል  እንቅፋቶች 
ለመሻገር የብሪክስ አባል አገራት የባለብዙ ግንኙነት 
መድረክ በእጅጉ ወሳኝ መሆኑን አንስተዋል። እንደ 
አዲስ የብሪክስ አባል አገርነትም ትብብሩ ወደላቀ ደረጃ 
እንዲያድግ እንደምትሰራ አሳውቀዋል። ይህ ንግግራቸው 
ኢትዮጵያ በጥምረቱ ላይ የሚኖራትን ቀጣይ ድርሻ 
ያመላከተም ነበር።

የሪፐብሊክ ኦፍ ራሺያ ፕሬዚዳንት ብላድሚር 
ፑቲንን ጨምሮ በርካታ የአገር መሪዎች በተገኙበት 
በዚህ መድረክ ላይ ጥምረቱ በማደግ ላይ ያሉትን እና 
ያደጉ አገራትን እኩል በፍትሀዊነት ተጠቃሚ የሚያደርግ 
መሆኑን ጠቅላይ ሚኒስትሩ ማንሳታቸው ኢትዮጵያ 
ለጥምረቱ ያላትን እምነት ያመላከተ ነበር። በማደግ ላይ 
ያሉ አገራት በዓለም ፍትሀዊ ያልሆነ ፋይናንስ ስርዓት 
ምክንያት እንቅፋት እንደገጠማቸው  በንግግራቸው ላይ 
የጠቀሱት ይህም  ኢፍትሀዊና ያልተመጣጠነ እድገት 
ማስከተሉን ገልፀዋል። ይህ ንግግራቸው በቀጥታ 
በአሜሪካና ምእራባውያን ጠንካራ እጅ የሚዘወሩትን  
የዓለም ባንክና አይ ኤም ኤፍ ኢፍትሃዊነት የተቸ ነበር።

ጠቅላይ ሚኒስትሩ በመጀመሪያው የብሪክስ ተሳትፎና 
ንግግራቸው ላይ ትኩረት የሰጡት የአየር ንብረት ለውጥ 
ነበር። በዚህ ረገድ ያደጉ አገራት የአየር ንብረት ለውጥ 
ለመከላከል የፋይናንስ ድጋፍ ማድረግን ችላ ማለታቸው 
ችግሩ እንዲባባስ ምክንያት መሆኑን በማንሳት ተችተዋል። 
ኢትዮጵያ በዚህ ረገድ 40 ቢሊዮን ችግኝ በመትከል 
የአየር ንብረት ለውጡን ለመከላከል እየሰራች መሆኑን 
በማንሳትም ጉዳዩ ትብብርና ትኩረት እንደሚሻ ለማሳየት 
ጥረት አድርገዋል።    

በተለይም ጠቅላይ ሚኒስትር ዐቢይ አሕመድ 
(ዶክተር) ከመደበኛ ስብሰባው ጎን ለጎን ከተለያዩ ሀገራት 
ጋር የሁለትዮሽ ውይይት ማድረጋቸው በቀጣይ ከሁሉም 
ሀገራት ፖለቲካዊ እና ኢኮኖሚያዊ ትብብርን  በማጠናከር 
መልካም አጋጣሚን ፈጥሯል፡፡

ጠቅላይ ሚኒስትር ዐቢይ አሕመድ (ዶክተር) 
ከመደበኛ ስብሰባው ጎን ለጎን በእስካሁኑ ቆይታቸው 
ከአረብ ኤምሬትስ ፕሬዚዳንት መሃመድ ዛይድ 
አልናህያን፣ ከደቡብ አፍሪካ ፕሬዚዳንት ሲሪል 
ራማፎሳ፣ ከኢራኑ ፕሬዚዳንት መስዑድ ፔዥሺካን ጋር 
ያደርጓቸው ውይይቶችም ኢትዮጵያ የብሪክስ ስብስብን 
በውጤታማነት እየተጠቀመችበት ለመሆኑ ማሳያ ነው፡፡

ከዚህ በተጨማሪም የስብሰባው አዘጋጅ ከሆነችው 
ሩሲያ ፕሬዚዳንት ቭላድሚር ፑቲን ጋር የነበራቸው 
ቆይታም ፍሬያማ እንደነበር የወጡት መረጃዎች 
ያመለክታሉ። ፕሬዚዳንት ፑቲን ኢትዮጵያ በዓለም 
ፖለቲካ ትልቅ አቅም ያላት ሀገር መሆኗን በመግለጽ 
ኢትዮጵያ በብሪክስ ንቁ ተዋናይ ሁና እንድትቀጥል 
ያላቸውን መልካም ዝግጁነት እና በጎ ምኞት ገልጸዋል፡፡

ኢትዮጵያም ከሰላሳ በላይ የተለያዩ ሀገራት የአባልነት 
ጥያቄ ባቀረቡበት የብሪክስ ስብስብ የተመረጠችበት 
መንገድ የሀገሪቱ አቅም እና ጠቀሜታ የሚያሳይ መሆኑን 
በመረዳት እስካሁን በመንግስት የተሰሩ ዲፕሎማሲያዊ 
ስራዎችን አጠናክሮ መቀጠል ያስፈልጋል፡፡ ወሳኝ 
የሆነውን የብሪክስ ትብብር መቀላቀሏ ይዞት የሚመጣውን 
እድል ውጤታማ በሆነ መንገድ ለመጠቀም ያግዛታል። 
ቀጣይነት ያለው አሁንም መሰራት ያለባቸው ተግባራትን 
ማከናወን ከሁሉም ባለድርሻ አካላት የሚጠበቅም ነው፡፡ 

ኢትዮጵያ በዚህ ረገድ 
40 ቢሊዮን ችግኝ 
በመትከል የአየር 
ንብረት ለውጡን 
ለመከላከል እየሰራች 
መሆኑን በማንሳትም 
ጉዳዩ ትብብርና ትኩረት 
እንደሚሻ ለማሳየት 
ጥረት አድርገዋል



የዘመን እንግዳ

          አዲስ ዘመን   ቅዳሜ ጥቅምት 16 ቀን 2017 ዓ.ም ገጽ 7
ወቅታዊ እና ቃለ ምልልሶች

ወደ ገጽ 8 ዞሯል

አስቴር ኤልያስ

ሰሜን ሸዋ ዞን፣ መንዲዳ የሚባለው አካባቢ የትውልድ 
ስፍራቸው ነው። የተማሩትም በዚያው አካባቢ ነው። 
የ12ኛን ክፍል መልቀቂያ ፈተና ወስደው ለከፍተኛ ትምህርት 
የሚያበቃ ነጥብ በማግኘታቸው የጂማ ዩኒቨርሲቲን 
ተቀላቀሉ። በዚያም የመጀመሪያ ዲግሪያቸውን በቡና እና 
ሻይ እና ቅመማቅመም ፕሮዳክሽን ማኔጅመንት (Coffee, 
Tea and Spices Production and Management) ላይ 
ሰርተዋል።  

ቡና እና ሻይ ድርጅት ጨምሮ በተለያዩ ተቋማት 
በሙያቸው አገልግለዋል። ከተለያዩ የውጭ ድርጅቶች ጋርም 
በቡና ዙሪያ ሰርተዋል። በ2011 ዓ.ም በቡና ዙሪያ ስልጠናን 
ጨምሮ የተለያዩ አገልግሎቶችን የሚሰጥ የራሳቸው ኩባንያ 
መስርተዋል፡፡

ኩባንያቸው በዋናነት ለቡናው አምራች አርሶ አደር፣ 
ላኪ እና በሰንሰለቱ ውስጥ ላሉ አካላት፤ በቡና ማምረት፣ 
አዘገጃጀት፣ አቆላል፣ ደረጃ አወጣጥ፣ ኤክስፖርት አሰራር 
ላይ ስልጠና የሚሰጥ ነው።   

እንግዳችን አቶ አቶ አሸናፊ አሰፋ ይባላሉ፤ የላይፍ 
አግሮ የቡና ማሰልጠኛ ተቋም  መስራች እና ስራ አስኪያጅ  
ናቸው ። ቡናን በተመለከተ ላለፉት ሶስት አስርት ዓመታት 
በአገር ውስጥም ሆነ በውጭ አገር ከተለያዩ ድርጅቶች ጋር 
ሲሰሩ የቆዩ እንደመሆናቸው ካላቸው የካበተ እውቀት እና 
ልምድ እንዲያካፍሉን ከእርሳቸው ጋር ቆይታ አድርገን 
ተከታዩን አጠናቅረናል።  

አዲስ ዘመን፡- በቡና ዘርፉ ወደስልጠና ለመምጣት 
የተነሳሱበት ምክንያት ምንድን ነው ? 

አቶ አሸናፊ፡- በተለያዩ መስሪያ ቤቶች ውስጥ ከቡና 
ጋር ተያያዥ የሆኑ ስራዎችን ተቀጥሬ ስሰራ ረጅም ዓመት 
አስቆጥሬያለሁ። በተለይም ከቡና አምራች አርሶ አደር ጋርም 
ሆነ ከቡና ላኪው ጋር ሰፋ ያለ ቁርኝነት ነበረኝ። በዚህ 
ሰንሰለት ውስጥ ብዙ እንደ መቆየቴ በርከት ያለ ክፍተቶችን 
ለማየት ችያለሁ።  የኢትዮጵያ ቡና ተፈጥሯዊ ጣዕሙ ጥሩ 
ቢሆንም፤ በቅድመ ምርት እና በድህረ ምርት አያያዝ ላይ 
ችግር መኖሩን ማስተዋል ችያለሁ። ከዚህ አንጻር ሲታይ 
የኢትዮጵያ ቡና ችግር ውስጥ እንዳለና ክፍተት ያለበት 
መሆኑን መረዳት አያዳግትም።   

ይህንን ክፍተት ሙሉ በሙሉ መሙላት ባንችልም 
የራሳችንን ድርሻ  እናበርክት በሚል ኩባንያውን ለመመስረት 
የወሰንነው። በዋናነቱ ዘርፉ ላይም እንደቆየ እንደ አንድ 
ባለሙያ ትልቁ ችግር የነበረው ከአመራረትና ከጥራት ጋር 
የተያያዘ ችግር ነው። ይህን ችግር አስተውለን በተሻለ መልኩ 
ቡና ላይ ብንሰራ በሰንሰለቱ ውስጥ ያሉ በሙሉ ተጠቃሚ 
ይሆናሉ በሚል ተነሳሽነት ነው ወደስራ የገባነው። በዚህም 
አሁን ላይ  የበኩላችንን በመወጣት አገራችን የተሻለ የውጭ 
ምንዛሬ እንድታገኝ ጥረት በማድረግ ላይ እንገኛለን። 

ቡናችን በጥራቱና በጣዕሙ የተሻለ ሆኖ እንዲወጣ 
ፍላጎታችን ነው፤ ከዚህ አኳያ ባለሙያዎችን እያፈራን 
ማውጣት ካልቻልን ችግር በመሆኑ በኩባንያችን በኩል 
በርከት ያሉ ባለሙያዎችን ባለፉት ስድስት ዓመታት ማፍራት 
ችለናል። ቢያንስ ከ700 እስከ 750 ያህል ባለሙያዎችን ብቁ 
አድርገናል ብለን እናስባለን። ከዚህ ቀደም ቡና እንዴት 
እንደሚሰራ ይህ አይነቱ የስልጠና እድል አልነበረም። 

አዲስ ዘመን፡- በኢትዮጵያ ምን ያህል የቡና 
አይነቶች አሉ?

አቶ አሸነናፊ፡- ቡና የተወለደው ኢትዮጵያ ውስጥ 
ነው። ለዓለም ያበረከተችውም ኢትዮጵያ በመሆኗ 
“አረንጓዴው ወርቃችን” ብለን እስከመጥራት ደርሰናል። 
ወደቡና አይነቶቹ ስመጣ ዘርዘር አድርጎ መናገርን 
ይጠይቃል፡፡

 በዝርያ ደረጃ የምናወራ ከሆነ በዓለም አቀፍ ላይ ቡና 
ወደ 500 ዝርያዎች አሉት። ከእነዚህ ውስጥ ግን በደንብ 
እየተመረቱ ያሉት ሁለት አይነት ዝርያዎች ናቸው። እነዚህም 
አረቢካ እና ሮቡስታ የቡና ዝርያዎች ናቸው። 

ኢትዮጵያ የምታመርተው አረቢካ የተባለውን የቡና 
አይነት ነው። አረቢካ የተባለው ቡና ደግሞ በጣዕሙ በጣም 
የተወደደ፣ ቃናውም ሆነ ካፊኑም ለሰዎች ተስማሚ ነው። 

“ኢትዮጵያ ከአስር ሺ በላይ የአረቢካ ቡና 
ንዑስ ዝርያዎች የሚገኙባት ሀገር ነች” 

አቶ አሸናፊ አሰፋ

የላይፍ አግሮ የቡና ማሰልጠኛ ተቋም ባለቤትና ስራ አስኪያጅ

ሩቡስታው ደግሞ ምሬቱና ካፊኑ ከፍ ስለሚል ሲጠጣ ምሬቱ 
ትንሽ ያዝ ያደርጋል። ስለሆነም በግማሽ ያህል ተመራጭነቱ 
ከአረቢካ ቡና ይቀንሳል።  

ኢትዮጵያ የምታመርተው አረቢካ ቡና ይሁን እንጂ 
በውስጡ ደግሞ የተለያዩ የአረቢካ ቡና ንዑስ ዝርያዎች 
አሉ። እነዚህ ንዑስ ዝርያዎች ከአስር ሺ በላይ ናቸው ተብሎ 
ይታሰባል። በተለያዩ አካባቢዎች አሁን እየበቀሉ ያሉና ወደ 
ዓለም ገበያም እየቀረቡ የሚገኙ በርካታ ዝርያዎች አሉ፡፡

በሌላ ቡኩል ቡናን በቅርጽ ስናስተውለው ደግሞ 
በሁለት የተከፈለ ነው። ይኸውም አንደኛው (Bourbon) 
የተባለ አይነት ሲሆን፣ ከበብ ብሎ ወፈር የሚል ቅርጽ 
ያለው ነው። የዚህ አይነቱ የአረቢካ ቡና ንዑስ ዝርያ ብዙ 
ጊዜ መገኛው በሲዳማ፣ በይርጋ ጨፌ እና ጉጂ እንዲሁም 
አርሲ አካባቢ ነው። ሁለተኛው ደግሞ ሽንጠ ረጃጅም ሆኖ 
ጫፍና ጫፉ ሾል ያለ የቡና አይነት ነው። ይህ መገኛው 
ጅማ፣ ነቀምት፣ ካፋ፣ ቴፒ፣ አልፎ አልፎ ደግሞ በሐረር 
ዙሪያ ሲሆን፣ ቲፒካ (typica) በመባል የሚታወቅ የአረቢካ 
ቡና ንዑስ ዝርያ ነው። 

እነዚህ ሁለቱ ዝርያዎች በጣም ታዋቂ ይሁኑ እንጂ 
በርካታ ንዑሱ ዝርያዎች አሉ። የቡና መገኛ እንደመሆናችን 
ለዓለም ያስገኘነው የቡና ዝርያዎችም በጣም በርካታ 
ናቸው። በዓለም አቀፍ ደረጃ ያሉ አካላት ደግሞ ዝርያዎቹን 
እያዳቀሉ ወደተለያየ የዝርያ አይነት አስፍተዋቸዋል። 
ይሁንና እኛ የቡና ምንጩ ነን። 

አዲስ ዘመን፡- ከምርቱ ምን ያህል ተጠቃሚ 
ሆነናል? ካልሆንስ የሚጠበቀውን ያህል ተጠቃሚ  
እንዳንሆን  በዋነኛነት የሚጠቀሱ  ችግሮች  ምንድን  
ናቸው?

አቶ አሸናፊ፡- ኢትዮጵያ ያላት የመሬት አቀማመጥና 
የአየር ንብረት አጠቃላይ ለቡና ምርት ምቹ ነው። በተለይ 
የኦሮሚያ፣ ሲዳማ፣ ደቡብና ደቡብ ምዕራብ አካባቢዎች 
በሙሉ ከፍተኛ ቡና የማምረት አቅም አላቸው። ይህ ሁሉ 
ቡናን ማምረት የሚያስችል ምቹ ሁኔታ ይኑር እንጂ ከቡና 
ምርት የሚፈለገውን ያህል አልተጠቀምንም፡፡

አለመጠቀማችንን የሚያሳይ ምን ነገር አለ ከተባለ 
እስካሁን በቡና ተሸፍኖ ያለ መሬት በሔክታር ሲሰላ ከ500 
ሺ አይበልጥም፤ ይህ የቅርብ ጊዜ መረጃ ነው። ቡና ማምረት 
የጀመርነው ከአንድ ምዕተ ዓመት በላይ ይሆናል፤ ከዚያን 
ጊዜ ጀምሮ ምንም እንኳ ቡና ማምረት የሚያስችል ወደ 
ሶስት ሚሊዮን ሔክታር የሚጠጋ መሬት ቢኖረንም አሁንም 
ከ500 ሺ ሔክታር መሬት እልፍ አለማለታችን የአደባባይ 
ምስጢር ነው። ይህ ማለት ካለን መሬት እየተጠቀምን ያለው 
አንድ በመቶ የሚሆነውን ብቻ ነው ማለት ነው።  

ወደ 25 ሚሊዮን የሚገመተው የኢትዮጵያ ሕዝብ 
በቡና ዘርፉ ላይ ተቀጥሮ ራሱን የሚያስተዳድር ነው። ከ35 
እስከ 40 በመቶ ደግሞ ውጭ ምንዛሬውን ወደ ኢትዮጵያ 
የሚያመጣው ይኸው ቡና ነው። ስለዚህ ኢትዮጵያ ባላት 
ምቹ ሁኔታ ቡናን ማምረት ብትችል ዘርፉ ብቻ የኢትዮጵያን 
ሕዝብ መቅጠር የሚችል ነው። የውጭ ምንዛሬያችንም አሁን 
ከምናገኘው በአምስትና በስድስት እጥፍ እንደሚጨምር 
መገመት አያዳግትም። እውነት ለመናገር ሀብታችን በሆነው 
ቡናችን ላይ ተኝተንበታል። 

አዲስ ዘመን፡- በሀገር ውስጥ ቡናን የሚመለከቱ 
ምርምሮች በመካሔድ ላይ ናቸው ማለት እንችላለን?

አቶ አሸናፊ፡- እኔ እስከማውቀው ድረስ ምርምሮች 
አሉ፤ የጅማ ምርምር ማዕከል ብዙ ጊዜ በቡና ላይ ምርምር 
ይሰራል። በተለይ የተሻሻሉ የቡና ዝርያዎችንና በሽታን 
እንዲሁም ድርቅን የሚቋቋሙ ዝርያዎችን እያወጣ ለአርሶ 
አደሩ እያሰራጨ ይገኛል። ይሁንና እኔ እስከማውቀው 
እየተሰራ ያለው የምርምር ስራ በቂ አይደለም። 

እኛ ቡናን ከአንዱ ቦታ ሔደን ለቅመን በማምጣት የዚህ 
አካባቢ ቡና ነው ከማለት በዘለለ የአንዱን ጣዕም ከሌላው 
ጋር በማወራረስ የተለያዩ ስራዎችን ብንሰራ እና ተጨማሪ 
የጣዕም አይነቶችን ለገበያ ብናቀርብ ውጤታማ የሚያደርገን 
ነው፤ ይሁንና በዚህ ዙሪያ ገና ምንም አልተሰራም ማለት 
ይቻላል። ምርምር ሲሰራ ከቡና ቀማሽና ከአግሮኖሚስት 
በተጨማሪም ከገበያው አንግልም እንዲሁ ባለሙያዎች 
መኖር አለባቸው። ብዙውን ስራ በአሁኑ ሰዓት እየሰራ 

ያለው የጅማ ምርምር ማዕከል ቢሆንም፤ በቡና ምርምር 
ዙሪያ በበቂ ሁኔታ ተሰርቶ የኢትዮጵያ ቡና የተሻለ ደረጃ 
ላይ ነው ብዬ ግን አላምንም። 

አዲስ ዘመን፡- በዓለም አቀፍ ደረጃ የሚታወቁ 
አንዳንድ ድርጅቶች፤ ሀገር ውስጥ መሬት   ወስደው 
ቡና እያለሙ እንደሆነ ይታወቃል፤ ይህ ሀገሪቱን 
ምን ያህል ተጠቃሚ ያደርጋል፤ ከእነዚህ ተቋማት 
የሚወሰድ ተሞክሮ አለ?

አቶ አሸናፊ፡- መጠኑ አነስተኛ ነው እንጂ የውጭ 
ባለሀብቶች ገብተው በማልማት ላይ ናቸው። ብዙዎቹ 
ደግሞ የሚሰሩት ከኢትዮጵያ ጋር በጆይንት ቬንቸር ነው። 
በተወሰነ ደረጃ እርሻው ላይ መስራት የተጀመረ ሲሆን፣ 
አዲሱ ፖሊሲም ኢትዮጵያ በሯን ክፍት ማድረጓን የሚያሳይ 
ነውና የውጭ ኢንቨስተሮች በቡናም ሆነ በሌሎችም ስራዎች 
ላይ ገብተው መስራት የሚያስችል ሁኔታ በመፈጠር ላይ 
ነው። ይሁንና እስካሁን ባለው ሒደት በእርሻውም ሆነ 
እሴት ጨምሮ በመላኩ ረገድ ገብተው እየሰሩ ያሉ ውስን 
ናቸው ማለት ይቻላል። 

የውጭ ባለሀብቱ ሲመጡ ካፒታል ይዘው ነው፤ ከሁሉ 
በላይ ግን የተለያዩ ቴክኖሎጂዎችን ይዘው ስለሚመጡ 
ኢትዮጵያን የሚጠቅማት የእውቀት ሽግግሩ ነው። 
ያላየነውንና ያላስተዋልነውን አንግል እንድናይ ያግዘናል። 
ስለሆነም ከምንም በላይ በዚህ ዙሪያ ቢሰራበት የበለጠ 
ውጤት ያስገኛል የሚል እምነት አለኝ።  

አዲስ ዘመን፡- ኢትዮጵያ የጥዑም ቡና ባለቤት 
ናት እየተባለ ይነገራል፤ የኢትዮጵያ ቡና የጣዕም 
ልኬት የሚገለጸው እንዴት ነው? 

አቶ አሸናፊ፡- ቡናን በተመለከተ እንደ አገር ውስጥም 
ሆነ እንደ ውጭ ስታንዳርድ አለን። ጥሩ ጣዕም አለው 
ለማለትም መለኪያ መንገዶች አሉን። እነዚህም ዓለም 
አቀፋዊ ተቀባይነት ያላቸው የጥራት መለኪያዎች ናቸው። 
እነዚህም በዋናነት የሚከፈሉት በሁለት ነው፡፡

ኢትዮጵያ የምታመርተው 
አረቢካ ቡና ይሁን እንጂ 
በውስጡ ደግሞ የተለያዩ 

የአረቢካ ቡና ንዕስ ዝርያዎች አሉ፡፡ 
እነዚህ ንዑስ ዝርያዎች ከአስር ሺ
 በላይ ናቸው ተብሎ ይታሰባል፡፡ 
በተለያዩ አካባቢዎች አሁን እየበቀሉ 
ያሉና ወደ ዓለም ገበያም እየቀረቡ 
የሚገኙ በርካታ ዝርያዎች አሉ

ፎ
ቶ

፡ 
ገባ

ቦ 
ገብ

ሬ

ከ7ኛው ገጽ የዞረ

  አንደኛው በጥሬው የሚመረመር ነው፤ በጥሬ ላይ 
የሚያሟላቸው ለምሳሌ በውስጡ ያለው የእርጥበት መጠን 
ጣዕሙ ላይ ተጽዕኖ ያመጣል፤ የፍሬው መጠንና ሽታው 
ራሱ ስለቡናው አዘገጃጀት ስለጣዕሙ ብዙ ይናገራል። የቡና 
ቀለም በራሱ መለኪያ ነው። 

በዋናነት ግን ስናመርት በድኀረ ምርትና በቅድመ 
ምርት አያያዝ ምክንያት ቡናው ላይ የሚመጡ ጉድለቶች 
አሉ። ለምሳሌ በአግባቡ ባለመልቀም፣ ባለማስጣትና ቡናው 
ሳይደርስ በመልቀም ወይም ደግሞ አልፎበት በመልቀም 
የሚፈጠሩ ጉድለቶች አሉ። ጉድለቱ እየበዛ ከመጣ 
ደረጃውም የዚያኑ ያህል ዝቅ ስለሚል እስከ አምስተኛ ደረጃ 
ድረስ ዝቅ እያለ ስያሜ የሚያገኝ ይሆናል። 

በዋናነት ግን ጥራትን ለመመዘን የቡናውን 60 በመቶው 
የሚይዘው ቅምሻ ሲሆን፣ 40 በመቶው ደግሞ የሚይዘው 
ጥሬው ነው። አንድ ሰው ቡና ቀምሶ ጥዑም ነው የሚለው 
በአራት መስፈርቶች ለክቶት ነው። የመጀመሪያው አሲዲቲ 
የሚባለው ነው፣ ቡናውን ስንጠጣ የምላሳችን ጫፍና ጫፉ 
ላይ ወጋ አድርጎ ወዲያውኑ እንድንውጠው የሚያደርገን 
ነገር ካለው ማለትም ልክ እንደ ዋይን ፍሬ ወጋ አድርጎ 
ወዲያውኑ የሚጣፍጥ አይነት ነገር ካለው እንድንተፋው 
ሳይሆን እንድንውጠው የሚያደርገው ነገር አለውና በቀጥታ 
በዓለም አቀፍ ደረጃ ዋጋ ማውጣት የሚችል ቡና ነው ማለት 
ነው። እናም ዓለም አቀፍ ቡና ገዥዎች ለዚህ አይነት ጣዕም 
ያለው ቡና ለመክፈል ፈቃደኞች ናቸው። 

ሁለተኛው መስፈርት ደግሞ በባህላችንም የሚታወቅ 
አይነት ሲሆን፣ “ክባዴ” በመባል ይታወቃል። ከየትኛውም 
አካባቢ የተገኘ ቡና በእኩል ውሃና ዱቄት ተፈልቶ፤ አንዱ 
ወፍራም፣  ሌላው ቀጭን ሊሆን ይችላል። የውፍረቱም 
የቅጥነቱም ደረጃ የተለያየ ይሆናል፤ ሶስተኛው መለኪያ ቃና 
የምንለው ነው፤ ብዙ ጊዜ የአሲዱና የክባዴው መስተጋብር 
ነው ቃና የሚሰጠው ይባላል፡፡

ቃና ሲባል ለምሳሌ ዋይን ዋይን የሚል ሊሆን ይችላል፤ 
ለምሳሌ ጅማ ላይ ያለውን የታጠበ የሊሙ ቡና ልክ ቀይ 
ዋይን ሲጠጣ የሚሰጠውን አይነት ቃና ያለው ነው። ወደ 
ሲዳማ ብንሔድ ደግሞ የድብልቅ ቅመም አይነት ቃና 
ያለው ነው። ወደ ይርጋ ጨፌ ደግሞ ሲኬድ ከአበባ ውስጥ 
የሚነሳው የዱቄቱ አይነት ቃና ያለው ነው። ወደ ጉጂ ስናቀና 
ደግሞ የማንጎ፣ ፓፓያ፣ አፕልና መሰል የፍራፍሬ አይነት 
ቃና ያለው ነው። ወደ ሐረር ብንሔድ ደግሞ ልክ የለጋ 
ቅቤ ወይም የገበታ አይነት ቃና ያለው ነው። ኢትዮጵያን 
ለየት የሚያደርጋት እነዚህ የተለያየ ቃና/ጣዕም ቡና ባለቤት 
በመሆኗም ነው። 

አዲስ ዘመን፡- የኢትዮጵያ ቡና የጣዕም ልኬት 
ያለበት ደረጃስ ከሌሎች ቡና ላኪ አገሮች የሚለየው 
በምንድን ነው?

አቶ አሸናፊ፡- በዋናነት የሚለየው ኢትዮጵያ በጣም 
ሰፊ ጣዕም ያላት ናት። ለምሳሌ የዓለማችን አንደኛ ቡና 
አምራች አገር ብራዚል ብንሔድ ቡናው በደረጃ ይለያያል 
እንጂ ጣዕሙ አንድ አይነት ነው። ደረጃ አንዱ በጣም ንጹህ 
ነው፤ ደረጃ ሁለት ደግሞ አነስ ያለ ጥራት የያዘ ነው፤ በዚያ 
ልክ ጥራቱ እንደየደረጃው እያነሰ ይቀጥላል፡፡

 ኢትዮጵያ ውስጥ ግን ያለውን ቡና የምንሸጠው 
በጣዕሙ ነው። ኢትዮጵያ ቡናን ለገዥ የምትሸጠው 
“የትኛውን አይነት ጣዕም ትፈልጋለህ” በማለት ነው። 
በአሁኑ ወቅት የተለዩና የታወቁ በትንሹ ወደ 30 ገደማ 
ጣዕም አለን። እንዲያውም ከዚህ በላይ እንደሆነ ይነገራል። 
30ዎቹ ግን ወደገበያው የገቡ የጣዕም አይነቶች ናቸው። 
አንዳንዴ ከፍራፍሬም በተናጠል የብርቱኳን ጣዕም ብቻ 
ያለው አለ። እንዲህ የብዙ ጣዕም ባለቤት መሆኑ ትልቅ 
እድል ነው፤ ሌላው አገር ላይ ያለው በጣም ውስን ጣዕም 
ነው። 

ኢትዮጵያ የዚህ ሁሉ ጣዕም ባለቤት መሆን የቻለችው 
የአየር ንብረት ምቹ በመሆኑ ነው። በአገራችን እያንዳንዱ 
ቦታ ያለው የመሬት አቀማመጥም ሆነ በአፈር ውስጥ 
ያለው ይዘት የተለያየ ነው። ስለዚህ ኢትዮጵያ ቡናዋን 
ስትሸጥ ቡና ብላ ብቻ አይደለም፤ ደንበኞቿን “የትኛውን 
ጣዕም ነው የምትፈልጉት?” በማለት በማማረጥም ጭምር 
ነው። ልክ ምግብ ቤት ገብተን ሜኑ (የምግብ ዝርዝር) 
ቀርቦልን ማማረጥ እንደምንችለው ሁሉ ኢትዮጵያም 
የምታስመርጠው የተለያየ አይነት የቡና ጣዕም አላት። 

ነገር ግን በዚህ ረገድ የበለጠ የቡና ጣዕም እንዲኖረን 
በውስን ደረጃ እንጂ በሰፊው እየሰራንበት አይደለም። 
ከዚህም በላይ የአንዱን አካባቢ ቡና ከሌላው አካባቢ 
እያደባለቅን መስራት ብንችል የተለያየ አይነት ጣዕም 

ማምጣት የሚያስችለን ምቹ ሁኔታ አለን። ይህ እድል 
ዓለምን ገና ጉድ የምናሰኝበት ነው፤ በአሁኑ ወቅት ቡናችንን 
እየሸጥን ያለነው የይርጋ ጨፌን በይርጋ ጨፌ፣ የሲዳማን 
በሲዳማ፣ የነቀምትን በነቀምት፣ የጂማን በጂማ እያደረግን 
ነው። 

ነገር ግን እያዳቀልን የተለያየ የቡና ጣዕም እያወጣን 
ዓለምን ጉድ ልናሰኝበት የምንችልበት አቅም ደግሞ አለን። 
በዋናነት ግን አሁን ወደ 30 አይነት ጣዕሞች አሉና እሱ 
ኢትዮጵያን ከሌላው ቡና ላኪ አገር ለይቷል ማለት ይቻላል። 

አዲስ ዘመን፡- ከጥዑም ቡና ጀርባ ያሉ ቡና 
አምራቾች ተገቢው መስመር ላይ ናቸው ብለው 
ያስባሉ? የዓለም ገበያ በሚፈልገው ጥራትና ብዛትስ 
በማምረት ላይ ይገኛሉ?

አቶ አሸናፊ፡- በመጠን ደረጃ ሲታይ ኢትዮጵያ 
አስቀድሜ እንደገለጽኩት ገና አንድ ስድስተኛውን እንኳ 
የማምረት እድላችንን አልተጠቀምንበትም። በአማካይ 
ኢትዮጵያ እስካሁን የላከችው 320 ሺ ቶን ቡና አካባቢ 
ነው። ይህንን የላከችው ከለማው ከ500 ሺ ሔክታር መሬት 
ላይ ነው። ስለዚህ ካለን አቅም አኳያ ቡናውን በአግባቡ 
አምርተናል ብዬ አለላስብም። ነገር ግን ከተደራሽነትና 
ከጣዕም አኳያ በርካታ ቡና ወደተለያየ የዓለም ክፍል 
በመላክ ላይ ይገኛል። በብዛትና በጥራት ነው ወይ ከተባለ 
ግን አይደለም። 

ወደ አምራቾቹ አርሶ አደሮች ስንመጣ ደግሞ እስካሁን 
ባለው ሁኔታ በአግባቡ ተጠቅመዋል የሚል መረጃ 
የለኝም። በአጠቃላይ የቡና አሻሻጡ ሰንሰለት የተራዘመ 
ነበር። እንዲያው ከጥቂት ዓመት በፊት በአምራቹ አርሶ 
አደርና በቡና ላኪው መካከል ብዙዎች ነበሩ። ከዚህ የተነሳ 
ተጠቃሚ የሚሆኑት ከአርሶ አደሮቹ ይልቅ በመካከል ያሉ 
አካላት ናቸው፡፡

 አሁን ግን ይህን ትንሽ ለማጥበብ ተሞክሯል። ይሁንና 
አሁንም በመካከል ሌላ አካል መኖር የለበትም ማለት 
አይቻልም። አንድ ላኪ ወደ እያንዳንዱ አርሶ አደር ዘንድ 
በቀላሉ መድረስ አይችልም፤ የግድ ሌላ አካል ያስፈልጋል። 
ቡና አምራቹ በተለያየ ክልልና በተለያየ ቦታ ተበታትኖ ያለ 
እንደመሆኑ ስራው ሊስተጓጎልበት ይችላል። 

አዲስ ዘመን፡- ኢትዮጵያ ወደ ዓለም አቀፍ 
ገበያ ቡናን በመላክ አምስተኛ ደረጃ ላይ እንዳለች 
ይነገራል፤ በመላኩ ረገድ ፊተኛው መስመር ላይ 
እንደመገኘቷ በዚያው ልክ ተጠቃሚ ናት ይላሉ?

አቶ አሸናፊ፡- በእርግጥ ቡና በላክነው ልክ 

ተጠቃሚዎች ነን፤ ነገር ግን ካለን ምቹ ሁኔታ የተነሳ 
በዓለም አቀፍ ደረጃ አምስተኛ ደረጃ ላይ መገኘት ነበረብን 
ወይ? የሚያስብል ነገር አለ፤ ይህ ቁጭት የሚፈጥር ነው። 
ምክንያቱም ምቹ እና ተስማሚ የአየር ንብረትም ሆነ ሰፊ 
መሬት ያለን አገር እንደመሆናችን ከዚህም በላይ ደረጃ 
መያዝ ነበረብን ባይ ነኝ፤ እነ ብራዚልና ቬትናም በአሁኑ 
ወቅት ሊታረስ የሚችል መሬታቸውን ጨርሰዋል። 
ሶስተኛዋ ኮሎምቢያ አራተኛዋ ደግሞ ኢንዶኔዥያ ናት፤ 
እነርሱም ቢሆኑ ሀብታቸውን አሟጥጠው በመጠቀማቸው 
አቅማቸውን ጨርሰዋል ማለት እንችላለን። 

እኛ ግን ሙሉ በሙሉ አቅማችንን መጠቀም ብንችል 
ተጠቃሚነታችን በዚያው ልክ የሚያድግ ሲሆን፣ የላኪነት 
ደረጃችንም ወደ ሁለትና ሶስት መምጣት ይችላል። 
በተጨማሪም የኢትዮጵያ ቡና በብዛቱ ሳይሆን ጥራቱ 
በጣም የታወቀ ስለሆነ ተደራሽነታችን ይሰፋል። የውጭ 
ምንዛሬ የማግኘት እድላችንም ያድጋል። በዚያው ልክ 
በሰንሰለቱ ውስጥ ያሉ ሁሉ የተሻለ ተጠቃሚዎች መሆን 
ይችላሉ። እኔ በዚህ ደረጃ ተጠቃሚ ባለመሆናችን ቁጭት 
አለብኝ። ወደፊት በተሻለ መስራት ይኖርብናል፡፡

አዲስ ዘመን፡- ኢትዮጵያ ጣዕም ያለው ቡና 
ታምርት እንጂ የዓለም ቡና ገበያን የመወሰን አቅም 
የላትም፤ ገበያውን ለመወሰን የሚያስችለው ጅማሮ 
ምን መሆን አለበት?

አቶ አሸናፊ፡- ገበያውን በዋናነት የሚወስኑ በአገር 
ውስጥ አምራቾች ብቻ አይደሉም። እኛ ቡና ስላመረትን ብቻ 
የዓለም አቀፍ ገበያን እንቆጣጠረዋለን ተብሎ አይታሰብም። 
ምክንያቱም ቡናውን ገዝተው እሴት ጨምረው የሚያዘጋጁት 
የውጭ ኩባንያዎች ስለሆኑ የመደራደር አቅማቸው ከፍ ያለ 
ነው። እንዲያውም ምርታችን በጣም በጨመረ ቁጥር ዋጋ 
እንድንቀንስ የማድረግ አቅም ይኖራቸዋል።  

ለምሳሌ ብራዚል ቡናን ለዓለም አቀፍ ገበያ በማቅረብ 
በኩል አንደኛ አገር ናት። ይሁንና እኔ አንደኛ ቡና አምራች 
አገር ነኝና ቡናዬን የምሸጥላችሁ በውድ ዋጋ ነው ማለት 
አትችልም። አንደኛ በጥራት የሚበልጣት ይኖራል፤ ሌላው 
ደግሞ የገዥዎች ፍላጎትና የመግዛት አቅም ከጠጪው አቅም 
ጋር የሚወዳደር ነገር ነው። እንዲያም ሆኖ ግን ኢትዮጵያ 
ከሌሎች ቡና ላኪ አገሮች ይልቅ በጉዳዩ ላይ እድሉ አላት፤ 
ምክንያቱም የኢትዮጵያ ቡና በጥራትም የተሻለ በመሆኑ 
ማለት ነው። ስለዚህ የተሻለ ጥራት ያለውን ቡና በተሻለ ዋጋ 
ካቀረብን በገበያው የተሻለ ድርሻ ሊኖረን ይችላል። 

በአሁኑ ወቅት  የእኛ የገበያ ድርሻ ከአምስት በመቶ 

የሚበልጥ አይደለም። ብራዚል ከ30 እስከ 35 በመቶ ያህል 
ድርሻ ያላት ሲሆን፣ አጠቃላይ በዓለም አቀፍ ደረጃ በየዓመቱ 
የሚመረተው ወደ 160 ሚሊየን ኬሻ ቡና ነው። ከዚህ ውስጥ 
ኢትዮጵያ የምታመርተው ከሰባት ነጥብ አምስት ሚሊዮን 
ኬሻ ቡና አይበልጥም። ይህን መጠን ከ160 ሚሊዮን ኬሻ 
አኳያ ሲሰላ ከአራትና አምስት በመቶ ከፍ የሚል አይደለም። 
ስለዚህ እኛ በዚህች መጠን ከገበያው ብንወጣ የዚያን ያህል 
በዓለም አቀፍ ገበያ ላይ የቡና እጥረትን አንፈጥርም፡፡ 

ነገር ግን ጥሩ ጣዕም ያለው ቡና፤ እንደቅመም 
የሚጠቀሙበትን ቡና ልናሳጣቸውና በዛ ልክ ልናጎድልባቸው 
እንችላለን። ይሁንና ኢትዮጵያ ቡና አላመርትም ብላ 
ብታቆም የምታመጣው ነገር የለም። የኢትዮጵያ ቡና 
የቅመም ያህል ሌላውን ቡና ማሻሻጫ ጭምር በመሆኑ 
ከጣዕም አኳያ ጉዳት ልናመጣ ግን እንችላለን። በመሆኑም 
በጣዕም ረገድ ኢትዮጵያ ጠንክራ ብትሰራ የተሻለ ገቢ 
ይኖራታል። 

አዲስ ዘመን፡- ኢ ትዮጵያ ዶላሩን፤ ዓለም አቀፍ 
ገዥዎች ደግሞ ቡናውን እንዲያጣጥሙት ኢትዮጵያ 
ምን ምን ላይ  መስራት ይጠበቅባታል?

አቶ አሸናፊ፡- በዋናነት ትልቁ ነገር ቡና አምራች አገሮች 
ከ70 በላይ መሆናቸው ታሳቢ መደረግ አለበት። ከእነዚህ 
አገራት ውስጥ ኢትዮጵያን ለየት የሚያደርጋት የተለያየ 
ጣዕም ያለው ቡና ማምረት መቻሏ ነው። በጣም ሰፊ 
የጣዕም አይነት ያለባት አገር ናት። ይህን ጣዕም በብዛትና 
በጥራት አሁን ካለበት ከፍ ማድረግ ዋናው ነገር ነው። 

አሁን ያለንን ቡና ጥራቱን ለመጠበቅ መስራት 
ያስፈልጋል። እዚህ ላይ ብዙ ጥረትን ይጠይቃል። ከአምራቹ 
አርሶ አደር ጀምሮ ያለው የቡና ሰንሰለት ምርምር ማዕከላትን 
ጨምሮ በጥራትም በጣዕምም ላይ በአግባቡ እንዲሰሩ 
ማድረግ የተሻለ ነገር እንዲኖረን ማድረግ ያስችለናል። 

ቡናችን ትልቅ አቅም ያለው ነው። አቅማችንን ሙሉ 
በሙሉ በመጠቀም ከመንግስትና ከባለድርሻ አካላት ጋር 
በመሆን በጥምር የሚሰራ በርካታ የቤት ስራ አለ። በአሁኑ 
ወቅት ያገኘነው የውጭ ምንዛሬ ድሮ ከምናገኘው ይልቅ 
የተሻለ እድገት አለው። 

ይሁንና የሚፈለገው መጠን ላይ ደርሰናል ማለት 
አይቻልም። ስለዚህ ከፖሊሲ አውጪዎች፣ ከአስፈጻሚ 
አካላት፣ ከአምራቹና ከሌሎች ባለድርሻ አካላት ጀምሮ 
በጥምር በመስራት የኢትዮጵያን ቡና ልናሳድግ የግድ 
ይለናል። አሰራርን ማዘመን፣ ንግዱ ላይም ያሉ ጉድለቶችን 
መከታተል ይፈልጋል፤ በተለይ ከአርሶ አደሩ ተሰብስቦ 
የሚመጣ እንደመሆኑ ጥራት አጠባበቅ  ላይ መስራት ያሻል፤ 
ምርትና ምርታማነትን ማሳደግም ተገቢ ነው። 

እኛ አገር በሔክታር እስከ ሰባትና ስምንት ኩንታል 
ምርት የሚገኝ ሲሆን፣ ብራዚል ደግሞ እስከ 15 ኩንታል 
ድረስ ይገኛል፤ ስለዚህ በዚህ ላይም መስራት ተገቢ ነው። 
በዚህ መልኩ የሚሰራ ከሆነ ብዙ ወጣቶቻችን የስራ እድል 
ያገኛሉ፤ የውጭ ምንዛሬም በከፍተኛ ሁኔታ ማግኘት 
ይቻላል። የአገር ኢኮኖሚም ከፍ ይላል።      

አዲስ ዘመን፡- ከልብ አመሰግናለሁ፡፡
አቶ አሸናፊ፡- እኔም ስለተሰጠኝ እድል አመሰግናለሁ። 

“ኢትዮጵያ ከአስር ሺ...

ልክ ምግብ ቤት ገብተን ሜኑ 
(የምግብ ዝርዝር) ቀርቦልን 
ማማረጥ እንደምንችለው 
ሁሉ ኢትዮጵያም 
የምታስመርጠው የተለያየ 
አይነት የቡና ጣዕም አላት

የዘመን እንግዳ
ወቅታዊ እና ቃለ ምልልሶች

ማህደረ ጤና  
ማህበራዊ

ግንዛቤና ውሳኔ- ለጡት ካንሰር መከላከል  
አስናቀ ፀጋዬ

የጡት ካሰንር ባደጉት ሀገራት  በከፍተኛ ደረጃ 
የሚከሰት የጤና ችግር ቢሆንም በኢትዮጵያና በሌሎች 
የአፍሪካ ሀገራትም ስርጭቱ ከግዜ ወደ ግዜ እየጨመረ 
እንደመጣ የተለያዩ ጥናቶች ያሳያሉ።  እ.ኤ.አ በ2022 
ከዓለም ጤና ድርጅት የወጣው ሪፖርት፣ በዓለም አቀፍ 
ደረጃ  በዓመቱ 2 ነጥብ 3 ሚሊዮን ሰዎች በጡት ካንሰር 
በሽታ መያዛቸውንና ከነዚህ ውስጥ 666 ሺ 103 የሚሆኑ 
ሴቶች ሕይወታቸውን እንዳጡ ያመለክታል። 

በኢትዮጵያ ደግሞ በየዓመቱ 16 ሺ 904 ሴቶች በጡት 
ካንሰር እንደሚያዙና በየዓመቱ 9 ሺ 626 የሚሆኑት 
ሕይወታቸውን እንደሚያጡ መረጃዎች ይጠቁማሉ።  
ይህም በኢትዮጵያ የጡት ካንሰር ከሌሎች የካንሰር 
አይነቶች ጋር ሲነፃፀር በገዳይነቱ ወደር የማይገኝለት 
መሆኑን ያሳያል።  

ለዚያም ነው የዓለም ጡት ካንሰር ቀን በየዓመቱ 
እ.ኤ.አ በጥቅምት ወር በተለያዩ የግንዛቤ ማስጨበጫ 
ፕሮግራሞችና ዝግጅቶች እየተከበረ የሚገኘው።  ቀኑን 
አስመልክቶም  ከሰሞኑ ‹‹ዓለም ፍሬ ፒንክ ሃውስ 
ካንሰር ፋውንዴሽን›› የተሰኘውና በጡት ካንሰር ዙሪያ 
የሚሰራው ድርጅት የጡት ካንሰር ግንዛቤን ለማስፋት 
የሚያስችል የፓናል ውይይት ከጤና ሚኒስቴር ጋር 
በመሆን አካሂዷል።  በነገው እለት ደግሞ 3 ሺ 500 ሰዎች 
የሚሳተፉበትና በጡት ካንሰር ዙሪያ ያለውን ግንዛቤ 
ማስፋትን ታላሚ ያደረገ የእግር ጉዞ እንደሚያካሂድ 
ይጠበቃል።  

ወይዘሮ ፀዳለ ፅጌ የዓለም ፍሬ ፒንክ ሃውስ ካንሰር 
ፋውንዴሽን መስራችና የቦርድ አባል ናቸው።  እርሳቸው 
እንደሚሉት፣ ድርጅቱ ከተቋቋመ አስራ ሁለተኛ ዓመቱን 
ይዟል።  ድርጅቱ የተቋቋመው በአሜሪካን ሀገር አትላንታ 
ሲሆን ወደ ኢትዮጵያ መጥቶ ስራውን ከጀመረ ስድስተኛ 
ዓመቱን ይዟል።  በነዚህ ስድስት ዓመታት ውስጥ ድርጅቱ 
በርካታ ስራዎችን አከናውኗል።  አስካሁንም ከ 8 ሺ በላይ 
ለሚሆኑ የጡትና በማህፀን በር ጫፍ ካንሰር ሕሙማን 
ሴቶች ድጋፍና እንክብካቤ ሲያደርግ ቆይቷል።   

ይህ የጥቅምት ወር እንደመሆኑ ደግሞ የጡት 
ካንሰር ቀን ሊከበርና ግንዛቤ ሊሰጥበት የሚገባ በመሆኑ 
የድርጅቱ አብዛኛው ትኩረት በጡት ካንሰር ግንዛቤ 
ማስጨበጫ ላይ ይሆናል።  ምክንያቱም አብዛኛዎቹ 
ሴቶች የሚጠቁትም በጡት ካንሰር በመሆኑም ነው።  
ድርጅቱ ማረፊያ አጥተው በጥቁር አንበሳ ሆስፒታል 
የጡት ካንሰር ሕክምና እየተሰጣቸውና በድህነት 
ሕይወት ላይ ያሉ ሴቶችን ተቀብሎ የምግብ፣ የማረፊያ፣  
የትራንስፖርትና የመድሃኒት ድጋፍ ላለፉት አስራ ሁለት 
ዓመታት ሲያደርግ የቆየው።  

አሁንም በአዲስ አበባ ከየካ ጤና ጣቢያ ጀርባ 
በሚገኘው የድርጅቱ ማእከል እናቶችና እህቶችን 
በመቀበል ይህን አገልግሎት እንዲያገኙ የተደረገው።  
ስለዚህ ዋናውና ትልቁ ነገር በጡት ካንሰር ዙሪያ ግንዛቤ 
መስጠት ነው።  ሕክምናም ከመምጣት በፊት  በሽታውን 
ካለማወቅ በጣም ጉዳት ከደረሰና በሽታው ከተባባሰ በኋላ 
ወደ ማእከሉ የመምጣት ሁኔታ በመኖሩ አስፈላጊው 
ድጋፍ ተደርጎላቸውም ሕይወታቸው የሚያልፍ ብዙ 
ሴቶች ይኖራሉ።   

ምክንያቱም አብዛኛዎቹ ሴቶች ሕመሙ ከተባባሰና 
ከጠነከረ በኋላ ነው ወደ ሕክምና  የሚመጡት።  ወደ 
ሕክምና ሲመጡ ደግሞ በሆስፒታል ወረፋ መጠበቅ፣ 
በትራንስፖርት፣ መድሃኒት ፍለጋና በሌሎችም ብዙ 
መንገላታት አለ።  ይህም በሽታው  ተባብሶ በአጭር 
ግዜ ውስጥ ሕይወታቸው የሚቀጭበት ሁኔታ ሊፈጠር 
ይችላል።  ስለዚህ በጡት ካንሰር ቀድሞ መከላከል ላይ 
ብዙ መሰራት እንዳለበት ይታወቃል።   

በሽታው ከጀመረም በኋላ አንዳንድ ምልክቶች ሲታዩ 
በአካባቢ ወደሚገኙ ጤና ተቋማት በመሄድ ምርመራና 
ሕክምና ማግኘት ያስፈልጋል።  እዚህ ላይ ቢሰራ በርካታ 
ሴቶችን  ከሕመምና ስቃይ ብሎም ከሞት ማዳን ይቻላል።   

የጡት ካንሰር በሽታ በቀጥታም ሆነ በተዘዋዋሪ 
የእያንዳንዱን ቤት እያንኳኳ ነው።  ከዚህ አንፃር ድርጅቱ 
የሚችለውን ነገር ሁሉ እያደረገ ነው።  ነገር ግን የሚዲያ 
ባለሞያዎች በተለይ በሕመሙ ዙሪያ ለሕብረተሰቡ 
ግንዛቤ በማስጨበጥ ረገድ ብዙ  ሊሰሩ ይገባል።  ድርጅቱ 
በተከታታይ አራት ዓመታት የእግር ጉዞ ለማድረግ ሲያስብ 
አንዱና ዋነኛው ዓላማ በጡት ካንሰር ዙሪያ ለሕብረተሰቡ 

ግንዛቤ ለማስጨበጥ ነው።   የዘንድሮውንም የእግር ጉዞ 
‹‹ብርታትሽ ብርታቴ›› በሚል መሪ ቃል 3 ሺ 500 ሰዎች 
በማሳተፍና መነሻውን መስቀል አደባባይ በማድረግ ነገ 
ያካሂዳል።    

በጤና ሚኒስቴር የበሽታዎች መከላከልና 
መቆጣጠር መሪ ስራ አስፈፃሚ ዶክተር ሕይወት ሰለሞን 
እንደሚናገሩት፣ የጡት ካንሰር የሁሉንም ሕብረተሰብ 
ክፍል ተሳትፎና  ርብርብ ይፈልጋል።  ምክንያቱም 
የጡት ካንሰር ከጤና ባሻገር የስነ ልቦና፣ የኢኮኖሚ፣ 
ማህበራዊና ሌሎች ጉዳቶችንም የሚያስከትል በመሆኑ 
ነው።  ከታማሚው ባሻገር ቤተሰብን፣ ማህበረሰብንና 
ሀገርን የሚነካም የጤና ችግር ነው።  ስለዚህ የጡት 
ካንሰርን በተመለከተ በዓለም አቀፍ ደረጃም ትኩረት 
የሚሰጥባቸው ነገሮች አሉ።  

የዓለም ጤና ድርጅት በየዓመቱ የጡት ካንሰር 
እያደረሰ ያለውን ተፅእኖ በተለያየ ግዜ በሪፖርቶቹ 

ያመላክታል።  ካንሰር በቶሎ ወደ ሕክምና በመሔድ 
ሕክምና ካልተደረገ  ለሞት የሚዳርግ በሽታ ነው።  ስለዚህ 
በጡት ካንሰር ምክንያት ሕይወታቸውን የሚያጡ  ሴቶች 
ቁጥርም በዓለም አቀፍ ደረጃ ከፍተኛው ስፍራ ይይዛል።  
ኢትዮጵያን ጨምሮ ሌሎች መካከለኛና ዝቀተኛ ኢኮኖሚ 
ባላቸው ሃገራትም የጡት ካንሰር በሽታ ከግዜ ወደ ግዜ 
እየተስፋፋባቸውና ከፍተኛ የሕብረተሰብ ጤና ችግር 
እየሆነ መጥቷል።  

የጡት ካንሰር በሽታን ጨምሮ ተላላፊ ያልሆኑ 
በሽታዎች በአብዛኛው የሚከሰቱት ቅጥ ባጣ ውፍረት፣ 
ጤናማ ባልሆነ አመጋገብ፣ በቂ የአካል ብቃት እንቅስቃሴ 
ባለማድረግና ሱስ አምጪ ነገሮችን ማለትም ሲጋራ 
በማጨስና ከልክ ያለፈ አልኮል በመውሰድ ነው።  
ለጨረር የመጋለጥ ሁኔታዎች፣ በቤተሰብ ወይም በዘር፣ 
የሆርሞን መጠኖች መዛባት ለጡት ካንሰር አጋላጭ 
መንስኤ ሊሆኑ ይችላሉ።  ያም ሆኖ የጡት ካንሰር በግዜ 
ተደርሶበት ምርመራና ሕክምና ከተደረገለት ብዙ ጉዳት 
ሳያስከትል ወደ ጤና መመለስ ይቻላል።  

በዓለም አቀፍ ደረጃ በተለይ ደግሞ በታዳጊ ሀገራት 
ከፍተኛ ጫና እያደረሰ ያለው አብዛኛው ሰው ወደ ጤና 
ተቋም የሚመጣው የጡት ካንሰር ደረጃው ከፍ ካለ 
በኋላ ነው።  ይህም በሕክምና የሚደረገውን እገዛ ብዙም 
ውጤታማ እንዳይሆን ትልቅ  ተግዳሮት ይሆናል።  
ይህ ሲባል የጡት ካንሰር ታማሚዎች የመጀመሪያ፣ 
ሁለተኛና ከፍ ያለ ደረጃ አለ።  አብዛኛዎቹ የጡት ካንሰር 
ታማሚዎች ከ65 እስከ 70 ከመቶ የሚሆኑት ሴቶች ወደ 
ጤና ተቋማት የሚመጡት ካንሰሩ ከፍተኛ ደረጃ ላይ 
ከደረሰ በኋላ ነው።  

የጡት ካንሰር ከፍተኛ ደረጃ ከደረሰ በኋላ ወደ ጤናማ 
ሕይወት ለመመለስ የሚደረገው  ሕክምና ደግሞ በጣም 
አዳጋች ይሆናል።  ስለዚህ ትልቁ ነገር በመላው ዓለም 
እየተከበረ  ያለው የጡት ካንሰር ግንዛቤ መስጫ ወር ላይ 
ግንዛቤን ይበልጥ ማሳደግ ያስፈልጋል።  በተለይ የጡት 
ካንሰር ከሌሎቹ የካንሰር አይነቶች ቀድሞ ለመከላከል 
የተሻለ በመሆኑ ሴቶች በቤታቸው በየእለቱ መስታወት 
ፊት ቆመው ጡታቸውን እያዩ በቀላሉ በመዳሰስና ይህን 
ዘዴ በመጠቀም የጡት ካንሰርን የሚያመላከት ነገር 
መለየትና ባፋጣኝ ወደ ሕክምና ተቋም በመሔድ ሕክምና 
አግኝተው ካንሰሩ የከፋ ደረጃ ላይ ከመድረሱ  በፊት 
ማስቆም ይችላሉ።  ለዚህም ማሳያ ሊሆኑ የሚችሉ ከዚህ 
በፊት በጡት ካንሰር ተይዘው አስቀድመው ወደ ሕክምና 

ቦታ በመሔዳቸው ታክመው የዳኑ ሴቶች  መኖራቸው 
ነው።  

መሪ ስራ አስፈፃሚዋ እንደሚገልፁት፣ ብዙ ግዜ 
ካንሰር የሕመም ምልክት አይኖረውም፡ ፡ ከዚህ አንፃር 
ብዙ ግዜ መዘናጋቶች ይታያሉ።  የጡት ካንሰርን 
በሚመለከት በተለይ ደግሞ ሴቶች ጠዋት ላይ ሲነሱ 
ጡታቸውን በእጃቸው በመዳሰስና በመመርመር 
ምልክቶች ካዩ በአፋጣኝ ወደ ጤና ተቋም ሄደው 
በምርመራ ተገቢውን ሕክምና ሊያገኙ  ይችላሉ።  በሌላ 
በኩል በዓለም አቀፍ ደረጃ ቀላል የማይባል ቁጥር ያላቸው 
ሴቶች በየዓመቱ በጡት ካንሰር በሽታ ይያዛሉ፤ ለሞትም 
ይዳረጋሉ።   በኢትዮጵያም ከፍተኛ ቁጥር ያላቸው ሴቶች 
በዚህ በሽታ በየዓመቱ ይያዛሉ።  ከነዚህ መካከል ደግሞ 
ጥቂት የማይባሉ ሴቶች ይሞታሉ።  

ከዚህ አንፃር ዘግይቶ ወደ ሕክምና ተቋም መምጣት 
የጡት ካንሰር በሽታን ምን ያህል  ሊያወሳሰብው 
እንደሚችል መገመት አያዳግትም።  ስለዚህ አጠራጣሪ 
ምልክቶች ሲታዩ ሴቶች ወደ ሕክምና ተቋም በአፋጣኝ 
እንዲመጡ ከተሰራ በርካቶችን በጡት ካንሰር  ሳቢያ 
ከመሞት መታደግ ይቻላል።  ጤንነታቸው ታውኮ 
በሕይወታቸው ላይ ጫና እንደ  ግለሰብ፣ እንደቤተሰብና 
እንደሀገር ከመድረሱ በፊት ወደጤና ተቋም በግዜ መጥቶ 
አስፈላጊውን ምርመራና ሕክምና ማድረግ ያስፈልጋል።   

እንደ ጤና ሚኒስቴርም የጡት ካንሰርን ለመከላከል 
እንደሌሎቹ የካንሰር አይነቶች ሀገር አቀፍ ስትራቴጂ 
ወጥቶለታል።  የካንሰር ምርመራና ሕክምናን በተለያዩ 
የጤና ተቋማት  ላይ እንዲሰጥ የተለያዩ ባለሞያዎችን፣ 
ምርመራና ሕክምና አግልግሎትን ይፈልጋል።   ከዚህ 
አንፃር ከላብራቶሪ ጀምሮ እስከ ትልቅ ውስብስብ የሆነ 
መሰረተ ልማት እስከሚፈልገው ራዲዮቴራፒ ድረስ 
በኢትዮጵያ አገልግሎቱ ይሰጣል።     

የባለሞያዎችን አቅም ከማጎልበት አንፃር ተከታታይነት 
ያላቸው ስልጠናዎች ጤና ሚኒስቴርና ሌሎች በዚህ 
ዙሪያ ላይ ያሉ አጋሮች በጋራ በመሆን በተለይም ከቅርብ 
ዓመታት ወዲህ እየተሰጡ ይገኛሉ።  የሕክምና ተቋማትን 
አቅም ለማስፋት በተለይ  የጡትና ሌሎችም ካንሰሮችን 
ሕክምና የሚሰጡ በተለይ ኬሞቴራፒ መድሃኒት ሕክምና 
ቁጥሩን ለማሳደግ በርካታ ስራዎች ተሰርተዋል።  በአሁኑ 
ግዜም ወደ 30 የሚሆኑ  በኢትዮጵያ የሚገኙ ጤና 
ተቋማት ይህን አገልግሎት እየሰጡ ይገኛሉ።  

የኬሞቴራፒ መድሃኒት ሕክምና አገልግሎት በጣም 
ውድና የመድሃኒት አቅርቦትን  ይፈልጋል።  ከዚህ 
በመነሳት ከፍተኛ የውጪ ምንዛሬ በመመደብ ቢያንስ 
ከ150 ሚሊዮን ብር በላይ ለዚህ የኬሞቴራፒ ሕክምና 
አገልግሎት የሚውሉ መድሃኒቶች 65 ከመቶ  ድጎማ 
ተደርጎባቸው ወደ ሀገር ውስጥ ገብተው ወደ ጤና 
ተቋማት እንዲደርሱና አገልግሎት እንዲሰጡ ተደርጓል።  
ይህም ላለፉት በርካታ ዓመታት የነበረ አገልግሎት ነው።  
በተጨማሪም የጡት ካንሰር ሕክምና መመሪያ በሀገር 
አቀፍ ደረጃ ተዘጋጅቶ  ለጤና ተቋማትና ባለሞያዎች 
እንዲደርስ ተደርጓል።  

የዓለም ጤና ድርጅት የምዕተ ዓመቱ ግብ ብሎ 
ካስቀመጣቸው የጡት ካንሰር ላይ መቀመጥ ካለባቸው 
ሶስት ዋና ዋና መለኪያዎች አሉ።  አንደኛው የጡት ካንሰር 
ደረጃው ከፍ ሳይል ሴቶች በቶሎ ወደ ጤና ተቋማት 
እንዲመጡ ማድረግ ነው።  ይህም 60 ከመቶ ያህሉ ሴቶች 
የጡት ካንሰሩ የመጀመሪያ ደረጃ ላይ ሆኖ ወደ ጤና 
ተቋማት እንዲመጡ የሚያግዝ ነው።  ይህን ለማሳካት 
ደግሞ ግንዛቤ መፍጠር፣ ተቋማት ላይ ያሉ ባለሞያዎችን 
አቅም ማሳደግ እንዲሁም የተቋማትን አገልግሎት መስጫ 
ማስፋት አብሮ የሚታሰብና እየተሰራበት ያለ ጉዳይ ነው።   

ሁለተኛው መለኪያ ደግሞ የጡት ካንሰር ታማሚዎች 
ወደ ጤና ተቋማት ከመጡ በኋላ አስፈላጊ የሆነ ምርመራ 
አገልግሎት የሚያገኙበት ስርዓት እንዲጠናከር ማድረግ 
ሲሆን ይህም ቢያንስ በ60 ቀናት ውስጥ ተመርምረው 
ትክክለኛው ነገር እንዲገኝና እንዲለይ የማድረግ ነው።  
ይህም በተመሳሳይ እየተሰራበት ያለ ነው።   ሶስተኛው 
መለኪያ ከሕክምና አንፃር የሚታይ ሲሆን 80 በመቶ 
የጡት ካንሰር ታማሚዎችን ሕክምናቸውን  በተገቢው 
ሁኔታ አግኝተው እንዲያጠናቅቁ ነው።  ሕክምና ሲባል 
ደግሞ የተለያዩ  ሕክምናዎች አሉ።  ከቀዶ ሕክምና 
ጀምሮ፣ የመድሃኒት፣ ራዲዮቴራፒ፣ ከቴሞቴራፒና  
የመሳሰሉት ሕክምናዎች አሉ።  ከዚህ በተጨማሪም የስነ 
ልቦና ድጋፍ ይፈልጋል።      

አብዛኛው ሰው ወደ ጤና ተቋም 
የሚመጣው የጡት ካንሰር 
ደረጃው ከፍ ካለ በኋላ ነው።  
ይህም በሕክምና የሚደረገውን 
እገዛ ብዙም ውጤታማ 
እንዳይሆን ትልቅ  ተግዳሮት 
ይሆናል

ኢኮኖሚ

ፍሬሕይወት አወቀ

ሸዋሮቢት አካባቢ ተወልዶ ያደገው የዛሬው የስኬት 
እንግዳችን በትምህርትና በሥራ ምክንያት ከትውልድ 
አካባቢው ርቆ በመጓዝ የተለያዩ የሕይወት ተሞክሮዎችን 
አግኝቷል። ከቦታ ቦታ መንቀሳቀሱ ከብዙ ሰዎች ጋር 
እንዲተዋወቅ፣ ከእነሱም ብዙ እንዲማር አስችሎታል። 

ለመማር፣ ለመለወጥና ለማደግ ከነበረው ጉጉት 
የተነሳም ጥቂት የማይባሉ የንግድ ሃሳቦችን በማመንጨት 
በርካታ የራሱን ስራዎች ለመስራት ሙከራዎችን 
አድርጓል። ከብዙ ሙከራዎች በኋላም አዲስ የንግድ 
ሃሳብን ተግባራዊ በማድረግ ዛሬ ላይ ውጤታማ መሆን 
ችሏል። 

የዛሬው ባለስኬት አቶ በላይ ሞርዴ ይባላል፤ የበላይ 
አትክልትና አስቤዛ ማዕከል መስራችና ባለቤት ነው። እሱ 
እንደሚለው፤ 11 የንግድ ሀሳቦችን ጀምሮ በአስራ አንዱም 
ሳይሳካላት በኪሳራ ወጥቷል። ሁሉም የንግድ ስራዎቹ / 
ቢዝነሶቹ / የከሰሩት በእሱ ስህተት እንደሆነ ያምናል። የዚህ 
ዋናው ምክንያት በወቅቱ የነበረው ጉዞ በስሌት ሳይሆን 
በስሜት፣ በጥናት ሳይሆን በፍላጎት፣ ከማይመጥነው 
ሰው ጠቃሚ ያልሆኑ ልምዶችን በመኮረጅ እና አስፈላጊ 
የሆኑ ጥናቶችን በተገቢው መንገድና በጊዜው ማከናወን 
አለመቻሉ ነበር። ይህም ለንግድ ሀሳቦቹ አለመሳካትና 
ለኪሳራ ዳርጎታል።  

ይሁን እንጂ አቶ በላይ አስራ አንዱ የንግድ ሀሳቦች 
ላይ የፈጠረውን ስህተት በማረም አስራ ሁለተኛውን 
ንግድ ውጤታማና ስኬታማ ማድረግ ችሏል። ለዚህም 
በዋናነት አስፈላጊ የሆነውን የቢዝነስ ጥናት ጊዜ ወስዶ 
አካሂዷል። ጥናቱም አንድ ዓመት ተኩል ጊዜ የወሰደና 
ያለማቋረጥ ሌትና ቀን የተደከመበት ሲሆን፤ በጥናቱ 
መሰረት በላይ አትክልትና አስቤዛ ማዕከል የዛሬ ሰባት 
ዓመት ዕውን መሆን ችሏል። የአስር ዓመት የንግድ እቅድ 
የተሰራለትና አምስት ፕሮጀክቶችን በውስጡ ያካተተው 
በላይ አትክልትና አስቤዛ በአሁኑ ወቅት በስኬት ጎዳና 
እየተጓዘ ነው።  

‹‹ለማንኛውም ሥራ ውጤታማነትና ስኬት አምስት 
የንግድ ሕጎች ወሳኝ ናቸው፡፡›› የሚለው አቶ በላይ፣ እሱ 
በእነዚህ ሕጎች መጠቀሙን ይናገራል።  ሕጎቹ መፈለግ፣ 
መጀመር፣ ማመን፣ መጽናትና  መተግበር መሆናቸውን 
ጠቅሶ፣ ከእነዚህ ውጭ ያለው ግብዓት ገንዘብን ጨምሮ 
ንግዱን ሊያግዙና ለያፋጥኑ ይችሉ እንደሆነ እንጂ 
መሰረት ሊሆኑ አይችሉም ይላል። እሱ እንደሚለው፤ 
ሰዎች አንገብጋቢ ጉዳያቸውን ነገ ዛሬ ሳይሉ መጀመር 
ይኖርባቸዋል። ለጀመሩትና ለፈለጉት ጉዳይ ደግሞ 
የተጠና የንግድ እቅድ ማዘጋጀትና በዓላማ ጸንቶ መቆም 
ያስፈልጋል፡፡

‹‹በአሁኑ ወቅት ያለው ኢኮኖሚያዊ ችግር በራሱ 
ሥራ ፈጥሮ ለመስራት አስገዳጅ ነው›› የሚለው አቶ 
በላይ፤ ወደ ንግዱ እንዲገባ ካደረጉት በርካታ ምክንያቶች 
አንዱ ሰዎች በየእለቱ የሚፈልጓቸውን የምግብ ሸቀጦች 
በቀላሉ ማግኘት አለመቻላቸው እንደሆነ አስረድቷል። 
አትክልትና የተለያዩ የምግብ ሸቀጦችን ለማቅረብ መነሳቴ 
ተገቢ ነው ይላል። 

አቶ በላይ እንደሚለው፤ ዘርፈ ብዙ ችግሮች ቢሩም 
በዚያው መጠን ችግሩን ለማለፍ የሚደረግ ሩጫ አለ። 
በዚህ ሩጫ ውስጥ ደግሞ የሰዎች የመጀመሪያውና 
የመጨረሻው መሰረታዊ ፍላጎት ምግብ ነው። በመሆኑም 
የምግብ ሸቀጦችን በዝቅተኛ የኑሮ ደረጃ ላይ ላለው 
የማህበረሰብ ክፍል በቀላሉ የማድረስ ሥራ ምርጫው 
ሆኖም በላይ አትክልትና አስቤዛ ትኩረቱን በመሰረታዊ 
የምግብ ሸቀጦች ላይ በማድረግ ወደ ሥራው ገብቷል። 

ይህ ሥራ ያልተነካና ብዙ ውጣ ውረድ ያለው ሲሆን፤ 
በተለይም በዝቅተኛ የኑሮ ደረጃ ላይ ካለው የማህበረሰብ 
ክፍል እንዲሁም በገጠር ካለው ገበሬ ጋር የማገናኘት 
ዕድሉ ሰፊ ነው። በመሆኑም ገበሬው በበጋ አቧራ ለብሶ 
በክረምት ከዝናብና ጭቃ ጋር ተጋፍቶ የሚያለማው 
የግብርና ምርት ሳይበላሽ በቶሎ ወደ ገበያ እንዲወጣ 
ምቹ ሁኔታን እየፈጠረ ይገኛል። በላይ አትክልትና አስቤዛ 
በዋናነት ሸማቹና አምራች እንዲሁም ገበሬው ዘንድ 
መድረስ የቻለ ማዕከል ነው። 

ማዕከሉ በከተማ ውስጥ ያለውን የገበያ ክፍተት 
መሙላት ዋነኛ ዓላማው ሲሆን፤ ሸማቹ አትክልቶችን 

ጨምሮ መሰረታዊ የሆኑ የምግብ ሸቀጦችን በተለይም 
አትክልት ለመግዛት  የሚወስድበትን ጊዜ፣ ጉልበትና 
ወጪ ለመቀነስ ያስችላል። ሌላው የገበሬውን ምርት 
በፍጥነት የሚረከበው እንዲሁም የገበያ መረጃ የሚሰጠው 
አካል ባለመኖሩ ገበያ አለ ወደተባለበት አካባቢ በመሄድ 
ይሸጣል። አልያም ነጋዴው በፈለገው ዋጋ ከማሳው ላይ 
ይወስዳል። ‹‹በዚህ ጊዜ ገበሬው የድካሙን ያህል ማግኘት 
አይችልም›› የሚለው አቶ በላይ፤ ማዕከሉ የተገነባው 
ይህን ችግር በመረዳት መፍትሔ ለማምጣት መሆኑን 
ተናግሯል። 

ዕለት ዕለት ከሚፈለጉ የምግብ ሸቀጦች መካከል 
በተለይም እጅግ በጣም ጥንቃቄ የሚያስፈልገውና 
ከፍተኛ የመበላሸት ዕድል ያለው አትክልት ‹‹ከእርሻ ወደ 
ጉርሻ›› መሆን እንዳለበት ያስረዳው አቶ በላይ፤ ለዚህም 
ምርቱን በቀላሉ ከማሳው ወደ ገበያው ማምጣትና የተጠና 
የገበያ ስርዓት መዘርጋት የግድ ነው ይላል። 

እሱ እንደሚለው፤ በላይ አትክልትና አስቤዛ ይህን 
በሚገባ አጥንቶ ወደ ሥራው መግባት በመቻሉ የበርካታ 
ሸማቾችን ፍላጎት እያረካ ነው። በአሁኑ ወቅትም ጥራት 
ያላቸውን ምርቶች በተመጣጣኝ ዋጋ በስፋት እያቀረበ 
የሚገኘው በላይ አትክልትና አስቤዛ 75 ሺ ደንበኞችን 
ማፍራት  ችሏል፡፡

ድርጅቱ ስራውን የአትክልት ምርቶችን ለማህበረሰቡ 
በማቅረብ የጀመረ ሲሆን፤ አሁን  ደግሞ ከግብርና 
ምርቶች በተጨማሪ የፋብሪካ ምርቶችን፣ ደረቅ ቅመማ 
ቅመሞችን፣ የንጽህና መስጫ ግብዓቶችን እና አጠቃላይ 
ለሰው ልጆች አስፈላጊና መሰረታዊ የሆኑ ከ300 እስከ 
500 የሚደርሱ የምርት አይነቶችን እያቀረበ ይገኛል። 
ይህም ቢዝነሱ በፍጥነት እንዲያድግና በርካታ ደንበኞች 
እንዲኖሩት አድርጎታል። የምርት መጠኑ በጥራትና 
በብዛት እንዲጨምርና የደንበኞቹ ቁጥርም በተመሳሳይ 
እንዲያድግ አርሶ አደሩ ላይ መስራት አዋጭና ተመራጭ 
እንደሆነ አቶ በላይ ይገልጻል፡፡

ለዚህም ጥናትና ምርምር በማድረግ የተለያዩ 
ድጋፎችን ለአርሶ አደሩ ያደርጋል። ለአርሶ አደሩ ሙያዊ 
የሆነ ስልጠና በመስጠት ግንዛቤ የማሳደግ ሥራ እየሰራ 
ነው። የጥናትና ምርምር ሥራውም ገበሬው በራሱ መሬት፣ 

ጉልበትና በሬዎች ሰፊ ምርት ማምረት የሚችልበትን 
መንገድ ማሳየት ያስችላል። ለዚህም ከግብርና ሚኒስቴር 
ጋር በትብብር እየሰራ ሲሆን፤ በቀጣይም ድርጅቱ 
ከግብርና ሚኒስቴር በሚያገኘው የምስክር ወረቀት 
አማካኝነት ሙያዊ ስልጠና ይሰጣል። ስልጠናውም 
ገበሬው ምርታማነቱን በመጨመር  በቀላሉ ማምረትና 
ውጤታማ የሚሆንበትን መንገድ ማሳየት የሚያስችል 
ነው፡፡

በአሁኑ ወቅት በተለያዩ አካባቢዎች ከሚገኙና 
መቶ ከሚደርሱ አርሶ አደሮች ጋር  የሚሰራው በላይ 
አትክልትና አስቤዛ፤ በተለይም ማዕከሉ ትኩረት 
ያደረገባቸውን ምርቶች ከሚያመርቱ ገበሬዎች ጋር 
በጋራ እንደሚሰራ አቶ በላይ ይገልጻል። ለአብነትም 
ቲማቲም ከመቂና ከአዋሽ አካባቢ እንዲሁም ከቆቃ፣ 
አዋሽ፣ ሸዋሮቢት፣ ጎንደር፣ አፋርና ሌሎች አካባቢዎች 
ደግሞ የሽንኩርት ምርት ያገኛል። ወቅታቸው ቢለያይም 
በእነዚህ አካባቢዎች ሽንኩርት በስፋት ይመረታል። ድንች 
ሆረታ፣ ሻሸመኔ፣ በአሰላና በዙሪያው የሚመረት ሲሆን፤ 
አልፎ አልፎ ደብረብርሃንና ጎጃም ይመረታል። በእነዚህ 
አካባቢዎች ለሚገኙ አርሶ አደሮች ማዕከሉ የአቅሙን 
ሁሉ በማድረግ አርሶ አደሩን ይደግፋል ሲል ያብራራል፡፡

ምርቱ ከመድረሱ አስቀድሞ ክትትል በማድረግ ምን 
አይነት ምርቶች በየትኞቹ አካባቢዎች መቼ ይደርሳሉ 
የሚለውን አስቀድሞ በማጥናት ዝግጅት ያደርጋል ያለው 
አቶ በላይ፤ ግዢውን የሚፈጽሙበት መንገድም የተለያየ 
እንደሆነ ይናገራል። 

የድርጅቱ የገበያ ጥናት ቡድን በሚያደርገው ጥናት 
መሰረት በቀጥታ ከአርሶ አደሩ ገዝቶ ወደ አዲስ አበባ 
ማጓጓዝ አንዱ ሲሆን፤ አዲስ አበባ የደረሰውን ምርትም 
ከነጋዴው ይገዛል። ምክንያቱም የከተማው ሕዝብ 
ከፍተኛ መጠን ያለው የምግብ ሸቀጥ እንደሚፈልግ 
በጥናት ማረጋገጥ ችሏል። በላይ አትክልትና አስቤዛ 
ከአርሶ አደሩና ከነጋዴው የሰበሰበውን አጠቃላይ የምግብ 
ሸቀጥ በከተማ ውስጥ በሚገኙ አምስት የመሸጫ ሱቆች 
ለማህበረሰቡ እያቀረበ ይገኛል። 

ማህበረሰቡ በእነዚህ አምስት የመሸጫ ሱቆች 
ለምግብነት የሚውሉ ማንኛውንም አይነት ሸቀጦች እስከ 

ምሽት 2፡30 ድረስ ማግኘት ይችላል ያለው አቶ በላይ፤ 
ሱቆቹ እንደ ሌሎች የገበያ ማእከሎች የቅንጦት ዕቃዎችን 
እንደማይዝም ይናገራል። 

እሱ እንዳለው፤ ምርቶቹ ለምግብነትና ለንጽህና 
የሚውሉ ትኩስና ጥራት ያላቸው ከመሆናቸው ባለፈ 
በተመጣጣኝ ዋጋ የሚቀርቡ ናቸው። በላይ አትክልትና 
አስቤዛ ከሌሎች ገበያዎች ከሚለይበት አንዱ ደንበኛው 
ምርቶቹን በእጁ መንካት አይፈቀድለትም። ማንም 
ሰው አትክልቶችንና የታሽጉ ምግቦችን መመልከት 
ይፈቀድለታል ነገር ግን በእጁ መነካካት አይችልም። 
ዕቃውን መንካት የሚችሉት ሰራተኞች ብቻ ናቸው። 

ለዚህም ዋናው ምክንያት አትክልቶች በእጅ 
ሲነካኩ የመበላሸት ዕድላቸው ከፍተኛ መሆኑ ነው። 
ይህም ሰዎች እጅ ላይ ያሉት ባክቴሪያዎች ምግቦቹ 
ላይ የመሆን ዕድላቸውን ለመቀነስ ነው። በመሆኑም 
በድርጅቱ የተመረጡ ሰራተኞች ደንበኛው የሚፈልገውን 
ዕቃ አዘጋጅቶ ያቀርባል። የምግብ ሸቀጦችን የሚነካው 
ሰራተኛም እንዲሁ ገንዘብ  መንካት የለበትም። ገንዘብ 
ተቀባይ ለብቻ ነው፤ ብር የሚነካ ማንኛውም ሰራተኛ 
ዕቃዎችን አይነካም።  

የከተማውን ሕዝብ ለማገልገል፣ ፍላጎቱን ለማሟላትና 
እየተጋ ያለው በላይ አትክልትና አስቤዛ፤  በቀጣይ ይህን 
መሰሉን የገበያ ማዕክል መስፋት እንዳለበት ያምናል። 
ከተማ ውስጥ ያለው ፍላጎት ምን ያህል እንደሆነ 
በጥናት ማረጋገጥ ችሏል። ፍላጎት በጊዜ የተለያየ ሲሆን፤ 
ለአብነትም በደሞዝ አካባቢና በበዓላት ወቅት ከፍተኛ 
ፍላጎት ሲኖር አልፎ አልፎ ከሚፈጠር አለመረጋጋት 
አገሪቷ ሰላም ስትሆን ፍላጎቱ ከፍ ያለ ነው። ከዚህ ውጭ 
ባሉት ወቅቶች መደበኛ የሆነ ፍላጎት አለ። 

በላይ አትክልትና አስቤዛ 40 ለሚደርሱ ዜጎች የሥራ 
እድል የፈጠረ ሲሆን፤ ሙሉ ወጪያቸውን ይችላል። 60 
ያህሉ ደግሞ በጊዜያዊነት የሚሰሩ ሰራተኞች አሉት። 
አንድ ሰራተኛ ድርጅቱ ውስጥ ማገልገል የሚችለው 
ከሁለት እስከ አምስት ዓመት ብቻ ነው የሚለው አቶ 
በላይ፣  አንድ የድርጅቱ ሰራተኛ ከአምስት ዓመት በኋላ 
የራሱን ንግድ መክፈት እንደሚችልም ይገልጻል። ለዚህም 
ድርጅቱ በተለያዩ የንግድ አማራጮች ጥናት ማድረጉን 
ጠቅሶ፣ ሰራተኞች በፈለጉት መንገድ መሥራት እንዲችሉ 
የማማከር ሥራ እንደሚሰራም ይናገራል። ማንኛውም 
ሰራተኛ በድርጅቱ ሁለት ዓመት ማገልገል ግዴታው 
መሆኑንና ከአምስት ዓመት በላይ መቆየት እንደማይቻልም 
አቶ በላይ ይገልጻል።   

እሳቸው እንዳሉት፤ በቋሚነት የሚሰሩ ሰራተኞች 
አምስት ዓመት ሲቆዩ ደምወዛቸው በአካውንታቸው 
ተቀማጭ ይደረጋል። እስከ አምስት ዓመት ወጪ 
ማድረግ አይችሉም። የዕለት ወጪያቸው ማለትም 
ምግብ፣ መጠለያ፣ መጓጓዣ፣ ልብስ፣ የንጽህና መጠበቂያ፣ 
የበዓል ወጪ በድርጅቱ ይሸፈናል። በስራ ላይ አደጋ 
ቢያጋጥማቸው የሕክምና ወጪያቸው በድርጅቱ 
ይሸፈናል። 

አቶ በላይ ሰራተኞቹን አስመልክቶ እንዳብራራው፤ 
ሰራተኞቹ በቀን አራት ጊዜ ይመገባሉ፤ በየዕለቱ ለ20 
ደቂቃ መረጃ፣ በሳምንት ሁለት ሰዓት ስልጠና ያገኛሉ፤ 
በአራት ወር አንድ ጊዜ ይዝናናሉ። በዚህ መልኩ 
አምስት ዓመት ከቆዩ በኋላ የተጠራቀመላቸውን ገንዘብና 
ያካበቱትን ሙያ፣ ዕውቀትና ልምድ ይዘው እንዲወጡና 
የራሳቸውን ድርጅት እንዲከፍቱ ይደረጋል። እስካሁን 
በዚህ መንገድ የወጡ ስምንት ግለሰቦች የራሳቸውን 
ድርጅት መክፈት ችለዋል፡፡ 

እንደ በላይ አትክልትና አስቤዛ አይነት ንግድ እንደ 
አገር በስፋት ያስፈልጋል የሚለው አቶ በላይ፤ ለዚህም 
በድርጅቱ አምስት ዓመታትን አስቆጥረው ከሚወጡ 
ሰራተኞች ብዙ ይጠበቃል ነው ያለው። ምክንያቱም 
የድርጅቱ ዓላማ በአገር ውስጥ ብቻ መገደብ አይደለም። 
ትኩስ የሆኑ የአገር ውስጥ ምርቶችን በተለይም 
አትክልቶችን የአገር ውስጥ ገበያን ካጠገቡ በኋላ በውጭ 
አገር ጭምር ተደራሽ ማድረግ ነው። ለዚህም ድርጅቱ 
ብቻውን የትም አይደርስምና የበላይ አትክልትና እስቤዛ 
ማዕከልን የመሰሉ ስራ ፈጣሪዎችን ማፍራት ነው። ስለዚህ 
አብዛኛው ሰው የድርጅቱን ሃሳብ እንዲከተል እያደረገ 
ነው፡፡  

ከአስራ አንድ ጊዜ ወድቆ መነሳት በኋላ 
የተገኘ የስኬት መንገድ



 አዲስ ዘመን   ቅዳሜ ጥቅምት 16 ቀን 2017 ዓ.ም

ተናጋሪው ዶሴ
ፖለቲካና ወቅታዊ

ውሳኔ

ምሕረት ሞገስ

ከአቶ ንጉሴ እሸቴ እና ከወይዘሮ መስቱ ሮባ 
የተወለደው ተሾመ፤ ፊደል ለመቁጠር እና ለመማር 
አልታደለም።  ትምህርት በኢትዮጵያ በተሻለ መልኩ 
ማቅረብ እና ማዳረስ ተችሏል በተባለበት በ1993 
ዓ.ም የተወለደ ቢሆንም፤ ቤተሰቦቹ ለማስተማር 
ባለመፈለጋቸው ይሁን ወይም ስላልሆነላቸው ብቻ 
መማር አልቻለም።  ከመማር ይልቅ የአካባቢው ልጆች 
ትምህርት ቤት ሲሔዱ፤ እርሱ ደግሞ ከብቶች ያሰማራ 
ነበር።  

ልጅነቱን በትምህርት ቤት ሳይሆን በሜዳ ላይ 
ከብቶች እያገደ ያሳለፈው ተሾመ፤ አስራ አራት ዓመት 
እስከሚሆነው ለቤተሰቡ እየታዘዘ ከብት እየጠበቀ ኖረ።  
አባቱም ሆኑ እናቱ ‹‹ልጄን አላስተማርኩትም›› ብለው 
አይቆጩም።  ይልቁኑ ጉልበቱን እየበዘበዙ፤ በላይ በላዩ 
እንደልጅ ሳይሆን እንደባሪያ ሲያዙት ቆዩ።  ከብት ማገድ 
ብቻ ሳይሆን እንደአቅሙ እንጨት ለቀማ እና እንጨት 
ፈለጣ እንዲሁም ወፍጮ ቤት መሄድን ጨምሮ የተለያየ 
ቦታ መላላክ የእርሱ ሥራዎች ነበሩ።  

ተሾመ ምንም እንኳ ፊደል ባይቆጥርም ለመሃይሙም 
ቢሆን፤ ሥራ አይጠፋባትም ተብላ ወደሚነገርላት 
አዲስ አበባ ለመሔድ መመኘት ጀመረ።  መመኘት ብቻ 
አይደለም፤ በምንም መልኩ ቢሆን አዲስ አበባ እንደሚገባ 
ወሰነ።  ተሾመ አዲስ አበባ ለመግባት ጉዞ ሲጀምር ማንንም 
አላማከረም።  በ2011 ዓ.ም ምኞቱ ተሳካ፤ ከቤተሰቡ ግዞት 
ወጥቶ አዲስ አበባ ገባ።  አዲስ አበባ እንዳሰባት እጇን 
ዘርግታ አልተቀበለችውም።  መብላት እና መጠጣት 
እንዲሁም መተኛ አልጋ መጠለያ ቤት ማግኘት ቀላል 
አልሆነለትም።  አማራጭ ሲያጣ አዲስ አበባ የሚኖሩ 
ዘመዶቹን ማፈላለግ ጀመረ።  

የአጎት ቤት ኑሮ 
ከቤተሰባቸው ሁሉ የተሻለ ኖሮ የሚኖሩት የአቶ ንጉሴ 

እሸቴ ወንድም አቶ ግርማ እሸቴ የወንድማቸው ልጅ ተሾመ 
አዲስ አበባ መግባቱን እና የሚያስጠጋው ማጣቱን ሲሰሙ 
አልጨከኑበትም፤ ለማስጠጋት አላመነቱም።  በቀድሞ የካ 
ክፍለ ከተማ በአሁኑ ለሚ ኩራ ክፍለ ከተማ ቤት ያላቸው 
በመሆኑ፤ ተሾመን አስጠግተው ማኖር ጀመሩ።  ተሾመ 
አጎቱ ቤት መኖር ሲጀምር ሕይወት ከምን ጊዜ በተሻለ 
መልኩ ቀላል ሆነችለት።  ቤተሰቦቹ ቤት ይኖር ከነበረው 
ኑሮ በተሻለ መልኩ መኖር ቀጠለ።  ሥራ ቢሰራም ከብት 
ማገድ ቀረለት።  መላላክ እና አንዳንድ ሥራዎችን ሲሰራ 
አንድ የማደሪያ ክፍል ተሰጠው።  ምግቡን  ከአጎቱ ቤት 
እየበላ፤ በተሰጠው ቤት እያደረ መኖር ጀመረ።    

ተሾመ አጎቱ ቤት ሲኖር ወጣ ብሎ ከአካባቢው ሰው 
ጋር መላመድ ጀመረ።  ትውውቁ እየጠነከረ ጓደኛ እያፈራ 
ሔደ።  በየቀኑ አጎቱ ቤት መመገብ ተሳቀቀ።  የቀን ሥራ 
አፈላልጎ መሥራት ጀመረ።  የተቃወመው አልነበረም።  
እየተሯሯጠ ገንዘብ ማግኘት ሲቀጥል ችግሩን የምትጋራለት 
አብስላ የምታበላውን ሴት አፈላለገ፤ ትዳር መሰረተ።  
ሥራ እንዳገኘ ብዙም ሳይቆይ ትዳር በመመስረቱ ቤት 
ተከራይቶ መኖር አቃተው።  እንደተለመደው ከሚስቱ 
ቆንጂት ታደሰ ጋር በዛው በአጎቱ ጊቢ በአንድ ክፍል ቤት 
ውስጥ መኖሩን ቀጠለ።  ቆንጂት እንደርሱ ልጅ ነበረች።  
ብዙም ሳይቆዩ ልጅ ወለዱና ተሾመ ገና በ21 ዓመቱ የልጅ 
አባት ለመባል በቃ።  

አጎትየው ምንም እንኳ የዋህ ቢሆኑም ትልቅ ድክመት 
አለባቸው።  አብዝተው መጠጣት ይወዳሉ።  በተለይ 
ዕድሜያቸው እየገፋ ሲሔድ ከመጠጥ አልለይ አሉ።  
መጠጣት ብቻ ቢሆን መጥፎ አልነበረም።  ጠጥተው 
ሲሰክሩ ጠብ ጠብ ይላቸዋል።  ቀን ከማንም በላይ 
መልካም ሆነው ይውሉና ማታ ሲጠጡ አውሬ ይሆናሉ።  
ለማንም አይመለሱም፤ ሰዎችን ይሰድባሉ፤ ይደባደባሉ።  
አስቀድመው ከመጠጣታቸው በፊት ካልጋበዝኩህ 
ብለው የሚያስቸግሩትን ሰው፤ ጠጥተው ሲጠግቡ 
ካልደበደብኩት ብለው ለያዥ ለገራዥ ያስቸግራሉ።  

ባለቤት ባለመሬት ናቸውና ቤት ያከራያሉ።  
ሠክረው ሲመጡ ተከራዮቹን ይሰድባሉ።  በዚያው 
በጊቢያቸው ውስጥ የሚኖረውን የወንድማቸውን ልጅ 
ተሾመን ብቻ ሳይሆን፤ የእርሱን ሚስት እና ሕፃን ልጁን 
ሳይቀር ይሰድባሉ።  ተሾመ በዚህ ድርጊታቸው እጅግ 
ይበሳጫል።  ነገር ግን ተናግሮም ሆነ ተሳድቦ እንዲሁም 
ለጠብ ተጋብዞ አያውቅም።  መሸሸጊያ፣ መጠለያ ሲያጣ 
አስጠግተውታልና ያከብራቸዋል።  ችሎ ያልፋቸዋል።  
ነገሩ እየተደጋገመ ሲሔድ፤ በተለይ አቶ ግርማ የተሾመን 
ሚስት እና ልጅ ሲሰድቡ እጁ እየተንቀጠቀጠ፤ ግንባሩ 

የስካር ጦስ

ላይ ደምስሩ ተወጥሮ እየታየ ታግሶ ይተዋቸዋል።  
የስካር ጦስ

	 ተሾመ በበኩሉ እንደአጎቱም ባይሆን እርሱም 
ማታ ማታ መሸታ ቤት ጎራ ይላል።  አካባቢው ላይ ብዙ 
ጓደኞችን ያፈራው ተሾመ፤ ርዳው ማሞ ከተባለ ጓደኛው 
ጋር ከቀኑ አስር ሰዓት አካባቢ ወደ ዳኒ ባህላዊ መጠጥ 
ቤት ጎራ አሉ።  እየጠጡ ሲጨዋወቱ የተሾመ አጎት አቶ 
ግርማ እሸቴ ብቅ አሉ።  ተሾመ አልተደበቃቸውም፤ 
ሰክረው እንደሚሰድቡት ረስቶ አጎቱን ጠርቶ ከጎኑ 
አስቀመጣቸው።  እርሳቸውም እንደተለመደው 
ካልጋበዝኳችሁ ሞቼ እገኛለሁ ብለው ለእርሱም 
ለጓደኛውም ለሶስቱም አረቄ አዘዙ።  

ተሾመ ምንም እንኳ ቀስ እያለ ከጓደኛው ጋር እየጠጣ 
መዝናናት ቢፈልግም፤  አቶ ግርማ አረቄውን በፍጥነት 
እያስቀዱ ቶሎ ቶሎ ስለጠጡ ብዙም ሳይቆዩ ሰከሩ።  የአቶ 
ግርማ መስከር ተሾመን ረበሸው።  ሁኔታው ያላማረው 
ተሾመ ቤት መሔድ እንደሚፈልግ ገልፆ፤ ወደ ቤቱ ሔደ።  
አቶ ግርማ ግን አምሽተው በጣም ሰክረው መራመድ 
እና መቆም እያቃታቸው እየተንገዳገዱ ወደ ቤታቸው 
ተመለሱ።  እንደተለመደው ተከራዩንም ሁሉንም መስደብ 
ጀመሩ። 

ከተከራይ አልፈው ሲጋብዙት የነበረውን 
የወንድማቸውን ልጅ ተሾመን መሳደባቸውን ቀጠሉ።  
ተሾመን ብቻ ሳይሆን የተሾመን ሚስት ቆንጂትን እና 
ሕፃኑን መሳደብ ሲጀምሩ፤ ተሾመ ተበሳጭቶ ከቤት ወጣ።  
አቶ ግርማ፤ ‹‹ አባትህም እንዳንተ ነው።  ሰው አይሰማም።  
የሞተው እኔ ረግሜው ነው። ›› አሉት።  ተሾመ በበኩሉ ‹‹ 
እኔ ስለአባቴ አያገባኝም።  ቤተሰቤን እና እኔን አትስደብ 
። ›› አላቸው።  አቶ ግርማ አልሰሙትም።  ስድባቸውን 
ቀጠሉ።  ተሾመም አስጠግተው ለዓመታት ያኖሩትን 
አጎቱን የሚያዋርድ አስፀያፊ ስድብ ተሳደበ።  አጎት ስካር 
ላይ ናቸውና እየተንገዳገዱ ተሾመን በግራ በኩል በጥፊ 
መቱት።  ደግሞ ሲሰድባቸው እርሳቸውም በቀኝ በኩል 
ደግመው መቱት።  

ተሾመ ስሜቱን መቆጣጠር አቃተው፤ በጥፊ የተመታ 
ፊቱን እያሻሸ ወደ ቤት ገባ።  አልጋ ላይ ትንሽ ቁጭ ካለ 
በኋላ ተስፈንጥሮ ተነሳ።  ሽንኩርት የሚከተፍበትን ቢላዋ 
ይዞ ከቤት ወጣ።  ቆንጂት ልጇን አቅፋ ቁጭ ብላ የአቶ 
ግርማን ስድብ እያዳመጠች ነበር።  ባለቤቷ ተሾመ ቢላዋ 
ይዞ ሲወጣ ግራ ተጋብታ ልጇን አልጋ ላይ አስቀምጣ 
ሮጣ ተከትላው ወጣች።  አቶ ግርማ በጊቢው ውስጥ 
ብቻቸውን ሆነው እየተሳደቡ እየተንገዳገዱ ወደ ቤታቸው 

ተከሳሽ ተሾመ ንጉሴ እሸቴ ሰው በመግደል 
ወንጀል በመከሰሱ የልደታ 2ኛ ምድብ 
ችሎት በታህሳስ 24 ቀን 2016 ዓ.ም በዋለው 
ችሎት ክስና ማስረጃውን ከሕግ ጋር አገናዝቦ 
የወንጀል ፈፃሚውን ያርማል ሌሎችን 
ያስተምራል ብሎ ባመነበት በ10 ዓመት ፅኑ 
እስራ ይቀጣ ሲል ወስኗል።  የፍርድ ቤቱ 
ውሳኔም በኮ/ቁጥር 301894 በመጋቢት 7 
ቀን 2016 ዓ.ም ለአዲስ አበባ ፖሊስ ኮሚሽን 
የተፃፈው ደብዳቤ ያመለክታል

ሲራመዱ፤ ተሾመ ቢላዋውን እንደያዘ አልፏቸው ከፊት 
ለፊታቸው ወደ አጎቱ ተጠጋ።  አቶ ግርማ በመስከራቸው 
የወንድማቸው ልጅ ተሾመ ምን እንደያዘ አላወቁም፤ ልብ 
ብለው አላዩም፤ ለመሸሽ አልሞከሩም።  ተሾመ ተጠግቶ 
ቢላዋውን ከእንብርታቸው በላይ ሰነዘረ።  ቢላዋው 
ቆዳቸውን አልፎ የውስጥ አካላቸው ላይ ተሰካ።  መሬት 
ላይ በጀርባቸው ወደቁ።  ቢላዋውን የነቀለ አልነበረም።  
ደማቸው ግቢውን ማጠብ ጀመረ።  

የአቶ ግርማን መወጋት እና መውደቅ በየበራቸው 
ላይ ሆነው የተመለከቱት ተከራዮች እና ቤተሰቦቻቸው 
መጯጯህ ጀመሩ።  ተሾመ ሮጦ ለማምለጥ አልሞከረም።  
አቶ ግርማን ከመሬት ለማንሳት ጥረት ያደረገም የለም።  
አቶ ግርማ እዛው በወደቁበት ደማቸው እየፈሰሰ 
ሕይወታቸው አለፈ።  የግቢው ሰው እየተጯጯኸ 
ፖሊስ ጠራ።  

የፖሊስ ምርመራ      
የዕለቱ ተረኛ ፖሊስ በቦታው ተገኝቶ አስክሬኑን 

በማንሳት ለምርመራ ወደ ቅዱስ ጳውሎስ ሚሊኒየም 
ሆስፒታል ሜዲካል ኮሌጅ የፎረንሲክ ሜዲስንና 
ቶክሲኮሎጂ ትምህርት ክፍል ላከ።  ተጠርጣሪ ተሾመ 
ንጉሴንም በቁጥጥር ስር አዋለ።  የፖሊስ ምርመራ 
ቡድኑ ወንጀሉን አጣርቶ የወንጀሉ ዝርዝር ለአቃቤ ሕግ 
አቀረበ።  በወንጀል ዝርዝሩ ላይ በግልፅ እንደተቀመጠው፤ 
ተጠርጣሪ ተሾመ ንጉሴ በ1996 ዓ.ም የወጣውን የወንጀል 
ሕግ አንቀፅ 540ን ተላልፎ ተገኝቷል። 

ተጠርጣሪው 22 ዓመቱ ሲሆን፤ አድራሻውም ለሚ 
ኩራ ክፍለ ከተማ ወረዳ 9 ነው።  ተሾመ ሰውን ለመግደል 
በማሰብ በጥቅምት 17 ቀን 2015 ዓ.ም በግምት ከምሽቱ 
አንድ ሰዓት ከሃያ አካባቢ ለሚ ኩራ ክፍለ ከተማ ወረዳ 
9 ልዩ ቦታው ጎሮ ለምለም ሠፈር ቀጠና 07 ተብሎ 
በሚጠራው አካባቢ፤ አጎቱ የሆኑትን ሟች ግርማ እሸቴን 
አፀያፊ ስድብ በመስደቡ፤ ሟች ለምን ትሳደባለህ ብለው 
ተጠርጣሪውን በጥፊ ሲመቱት ተጠርጣሪው ወደ ቤቱ 
ገብቶ የሽንኩርት መክተፊያ ቢላዋ ይዞ በመምጣት ሟችን 
ሆዳቸው አካባቢ ወግቷቸዋል።  ሟች ደግሞ በስለት 
ውጊያው ሆዳቸው ላይ ጉዳት በመድረሱ ምክንያት 
ሕይወታቸው አልፏል።   በመሆኑም ተጠርጣሪው 
በፈፀመው ተራ የሰው ግድያ ወንጀል ሊከሰስ ይገባል ሲል 
ለዐቃቤ ሕግ አቅርቧል። 

ዐቃቤ ሕግ 
ዐቃቤ ሕግ በበኩሉ የማስረጃ ዝርዝሩን ተመልክቶ፤ 

ክሱን አቅርቧል።  በክሱ ሂደትም ተሾመ አጎቱን ገድሏል 
ሲሉ አምስት የሰው ምስክሮች ቃላቸውን ሰጥተዋል።  
የቅዱስ ጳውሎስ ሚሊኒየም ሆስፒታል ሜዲካል ኮሌጅ 
የፎረንሲክ ሜዲስንና ቶክሲኮሎጂ ትምህርት ክፍል 
በሕዳር 12 ቀን 2015 ዓ.ም በቁጥር ጳሆ 8/1819 የተላከ 
የአስክሬን ምርመራ ውጤትም አቶ ግርማ የሞታቸው 
ምክንያት ሆዳቸው አካባቢ ከእንብርታቸው በላይ በቢላዋ 
በመወጋታቸው መሆኑን ያረጋገጠበት ደብዳቤ ለፍርድ 
ቤት ቀርቧል።  ከሆስፒታሉ በቢላዋው ላይ  የተገኘው 
ደም የሰው ደም መሆኑን ማረጋገጫ ተሰጥቷል።  

ከሰው እና ከሆስፒታሉ ማረጋገጫ በተጨማሪ ገላጭ 
ፎቶዎች በማስረጃነት የቀረቡ ሲሆን፤ ከማስረጃዎቹ 
መካከል የሟች ማንነት ጉዳቱ የደረሰበትን የሟች የሰውነት 
ክፍል፣ የወንጀሉ ሥፍራ እና ወንጀሉ የተፈፀመበትን 
ቢላዋ ለማሳየት የተነሱ 9 ፎቶ ግራፎች ለፍርድ ቤት 
ቀርበዋል።  ይህንን ሁሉ ማስረጃ ያቀረበው ዐቃቤ ሕግ 
ፍርድ ቤቱ ብይን ሰጥቶ የቅጣት ውሳኔ ሊያሳልፍ ይገባል 
ሲል ጠይቋል።   



ገጽ 12

ማረፊያ/ ትዝብት  
መዝናኛ

አዲስ ዘመን  ቅዳሜ ጥቅምት 16 ቀን 2017 ዓ.ም

ዓለም አቀፍ 

ሀብታሙ ባንታየሁ

ወንደላጤ ጓደኛሞች አብይ ጾምን ለመቀበል ከአንድ 
ታዋቂ ስጋ ቤት ተቀምጠናል፡፡ ብርንዷቸውን ለመቁረጥ 
ያላቸውን የብር መጠን ሲያሰሉ ጥብስ ነው የምንበላው 
ብዬ ራሴን ከቁርጡ አገለልኩ፡፡ ጦይሌው ደግሞ “ዛሬስ 
የትኛው መጽሐፍ ቅዱስ ብርንዶ እንዳይበላ ከልክሎ 
ይሆን?” አለ በማሾፍ፡፡ ሁልጊዜ ይቀልዳል፤ ጫት 
አትቃም ስለው “መጽሐፍ ቅዱስ ላይ አትቃም የሚል ካለ 
አሳየኝ” ብሎ ይሟገታል፡፡ አሁን ደግሞ ይኸው ብርንዶ 
እንዳይበላ የትኛው መጽሐፍ ቅዱስ ከለከለ? ይላል፡፡ 
ቢቀበለኝም ባይቀበለኝም ካልክስ  አልኩትና ለማስረዳት 
በስልኬ ያስጫንኩትን መጽሐፍ ቅዱስ በረበርኩ፡፡

“ደም የነፍስ ማደሪያ ነውና ከሰውነታችሁ መካከል 
ደማችሁን እንዳልፈልግ ደመ ነፍስ ያለችበትን ስጋ 
አትብሉ” የሚለው ሀይለ ቃል የሰው ዘሮች በሙሉ ብሩንዶ 
እንዳንበላና ልንጠብቀው የሚገባ የጸና ዘላለማዊ ህግ 
መሆኑን መጽሐፈ ኩፋሌ ምዕራፍ 7÷6-14 እንደሚያትት 
አሳየሁት፡፡ ጃፈርም ቀበል አድርጎ “ይህ ካልክ ካህናቱስ 
በየሰርጉና በየተስካሩ ሙዳ ስጋቸውን ለምን ይጎምዳሉ?” 
በማለት ጠየቀኝ፡፡ በውይይቱ ደስ እየተሰኘሁ ማስረዳቴን 
ቀጠልኩ፡፡ 

ግራኝ አህመድ አቢያተ ክርስቲያናትን በሚዘርፍበትና 
በሚያቃጥልበት ጊዜ ካህናቱ ቅርስና ንዋያተ ቅድሳቱን 
ይዘው በዱር በገደል ተሰደዱ፡፡ ያን ወቅት ነፍሳቸውን 
ለማቆየት እንስሳትን አርደውና ስጋቸውን ጠብሰው 
ይመገቡ ነበር፤ ዳሩ ግን የግራኝ አህመድ ሠራዊት የሳቱን 
ጭስ እየተከተለ በካህናቱ  ላይ ግፍና በደል ስላደረሰባቸው 

አስኳሉን ብቻ በልተን አልቀረንም 
አስኳላ ትምህርትም ገባን  
ጠብሰው ይመገቡት የነበረውን ስጋ በጥሬው ለመብላት 
ተገደዱ በማለት ገለጻ አደረኩለት፡፡ ቧልት የማይለየው 
ጦይሌው “ጀለሴ ከሃሳብህ የተረዳሁት ቢኖር…በማወቅና 
ባለማወቅ በመከራና በደስታ የተፈጠረ ስህተትም 
ቅብብሎሽ እንዳለው ነው” አለና አስተናጋጁን በጥቅሻ 
ጠራው፡፡

ትህትናው ከፊቱ እየተነበበ ከአንገቱ አዘንብሎ 
ለመታዘዝ ፍላጎታችንን ጠየቀን፡፡ ለኔ ኖርማል ጥብስ 
ለነሱ አንድ ኪሎ ቁርጥ አዘዝን፡፡ አስተናጋጁም ከሄደበት 
እየሮጠ መጥቶ “ይቅርታ ወንድሞቼ የምትፈልጉት በኛ 
ወይስ በመንግሥት?” አለን፡፡ ግራ ተጋብተን እርስ በእርስ 
ተያየን፡፡ ተረበኛው ጦይሌው “ሁለቱንም አምጣልን” 
አለው፡፡ የሚሆነውን በትግስት ስንጠባበቅ አስተናጋጁ 
ግራ ቀኝ ሁለት እቃ አንጠልጥሎ ተመለሰ፡፡ ከፊታችን 
እንዳኖረው ጃፈር አስተናጋጁ ላይ አፍጥቶ “የትኛው ነው 
የእናንተ ?” በማለት ጠየቀው፡፡ 

በቤቱ ያለው የስጋ አቅርቦት ሁለት አይነት 
ነው  አንደኛው  በዝቅተኝ ዋጋ  የሚቀርብ  ዋጋውን 
የሚመስል ሲሆን ፤ ሌላው ደግሞ ዋጋው እንደምጻት ቀን 
ቢያስደነግጥም ስጋው ጥራት አለው፡፡ መጠኑ ግን ደህና 
ጎረምሳ አንዴ ጎርሶ ዳግም አያሰናዝርም፡፡

  ለነገሩ ስጋ ከበላሁበት ወቅት ይልቅ ስጋት ውስጥ 
የገባሁበት አጋጣሚ ነው በልጦ የሚታወሰኝ ። ስጋ ለባሽ 
ሁኜ ስጋ ላልበላ ምዬ ነበር። የሆድ ነገር ሆድ ይቆርጣል 
ሆኖብኝ ሻርኩት እንጂ። “በድሮ ጊዜ በግ ገዝተን ቆዳውን 
እጥፍ ስለምንሸጥ ስጋ በነጻ ነበር” እያሉ ሲያወጋጉኝ 
ያማረህን መብላት እና መሳም ድሮ ቀረ ማለት ነው? ብዬ 
አጠይቃለሁ። እግረ መንገዳችሁን ወደ ልጅነት እድሜዬ 

ልውሰዳችሁና ትዝ ያለኝን ነቆራ ላጫውታችሁ። 
አንድ ቀን ከቀይ ባህር እየጠጣ ያደገና ከጥጃነቱ 

አንስቶ ጉርጉሱም ላይ እየፈነጨ ያደገ ያልፋል የሚሰኘው 
በሬያችን አዲሱን በረት አለምደው ብሎ  

“ያውና ይታያል ያገሬ ሰማይ ፣
እንዲህ ሆዴ ቆርጦ መጥቻለሁ ወይ።
እ ህ ህ ይላል ያሰሩት ፈረስ፣
ሳር ባይጥሉለት የልቡ ባይደርስ።”
እያለ አንጀት በሚበላ እንጉርጉሮ እንደተብሰከሰከ 

ኑሮ ሳይጥምበት አለፈ።
የቀዬው ሰው ሁሉ ከደም የወፈረ እንባ ማፍሰስ ብቻ 

ሳይሆን የያልፋልን ስጋ የበላን እንደሆነ “እርም ይሁንብን” 
አሉ። ከዚህ ጊዜ ጀምሮም በቀያችን ወንድ ጥጃ ከተወለደ 
ያልፋል ነው የሚባለው። 

ወደ ቀድሞ ነገር እንመለስ እንድል መጽሐፉ ፍራጅ 
አውጡለት ተብለን እስከ ሰባት ዓመት ድረስ ያለን ህጻናት 
የያልፋልን ስጋ እንድንበላ ተፈቀደ። ይህን ማድረጋቸው 
ስለ ልጆቻችን ብለህ ማረን ማለታቸው ነው።  እናላችሁ 
አንድ ጊዜ ፍየል ሳግድ የአሰብ ጠራራ ፀሐይ አቅም ነስቶኝ 
ቁጥቋጦ ተከልዬ የያዝኩትን ቋንጣ ስነጭ ወዲያ ማዶ 
ካለው በረት ውስጥ አጮልቆ የሚያይ እኩያዬ የሆነ እረኛ 
እጁን ዘርግቶ እንድሰጠው ለመነኝ።  

ላካፍለው አልኩና ገና ለገና ከማሳው ዳር ስላየኝ ብቻ 
“አዝመራዬን ከብት አስበላህ” ብሎ በሳማ የገረፈኝ አባቱ 
ፊቴ ድቅን ሲል ልቤ ሻክሮ ነፈኩት። “ቆይማ የኛ በሬም 
ሲሞት አልሰጥህ” አለ ያው ልጅ እምቢ ስላልኩት በግኖ። 
ሳቅ እያንፈራፈረኝ የትኛው በሬያችሁ? ስለው የሰሙ 
አንድ አዛውንት ከኋላዬ ቆመው ኖሯል በብረት ከዘራቸው 

ጎሸም ሲያደርጉኝ ምላሴን ዋጥኩት። 
ቶሎ ብዬ ቀልብ በመግዛት ጉልበት ስሜ የእግዜር 

ሰላምታ ዘየርኳቸው። በብረት ከዘራቸው ሲጠቅሱት 
ስጋዬን የከለከልኩት ልጅ ዙሪያ ገባውን አይቶ ማንም 
እንደሌለ ሲያውቅ ብርር ብሎ መጣና እግራቸው ስር 
ወድቆ እጅ ነሳ። ጉንጭ ለጉንጭ አሳሳሙንና ጸሎት 
አድርሰው ሲያበቁ ያነገቱትን አገልግል አውርደው 
ቢፈቱልን በእንቁላል ታጅቦ በቅቤ የራሰ ቋንጣ ፍትፍት 
ጋር ተገናኘን ። አስኳሉን ብቻ በልተን አልቀረንም አስኳላ 
ትምህርትም ገባን ። እርስዎስ ለምን አይበሉም? ብለን 
ብንጠይቃቸው ትዝታቸውን ያባርሩ ይመስል ጭራቸውን 
እያወዛወዙ ከስጋ የራቁበትን መንስኤ ነገሩን። 

“አንድ የባለጸጋ ልጅ አይኔን አልፋ ልቤ ውስጥ 
ገባችና ደሜን አሞቀችው። ይሁን ተባብለን የፍቅርን አቦል 
ፉት ማለት እንደጀመርን ጥሜን ሳልቆርጥ ከተማ ገብታ 
ተሰወረችኝ። ናፍቆት አዝዬ ሃብቴ አለቀ ሳልል በየስርቻው 
ፈለኳት። በአንደኛው ቀን ረፋድ ላይ ልቡልቅ ስጋ ቤት 
ዘልቄ የጎዳችውን ጎኔን ልጠግን የሚያዛጋ ኪሴን አማክሬ 
እንዳቅሙ አዘዝኩ። ጣሪያ የሚበሳ የንግድ ሳቅ ትኩረቴን 
ስቦት አቀርቅሬ ወስፋቴን ከማደምጥበት ቀና ስል ውባለም 
ጋር አይን ለአይን ተገጣጠምን ። ለካስ የከተማ መኳንንት 
ወዳ ነው ወሬዋ የጠፋኝ። ከዚያን እለት ጀምሮ ስጋ በአፌ 
ዞሮ አያውቅም አሉና በፉጨት አንጎራጎሩ ። 

ላሜን አረድኩና በአህያ ጫንኳት፣
ጅብን ንዳ ብዬ ውሻን ደገምኩት፣
ሁለት ሃሳብ የለሽ ከመንገድ በሏት።”
ጓደኞቼ የጎደለውን ሂሳብ “ሙላ” ሲሉኝ ከሄድኩበት 

ሰመመን ተመለስኩ።  

በጋዜጣው ሪፖርተር

የጀስቲን ትሩዶ መንግሥት የፖሊሲ ለውጥ 
በማድረግ “የህዝብ ቁጥር መጨመርን ለጊዜው 
በመግታት” ወደ ሀገሪቱ እንዲገቡ የሚፈቅደውን 
የስደተኞች ቁጥር በከፍተኛ ሁኔታ እንደሚቀንስ 
አስታወቀ።

ካናዳ በ2025 በሥራ ፈቃድ የሚገቡ 500 ሺህ 
ነዋሪዎችን እንደምትወስድ ብታስታውቅም ይህ አሃዝ 
በ21 በመቶ ቀንሶ ወደ 395 ሺህ ዝቅ እንዲል ተደርጓል። 
ይህ ከለውጦቹ አንደኛው ተደርጎ የተወሰዷል።

ጠቅላይ ሚኒስትር ትሩዶ በበኩላቸው፤ 
መንግሥታቸው የሠራተኛ እጥረትን ለመፍታት በሚል 
ከኮቪድ ወረርሽኝ በኋላ የወሰዱት እርምጃ “ሚዛኑን 
አልጠበቀም” ብለዋል ።

በካናዳ ለስደተኞች የሚሰጠው ህዝባዊ ድጋፍ 
እየቀነሰ መጥቷል። ከህዝብ የተሰበሰበ አስተያየት 
እንደሚያሳየው የስደተኞች ቁጥር እየጨመረ በመሄዱ 
በቤቶች እና በማህበራዊ አገልግሎቶች ላይ የሚያሳድረው 
ተጽዕኖ አሳሳቢ እየሆነ መጥቷል።

እርምጃው ቀደም ሲል የተተገበረውን ለዓለም አቀፍ 
ተማሪዎች እና በጊዜያዊ ፈቃድ የሚሰጣቸው የውጭ 
ሠራተኞች ቅነሳን ተከትሎ የመጣ ነው።

ሐሙስ ዕለት ደግሞ ትሩዶ እና የካናዳ የኢሚግሬሽን 
ሚኒስትር ማርክ ሚለር በሥራ ፈቃድ የሚገቡ ላይ 

ተጨማሪ ቅነሳ መኖሩን አሳውቀዋል።
ዓላማው ከሁለት ዓመት በኋላ 365 ሺህ አዲስ 

በሥራ ፈቃድ የሚገቡ ሰዎች ብቻ እንዲኖሩ ግብ 
ለማዘጋጀት ነው ሲሉ ሚለር ተናግረዋል።

ይህ ቅነሳ በሚቀጥሉት ሁለት ዓመታት በካናዳ 
የሚኖረውን የህዝብ ቁጥር መጨመርን ይገታዋል ሲሉ 
ትሩዶ ተናግረዋል። በዚህ ወቅትም የጤና እና የመኖሪያ 
ቤት አቅርቦትን ለማጠናከር ዕድል ይሰጣል ሲሉ 
አክለዋል።

የሀገሪቱን ኢኮኖሚ ለማጠናከር እና የተለያዩ 
ማህበረሰቦችን የያዘች ሀገር ለመገንባት ረድቷል ያሉትን 
የስደተኞች ቅበላን በመተግበራቸው ካናዳውያን ኩራት 
ይሰማቸዋል ሲሉም ተናግረዋል።

“የስደት ሥርዓታችን ሁልጊዜም ተጠያቂነት ያለበት 
እና እንደሁኔታው የሚለዋወጥ ነው። ዛሬ የምንሠራው 
ከወረርሽኙ በኋላ የሠራተኛ ፍላጎቶቻችንን በመፍታት 
እና የሕዝብ ቁጥር ዕድገትን በማስጠበቅ መካከል 
ሚዛኑን በትክክል ባለማግኘታችን ነው” ብለዋል።

በመንግሥት መረጃ መሠረት ያለፈው የፈረንጆች 
ዓመት የካናዳ የሕዝብ ቁጥር 97 በመቶ ያህሉ ያደገው 
ከስደት ጋር በተያያዘ ነበር።

በተመሳሳይ የካናዳ የስራ አጥነት መጠን ወደ 6.5 
በመቶ ሲያድግ ከዚህ ውስጥ የወጣቶች ቁጥር 14 በመቶ 
በላይ ደርሷል።

እርምጃው የሕዝብን ኢላማ ለማሟላት እና 

የሥራ ክፍተቶችን ለመሙላት በአዲስ መጤዎች ላይ 
የተመሠረተው እና ለአስርት ዓመታት ቀጥሎ ከነበረው 
የስደተኞች ፖሊሲ አካሄድ መለወጡን ያሳያል።

ትሩዶ ወደ መንበሩ ከመጡበት እአአ ከ2015 
እስከዚህ ዓመት ድረስ በሥራ ፈቃድ በዓመት የሚቀበሉት 
የስደተኞች ቁጥር ከ272 ሺህ ወደ 485 ሺህ አሳድገዋል። 
ቁጥሩ በከፍተኛ ደረጃ ያደገው ደግሞ በ2021 ከኮቪድ 
ወረርሽኝ በኋላ ነው።

ትሩዶ እና መንግስታቸው አገልግሎቶችን ወይም 
የመኖሪያ ቤት ግንባታን ሳያጠናክሩ ከፍተኛ ቁጥር 
ያላቸውን ስደተኞችን በመጨመራቸው ተወቅሰዋል። 
የምጣኔ ሀብት ባለሙያዎች በበኩላቸው በካናዳ በፍጥነት 
እያደገ ያለው የሕዝብ ቁጥር እንደቤቶች እና የህዝብ 
አገልግሎቶች ላይ ጫና ፈጥሯል ሲሉ አስጠንቅቀዋል።

እአአ ከ1977 ጀምሮ ካናዳውያን ለስደት ያላቸውን 
አመለካከት የተከታተለው ኢንቫይሮኒክስ ተቋም 
ባደረገው ጥናት 58 በመቶ ካናዳውያን የስደተኞች 
መጠን በጣም ከፍተኛ እንደሆነ ይሰማቸዋል ብሏል።

ኢንስቲትዩቱ ውጤቶች እንደሚጠቁሙት 
በስደተኝነት ዙሪያ ያለው የህዝብ አስተያየት “ተቀባይነት 
ካለው ወደ ችግር ተቀይሯል።”

የስደተኞች ቁጥር ቅነሳው እንደ የማይግራንት 
ራይትስ ኔትወርክ ባሉ ተሟጋች ቡድኖች ተችቷል። 
ለትሩዶ እና ሚለር በጻፉት ግልፅ ደብዳቤ ላይም 
ስደተኞች ለካናዳ የጤና እና አገልግሎት ችግር አለአግባብ 

ካናዳ የምትቀበላቸውን ስደተኞች ቁጥር በከፍተኛ መጠን 
ልትቀንስ መሆኑን አስታወቀች   

ተወቃሽ እየተደረጉ ነው ብሏል።
“ለካናዳ የመኖሪያ ቤት ችግር፣ ለሥራ እጦት፣ ወይም 

በቂ ላልሆነ የጤና አጠባበቅ ወይም ለሌሎች የሕዝብ 
አገልግሎት ችግሮች “ስደተኞች ተጠያቂ አይደሉም” 
ብሏል። 

እነዚህ ችግሮች “ለአስርት ዓመታት በፌዴራል 
እና በክልል መንግሥታት ፖሊሲዎች የገንዘብ ድጋፍ 
ስላላገኙ እና የህዝብ አገልግሎቶችን ወደ ግል ንብረትነት 
በመዘዋወራቸው የተገኙ” ውጤቶች ናቸው ሲል ቡድኑ 
ማመልከቱን የዘገበው ቢቢሲ ነው።



አዲስ ዘመን   ቅዳሜ ጥቅምት 16 ቀን 2017 ዓ.ምገጽ 14

       መጋቢ አዕምሮ
ማህበራዊ

አስናቀ ፀጋዬ

መረጋጋት ተወዳጅ ፀባይ ነው።  አስተውላችሁ 
ከሆነ በተለምዶ ሴቶች በጣም የተረጋጋ ወንድ ይወዳሉ።  
ወንዶች ደግሞ ስክን ያለች፣ ቁጥብ የሆነችና የተረጋጋች 
ሴት ይወዳሉ ሲባል እንሰማለን።  በጣም የምናደንቃቸውና 
ምናከብራቸው ሰዎች ራሱ የተረጋጉ ናቸው።  ግርማ 
ሞገሳቸው፣ አነጋገራቸው፣ ሁኔታቸው እርጋታ የተሞላበት 
ነው። 

በተቃራኒው ደግሞ እኛ ሰዎች በባህሪያችን  
የሚንቀለቀሉ፣ የሚቸኩሉ፣ የሚፈጥኑ ሰዎች አንወድም።   
የሆነ ሰው ፈጠን ፈጠን ሲል የሚያጭበረብረን ነው 
የሚመስለን።  ሌባ ነው የሚመስለን፣ ኸረ እኔ ቀልቤ 
አልወደደውም እንላለን።  የምንወዳቸው ሰዎች ቢሆኑ 
እንኳን ፍጥን ፍጥን ካሉ ለቁም ነገር አናስበባቸውም።  
በቃ! ከመጀመሪያውም ቀልባችን አይወዳቸውም።  

የተረጋጉ ሰዎች ግን ቀልብ ይገዛሉ።  ስሜት 
ይገዛሉ።  አንዳንድ ሰው በጣም ከመቸኮሉ የተነሳ ሻይ 
ሲያማስል እንኳን ደወል የሚደውል ነው የሚመስለው።  
አንዳንድ ሰው ደግሞ ሲናገር በጣም ከመቸኮሉና 
ስሜታዊ ከመሆኑ የተነሳ እጁ ሲወራጭ አይናችሁን 
ሊያጠፋው ነው የሚደርሰው።  አንዳንድ ሰው ብዙ 
ከተናገረ በኋላ ነው የሚያስበው።  ውይ! እንዲህ 
ባልናገር ኖሮ እኮ ብሎ ይቆጨዋል።  መልሶ የሚያስበው 
ከተናገረ በኋላ ነው።  ስለዚህ በሰዎች ዘንድ ለመወደድ 
ሳይሆን ለራስ ሲባል መቀየር ያስፈልጋል ማለት ነው።  
ካልተረጋጋህ፣ የምትቸኩል ከሆነ፣ ፍጥን ፍጥን የምትል 
ከሆነ የምትወስናቸው ውሳኔዎች ብዙ ግዜ ስሜትህን 
ይጎዱታል።  

የስሜት ብስለት /Imotinal intelegenet/ መረጋጋት 
ይጠይቃል።  አየህ በፍቅር ሕይወትህ ካልተረጋጋህ፣ 
ስሜታዊ ከሆንክ፣ ቶሎ የምትናደድ አይነት ሰው ከሆንክ 
ራስህን ትጎዳለህ።  በስራህ፣ በትምርትህ ስኬታማ ልትሆን 
የምትችለው በጣም ተረጋግተህ የምታስብና ምትወስን 
ከሆነ ነው።  መረጋጋት ብልህ ያደርግሃል።  ስለዚህ 
ለመተግበር የሚመቹ፣ በጣም ቀለል ያሉና አጠር ያሉ 
ጥሩ መረጋጋትን ለማምጣት የሚያስችሉ መፍትሄዎች ግን 
አሉ።  

1ኛ. የተረጋጋ ሁኔታ መፍጠር 
ብዙ ግዜ መንፈሳዊ ቦታዎች ላይ ስንሄድ ወይም 

ፓርኮች ውስጥ ስንገባ ስሜታችን መታደስ ይጀምራል።  
መንፈሳችን ይረጋጋል።  ለምን ይመስላችኋል? ቦታው፣ 
ሁኔታው ራሱ መንፈስን ስለሚያረጋጋ ነው።  መቼም 
ቤተ ክርስቲያን ወይም መስኪድ ሄደህ የሚያማርር 
ሰው አታይም፤ የሚያመሰግን እንጂ።  ቦታው፣ ስሜቱና 
ሁኔታው ራሱ አንተን ያድስሃል።  ብሶት የምትሰማ ከሆነ፣ 
ምድራዊ ሃሳብና ችግር ብቻ የምታደምጥ ከሆነ መንፈስህ 
ሊረጋጋ አይችልም።  

እስኪ አስበው በስልክህ ምንድን ነው? የምታየው 
በየቀኑ።  ምንድን ነው የምትሰማው? ወየውላችሁ!፣ 
አበቃላችሁ! አለቀላችሁ! የዚች ሀገር መጨረሻ 
የሚሉ ሃሳቦችን እየሰማህ እንዴት ትረጋጋለህ።  አየህ 
የምትሰማው ነገር፣ ሁኔታዎች ራሱ፣ የምታያቸው ነገሮች 
መቀየር አለባቸው።   

2ኛ. ጠዋትን ማሳመር
ጠዋትህ በጣም የተረጋጋ ከሆነ፣ በጥሩ ስሜት 

ከጀመርከው ሙሉ ቀንህ ያማረ ይሆናል።  ይህ ሲደጋገም 
ሕይወትህ የተረጋጋ ይሆናል።  ‹‹first impression is last 
impression›› ይባላል።  በቃ ጠዋት አጀማመርህ ማማር 
አለበት።  ብዙ ሰው አርፍዶ ይነሳል።  ከዛ ተጣድፎ ወደ 
ሥራ ይሄዳል።  አያመሰግን፣ አይፀልይ፣ ሻወር አይወስድ.. 
ዝምብሎ ይቀላቀላል።  ስራ ቦታ ይገባል፤ ቀኑን ሙሉ 
ሲያማርር፣ ፀሃዩን ሲወቅስ፣ መስሪያ ቤቱን ሲያማርር፣ 
ደሞዙን አስቦ ሲያዝን ይውላል።  

ትንሽ የሚያደነዝዘውና ሁሉን ሚያስረሳው ስልኩ 
ነው።  ስልኩን አውጥቶ ማህበራዊ ሚዲያ ሲጠቀም 
ይውልና የስራ መውጫ ሰዓት ሲደርስ ይወጣል።  እግረ 
መንገዴን እስኪ ፉት ልበል ብሎ የሆነች ነገር ቀመስ 
ቀመስ አድርጎ ወደቤቱ ይገባል።  ራቱን እየበላ ቲቪ 
ያያል።  ከዛ ይተኛል።  በማግስቱ እንደዛው አርፍዶ 
ይነሳና የትናንቱን ይደግመዋል።  ይሄ ሕይወቱ ነው።  
ስለነገ አያስብ፣ አይረጋጋ፣ ሕይወቱን አይቀይር፣ ትዳሬን፣ 
ገቢዬን፣ ሕይወቴን እንዴት ላሳምር አይለም።  

ለምን? ጠዋቱ አያምርማ፤ አጀማመሩ አያምርም።  

የተረጋጋ ሰው የመሆን ጥበብ

ለዛ ነው አጨራረሱ የማያምረው።  የሆነ ቀን እኮ ቢረጋጋ፣ 
የሆነ ቀን ስክን ቢል ሕይወቱን የሚቀይር ሀሳብ ሊያስብ 
ይችላል።  ብዙ ሰዎች ሕይወታቸውን የሚቀይር ሀሳብ 
የሚያስቡት ከተረጋጉ ነው።  የራስህን፣ የቤተሰቦችህን 
ሕይወት መቀየር ከፈለክ ቀንህን ማረጋጋት አለብህ።  
ቀንህ የሚረጋጋው  ጠዋትህ ካማረ ብቻ ነው።  ጠዋት 
በግዜ ተነሳ።  ፀሎትህን ለምታምነው ፈጣሪ አድርስ።  
አምስግን፤ ስፖርት ስራ፤ ሻወር ውሰድ።  ከዛ በኋላ ወደ 
ስራ እንኳን ስትሄድ ፈገግ እያልክ ነው።  ምንም ነገር 
አታማርርም።  የተረጋጋ ሕይወት ይኖርሃል።  

3ኛ. በጥልቅ መተንፈስ 
የአሜሪካ የባህር ሃይል መርከበኛ ነው።  ከባድ ጦርነት 

ላይ ነው።  መርከቡን እየዘወረ በጣም ብዙ ፍንዳታዎች 
አሉ።  እርሱ ግን ሃሳቡ ሁሉ ሌላ ነገር ላይ ነበር።  በቃ 
ተኩሱና ረብሻው ላይ ነበር።  የሆነ ሰዓት ወደታች ሲያይ 
ከታች እግሩ ተሰብሯል።  ደም በደም ሆኗል።  አላወቀም 
ነበር።  በጣም ደነገጠ።  በድንጋጤ ራሱን ሊስት ደረሰ።  
ከዛ ግን አንድ ነገር አስታወሰ ውትድርና ሲሰለጥኑ 
እንደዚህ አይነት ከባድ ችግር ሲገጥም ምን ማድረግ 
እንዳለባቸው የተነገራቸውን አስታወሰ።  

ምን አደረገ፤ አየር በጣም በጥልቀት ወደ ውስጥ 
አስገባና ወደ ውጪ አወጣ።  ሁለት ሶስቴ ተነፈሰ።  
ከዛ ተረጋጋ።  ከዛ የደማውን እግር ተወና መርከቡን 
አስተካክሎ ማድረግ ያለበትን አደረገ።  ለጓደኞቹ ሽፋን 
ሰጠ።  እየተተኮሰባቸው ነበር አዳናቸው።  ሕመሙን ሁሉ 
ውጦ ያውም በባህር ጦርነት ትልቅ ጀብዱ ፈፀመ።  ዓለም 
ከማይረሳቸውና ከሚጠቀሱ የባህር ኃይል የጀግንነት 
ታሪኮች ውስጥ አንዱ ነው።  

ይህ ሰው ይህንን ታላቅ ጀግንነት የፈፀመው አንድ 
ቀላል ነገር አድርጎ ነው።  በጥልቀት ተንፍሶ እርሱን 
ደጋግሞት ነው።  አየህ አንተም ከባድ ችግር ውስጥ 
ትገባለህ።  የሚያስጨንቁ፣ የሚያናድዱ፣ ከመረጋጋት 
የሚያወጡ፣ ስሜትን የሚረብሹ፣ እንድትቸኩል 
የሚያደርጉ ወቅቶች ይመጣሉ።  በቃ! በጥልቀት አየር ወደ 
ውስጥ አስገባና አስወጣ።  በአንድ ግዜ የአይምሮ ስርዓትህ 
መስከን ይጀምራል።  ልትቸኩል የነበረው፣ ከባድ ውሳኔ 
ልትወስን የነበርከው ሰው ትረጋጋና በጣም ብልህ ሆነህ 
ማሰብ ትጀምራለህ።  በጥልቀት መተንፈስ በጣም ወሳኝ 
ነው።  

4ኛ. ከባዱን ስራ ማስቀደም
ብዙ ግዜ በጣም የሚጨንቅህ፣ እንድትቸኩል፣ 

እንዳትረጋጋ የሚያደርግህ በጣም ከባድ ስራ ካለብህና 
ካልሰራኸው ነው።  አይምሮህ ራሱ አያርፍም።  ስትዝናና 
እንኳን ውይ! ያንን ነገር ሳልሰራው፤ ሳልጨርሰው 
ይላል።  ስሜትህ ይረበሻል።  መንፈስህ መስከን 
አይችልም።  መረጋጋት አትችልም።  ያንን ስራ መስራት 
አለብህ።  ስለዚህ ሁልግዜ በጣም ከባድ የሚባለውን 
ስራ አስቀድመህ ስራ።  እንደውም ብሪያንት ሬሲ የተባለ 
ትልቅ አነቃቂ ንግግር ተናጋሪና የቢዝነስ አማካሪ ‹‹eat 
that frog›› በሚለው መፅሃፉ በጣም ወሳኝ የተባለውን 
ከባዱን ስራ አይምሮህ ትኩስ እያለ ከጥዋቱ አስራ አንድ 
ሰዓት እስከ ረፋዱ አምስት ሰዓት ባለው ሰርተህ ጨርስ 
ይላል።  ከዛ በኋላ ያለው ግዜ ላንተ የነፃነትህና የደስታህ 
ግዜ ነው።  መንፈስህም ጥሩ ነው፤ ትረጋጋለህ ይላል።  
ስለዚህ በተቻለህ አቅም ከባዱን ስራ አስቀድመህ ጨርስ። 

5ኛ. የተረጋጉ ነገሮችን ማዘውተር 
አንተ ማለት ደጋግመህ የምታየው፣ ደጋግመህ 

የምትሰማው፣ ደጋግመህ ምታደርገው ነህ።  ስለዚህ በየቀኑ 
የምታደርጋቸው ነገሮች መቀየር አለባቸው።  ጌም እንኳን 
ስትጫወት እንድታስብ፣ እንድትረጋጋ የሚያደርጉህን 
ጌሞችን ተጫወት።  ያለበለዚያ ጦርነት፣ ጥድፊያና ችኮላ 
ያለበት ከሆነ በሕይወትህ ውስጥ መረጋጋትን ያሳጡሃል።  
ነገር ግን ማሰብ የሚጠይቁ  የሚያረጋጉ ጌሞች ስትጫወት 
የማሰብ ችሎታህ ራሱ ይጨምራል።  ለምሳሌ ፐዝሎች፣ 
ሶዱኩ እና ቼዝ የምትጫወት ከሆነ እርጋታህን ነው 
የሚጠይቁት።  ስለዚህ ታስባለህ።  

ፊልሞች እንኳን ስታይ ያንተን እርጋታ የሚጠይቁ 
እንጂ ጥድፊያ ያለባቸውና ምንም የማይጠቅሙህን 
ነገሮች አትይ።  የምትሰማቸው ዘፈኖች፣ የምታየቸው 
ነገሮች ሁሉ እርጋታህን የሚጠይቁ፣ ብትችል መንፈሳዊ 
መዝሙሮችን፣ ከሃይማኖት ጋር የሚገናኙ ክላሲካሎችን 
አድምጥ።  ለምን? አንተን ያድሱሃል፤ መንፈስህ ይታደሳል፤ 
ትረጋጋለህ።  አትርሳ በአይምሮህ የዘራኸውን በሕይወትህ 
ታጭደዋለህ።  መረጋጋትን መዝራት አለብህ።  አዘውትረህ 
የተረጋጉ ነገሮችን ማድመጥ፣ ማየትና ማድረግ አለብህ።   

6ኛ.ችግሮችን የምታይበትን መንገድ ቀይር 
ምን መሰለህ በራስህ መንገድ ብቻ ሄደህ 

የማትፈታቸው ችግሮች አሉ።  ለምሳሌ አረንጓዴ መነፅር 
ካደረክ የምታያቸው ነገሮች ሁሉ አረንጓዴ መስለው ነው 
የሚታዩህ።  አየህ በራስህ መንገድ ብቻ ስታስበው ሰዎችን 
መረዳት አንዳንዴ ከባድ ነው።  ስለዚህ በነሱ ጫማ 
ውስጥ ሆነህ ማሰብ አለብህ።  እሱ ግን ምን እየተሰማው 
ይሆን? ምን እያሰበ ይሆን? ምን አስቦ ነው እንዲህ ያለኝ? 
ብለህ በርሱ ጫማ ውስጥ ሆነህ ስታስብ ትረጋጋለህ።  
ቶሎ ስሜታዊ አትሆንም።  ቶሎ አትወስንም።  አሃ! ለካ 
እንዲህ የተናገረኝ እንዲህ ስላሰበ ነው፣ እንዲህ ስለሆነ 
ነው ትላለህ።  ችግሮች እንኳን ሲገጥሙህ ፈጣሪ እኮ ይህን 

ችግር የላከው እንድማርበት ነው፣ የሆነ ነገር እንድቀይር 
ነው ትላለህ እንጂ ቸኩለህ የማይሆን ውሳኔ አትወስንም።  
ችግሮችን የምታይበትን መንገድ ቀይር።  በሰው ጫማ 
ውስጥ ሆነህ በተለያየ መንገድ ለማሰብ ሞክር።  

7ኛ. ከስልክህ ጫና ነፃ ውጣ  
ስልክህን እንደምትፈልገው ብቻ አድርገህ 

ካልተጠቀምክበት እሱ ይጠቀምብሃል።  ባሪያው 
ያደርግሃል።  አንዳንድ ሰው እስኪ ጠይቁ ካለስልክ አንድ 
ቀን ብታድር ምን ትሆናለህ? ብትሉት ኸረ! የሰይጣን ጆሮ 
ይደፈን እኔ እንደዚህ እንዲሆን አልፈልግም፤ ከስልኬ 
መለየት አልፈልግም ይላችኋል።  አያችሁ ብዙ ግዜ 
ስልካችን ካልጠራ መልዕክት ካልገባ ዛሬ ከነጋ ማንም 
አልደወለም ብለን ሊከፋን ሁሉ ይችላል።  ከስልካችን ጋር 
በጣም ተጣብቀናል።  ስልካችን ካልጮኸና የሆነ አዲስ 
ነገር ከሌለ በጣም መጥፎ ስሜት ይሰማናል።  አያችሁ 
ውስጣችን ከውጫዊ ነገር ጋር ጥገኛ ሆኗል።  ለዛ ነው 
የማንረጋጋው።  ችኩል የምንለው።  ፍጥን የምንለው 
ውጫዊ ነገሮች ሕይወታችንን ስለሚገለባብጡት ነው።  
ዓለም ሲገለባበጥ ውስጥህ ይገላበጣል።  

ታዲያ ምን ይሻላል? የሚሻለው ስልክህን አንተ 
ብትቆጣጠረው ነው።  በተቻለህ አቅም ከጠዋቱ አስራ 
አንድ ሰዓት እስከ አምስት ሰዓት ባለው በጣም ምርታማ 
በሆንክበት ግዜ ትኩስ በሆንክበት፣ ብልህ በሆንክበት 
ወሳኝ ሰዓት ስልክህን አትጠቀም።  በጣም ወሳኝ ስልክ 
ካልሆነ በስተቀር አታንሳ።  አትደውል።  በቃ! ከአምስት 
ሰዓት በኋላ ማስተናገድ ያሉብህን ነገሮች አስተናግድ።  
አየህ እንድትረጋጋ የምትፈልግ ከሆነ በሕይወትህ በዙሪያህ  
ያሉትን ውጪያዊ ነገሮች መቆጣጠር አለብህ።  ውጪያዊ 
ነገሮችን ከተቆጣጠርክ ነው ውስጥህ ጀግና የሚሆነው።  
የሚሰክነው።  

8ኛ.  አመስግን
ስታመሰግን፣ የተደረገልህን ስታስብ ስሜትህ 

ይረጋጋል።  የዚህ ዓለም ችግር በቀላሉ አንተን  
አይረብሽህም።  ስክን ትላለህ።  ጉድለትህን ልቁጠረው 
ካልክማ በጣም ብዙ እኮ ነው።  በዚህ ዓለም ምን 
የማይጎድለን ነገር አለ።  ግን የተሰጠህን ማሰብ አለብህ።  
በጣም መንፈሳዊ የሆኑ ሰዎች አይተህ ከሆነ በጣም 
የተረጋጉ ናቸው።  ለምን ይመስላችኋል? አመስጋኝ 
ናቸው።  ውስጣቸው የሚታያቸው ፈጣሪ ያደረገላቸው 
ምህረት ነው እንጂ ያጎደለባቸው ነገር አይደለም።  
መረጋጋት ከፈለክ አመስጋኝ መሆን አለብህ።  

9ኛ. የሚያረጋጉህን ነገሮች ለይተህ እውቃቸው
ሁሉም ሰው በተመሳሳይ መልኩ አይረጋጋም።  

አንዳንድ ሰው የሚረጋጋው ከሰዎች ጋር ሲቀላቀል ነው።  
በቃ ሲጫወት ምን ሲል መንፈሱ ስክን ይላል።  ሌላው 
ደግሞ ብቻውን ሲሆን ነው የሚረጋጋው።  መቀላቀል 
አይፈልግም።  ፓርክ ሄዶ ወይ መኝታ ቤት ገብቶ ነው 
መረጋጋት የሚፈልገው።  ላንተ የሚሰራልህን መድሃኒት 
ተጠቀም።  አንተ ነህ የምታውቀው።  አየህ አንዳንዴ 
ስሜት የሚሰጡህንና የሚያረጋጉህን ነገሮች አንተ ራስህ 
ማወቅ ይኖርብሃል።  ስራዎቹን ስትሰራ፣ ግንኙነቱን 
ስታስኬደው ሰዎች በሚፈልጉት መንገድ ብቻ አትሂድ።  
እንደዛ ከሆነ ስሜትህ ይረበሻል።  መረጋጋት ከፈለክ አንተ 
በሚያስደስትህና ትክክል ነው ብለህ በምታስበው መንገድ 
አስኪደው።  በራስህ መንገድ ሕይወትን ቅረፃት።  ያኔ 
ትረጋጋለህ።               

በጣም ወሳኝ ስልክ 
ካልሆነ  በስተቀር አታንሳ። 

 አትደውል።  በቃ! ከአምስት 
ሰዓት በኋላ ማስተናገድ ያሉብህን 

ነገሮች አስተናግድ።  አየህ 
እንድትረጋጋ የምትፈልግ ከሆነ 
በሕይወትህ በዙሪያህ  ያሉትን 

ውጪያዊ ነገሮች 
መቆጣጠር አለብህ

ርዕሰ አንቀፅ ነፃ ሃሳብ
ይህ አምድ በተለያዩ ፖለቲካዊ ኢኮኖሚያዊና 

ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው።በዓምዱ ላይ የሚወጡ ጽሁፎች 

የዝግጅት ክፍሉን አቋም አያመለክቱም።

ግንቦት 30 ቀን 1933 ዓ.ም ተቋቋመ

አዲስ ዘመን
የኢትዮጵያ ፕሬስ ድርጅት ዋና ስራ አስፈጻሚ

ስልክ ቁጥር - 011-126-42-22
ኢሜል ፡- epa@press.et

ዋና አዘጋጅ

ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 

ስልክ - 011-126-43-41
ፋክስ - 011-811-13-15

የዝግጅት ክፍል ፋክስ - 251-011-1-56-98-62

ማከፋፈያ :- ስልክ ቁጥር - 011-157-02-70

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12
ቴሌግራም - 097- 608-47-07 - Press

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ 
ስልክ፡- 011 126 4200 
Email:- wendweson.shimelis@press.et

       wendwesonshimelis@gmail.com 

የዜና ማዕከል ዋና አዘጋጅ 

ወርቁ ማሩ
Email:- workumaru2@gmail.com

የአዲስ ዘመን ምክትል ዋና አዘጋጆች 
• ኃይሉ ሣህለድንግል
• እስማኤል አረቦ
• ቦጋለ አበበ  

ችግሮችን  በውይይት የመፍታት  ሀገራዊ 
እሴቶችን መላበስ ይጠበቅብናል

እንደ ሀገር በየትኛውም ሁኔታ የተፈጠሩ አለመግባባቶችን ለመፍታት  የሚያስችሉ  የተለያዩ  ማህበራዊ  እሴቶች 
አሉን። እንደ ሀገር ካለው  ሃይማኖታዊ፣ ባህላዊ እና ማህበራዊ ብዛሓነት አኳያም እሴቶቹ ዘርፈ ብዙም፣ መልከ 
ብዙም፣ ባለ ብዙ መፍትሔ አመላካችና አምጪ አቅም ባለቤትነትን የሚያጎናጽፉን ናቸው፡፡ በዘመናት መካከልም  
ሀገረ መንግሥቱን በማጽናት  ሂደት  እነዚህ እሴቶች የነበራቸው  አስተዋጽኦም  ከፍ ያለ እንደሆነ ይታመናል።

ምክንያቱም፣ በሀገሪቱ ያሉ ብሔር፣ ብሔረሰቦች እና ሕዝቦች  በውስጣቸው  ከዛም ባለፈ ከሌሎች ጋር 
በሚኖራቸው መስተጋብር የሚያጋጥሟቸውን  አለመግባባቶች መፍታት የሚያስችሉ  ባህላዊ እና መንፈሳዊ  እሴቶች 
አሏቸው። እነዚህ እሴቶች ደግሞ ሰላምን ከማጽናት ባለፈ፤ እንደ አንድ በብዙ መልኩ እንደተጋመደ  ማህበረሰብ  
ሀገር  ዘላቂ ሰላም ማስፈን የሚያስችሉ የአስተምህሮ እና አስተምህሮውን ለመኖር የሚያስችለንን ሰብዕና እንድንላበስ 
የሚያደርጉን መሠረትም ናቸው። 

በአብዛኛው ቁጭ ብሎ በመምከር/በመነጋገር ልዩነቶች ወደ ግጭት  እንዳያድጉ፣ “አንተም ተው፤ አንተም ተው“ 
በሚሉ  አስታራቂ   ሃሳቦች  እንድንመራም፣ እንድንገዛም የሚያደርጉት  እነዚህ እሴቶች፤ የሀገር ሽማግሌዎችን እና 
የሃይማኖት አባቶችን  በማክበር፣ ከነሱ የሚመጡ የእርቅ ሃሳቦችን  ለግለሰባዊ፣ ለቤተሰባዊ እና ማህበራዊ  እርቅ/
ሰላም ወሳኝ አቅም  ተደርገው  የሚወሰዱ ናቸው።  

በቀደሙት  ዘመናት  ትውልዶች  በነዚህ  ባህላዊ፣ መንፈሳዊ  እና ማህበረሰባዊ እሴቶች ተኮትኩተው እንዲያድጉ፤ 
ከስነ ምግባር ግንባታ ጋር በተያያዘ የሚመለከታቸው አካላት ወላጆች፣ ትምህርት ቤቶች  እና የሃይማኖት  ተቋማት 
የሚጠበቅባቸውን ለመወጣት ከፍ ባለ የኃላፊነት መንፈስ  ሲንቀሳቀሱ  ቆይተዋል። 

በርግጥም  እነዚህ እሴቶች ዛሬም ቢሆን  በማህበረሰቡ ውስጥ  ሰላምን በማጽናት ሂደት ውስጥ ትልቅ አበርክቶ 
ያላቸው  ናቸው፡፡ ሆኖም በዚሁ ማህበረሰባዊ እሴት ውስጥ ያደጉ፤ ስለሰላም የተሻለ ማሰብ ይጠበቅባቸዋል 
በሚባሉ ፖለቲከኞቻችን ሳይቀር ተገቢውን  ከበሬታ አግኝተው እንደ አንድ  የግጭት መፍቻ መሳሪያ ተደርገው 
ሲወሰዱ አይስተዋልም።

ከዛ ይልቅ በፖለቲካው መስክ የሚያጋጥሙ ችግሮችን/ልዩነቶችን  በኃይል ለመፍታት የሚደረጉ ጥረቶች  
ሀገር እና ሕዝብን ያልተገባ ዋጋ ከማስከፈል ባለፈ፤ እንደ ሀገር  ለዘመናት በግጭት አዙሪት ውስጥ እንድናልፍ  
አስገድደውናል። ሀገርን ለድህነት እና ለኋላቀርነት ዳርገዋል፤ ትውልዶች  ሕልሞቻቸውን እንዳይኖሩ  ፈተና 
ሆነውባቸዋል። 

ይህ ችግር ዛሬም ላይ እንደሀገር ያልተሻገርነው፤ አሁን ያለውን  ትውልድ ያልተገባ ዋጋ እያስከፈለ ያለ፤ 
በትውልዱ እጣ ፈንታ ላይ ተግዳሮት ሆኖ የቆመ  የአስተሳሰብ ስብራት ነው። አሁንም ቢሆን በችግሩ ዙሪያ ቆም 
ብለን በሰከነ መንፈስ ማሰብ ካልቻልን  እንደቀደሙት ዘመናት ነገዎቻችንን ሊናጠቀን እንደሚችል እሙን ነው።

በተለይም በፖለቲከኞች መካከል የሚፈጠሩ አለመግባባቶች ለውጪ ኃይሎች  ጣልቃ ገብነት  ትልቅ አቅም  
እየሆኑ ባለበት  በዚህ  ዘመን፤ ልዩነቶች ወደ ግጭት እንዳያመሩ ያለመታከት መስራት ይገባል፡፡ ከዚህ ባለፈም 
ለማህበራዊ እሴቶች ቦታ በመስጠት ማህበረሰቡ የኔ ባላቸው  እሴቶች  ችግሮችን  ለመፍታት ጥረት እንዲያደርግ 
እድል መስጠት፤ ለጥረቱም አጋዥና ተባባሪ ሆኖ በአለመግባባቶች ምክንያት የሚፈጠሩ ግጭቶች ቀድሞ በሚደረጉ 
መነጋገሮችና መወያየቶች እንዲረግቡ ሆነው ሀገር እና ሕዝብን ካልተገባ ዋጋ መታደግ የተገባ ነው።

“የእብድ ገላጋይ ድንጋይ ያቀብላል” እንደሚባለው፣ ዓለም  ለተፈጠሩ ግጭቶች መፍትሔ ከመሆን ይልቅ 
በቡድን  ተቧድኖ  ከግጭቱ ስለሚያተርፈው  ትርፍ እያሰላሰለ ባለበት በዚህ ወቅት፤ ለሚታዩ ችግሮች ተጨማሪ 
ችግር እየሆነ ባለበት በዚህ ዘመን፤ ልዩነቶች ወደ ግጭት ሳይሻገሩ ፈጥኖ መንቀሳቀስ  ሀገራዊ አጀንዳ ላላቸው 
የፖለቲካ ድርጅቶች ጭምር ዋነኛ  የቤት ሥራ መሆን አለበት። ይሄ ደግሞ ስለ ሀገር እና ሕዝብ በተጨባጭ 
ስለማሰባቸው ማሳያ ነው።

ለዚህ ደግሞ፣ በየአንዳንዱ ማህበረሰብ ውስጥ ያሉ  ዘላቂ የችግር መፍቻ እሴቶችን ለትውልድ ግንባታ አቅም 
አድርጎ መውሰድ ይገባል፡፡ ይሄን ማድረግ ሲቻል እሴቱን አውቆ የሚጠቀም ትውልድ ይፈጠራል፤ አሁናዊ 
ችግሮቻችንንም እልባት የመስጠት ሰብዕናን ያላብሰዋል፡፡ ምክንያቱም እሴቱን ያወቀ ትውልድ ለችግሮቹ መሻገሪያ 
አቅም አድርጎ ይጠቀማል፡፡ 

በመሆኑም ለራሱ ማህበራት እሴቶች ታምኖ ግጭቶችን  መከላከል የሚያስችል፣ ማህበራዊ ስብእና ያለው 
ትውልድ  መገንባት፤ ለዚህ የሚሆን ማህበረሰባዊ ዝግጁነት መፍጠር ያስፈልጋል። ይሄ ሲሆን፣ ችግሮችን  
በውይይት የመፍታትን  ሀገራዊ ባህልን በተጠናከረ መንገድ  ማስቀጠል ይቻላል፡፡ ትውልዱ ልዩነቶችን በኃይልና  
“በይዋጣልን” መንፈስ ለመፍታት ከመነሳሳት ይልቅ፤ ቁጭ ብሎ በመነጋገር  ለራሱ፣ ለሀገሩ እና ለመጪው  ትውልም  
የሚተርፍ  የአስተሳሰብ መሰረት እንዲኖረው ያግዛል፡፡ ይሄንን በማድረግም እንደ ሀገር የሚታዩ ችግሮቻችንን ቁጭ 
ብሎ በውይይት የመፍታት እሴቶቻችንን መላበስ ከሁላችን ይጠበቃል፡፡          

ግርማ መንግሥቴ

የህልውናችን መሰረት፣ የኢኮኖሚያችን ዋልታና 
ማገር የሆነውን፣ የግብርናውን ዘርፍ (ሴክተር) ከሌሎቹ 
ሁሉ ለየት የሚያደርገው አንድ  መሰረታዊ ጉዳይ ቢኖር 
የ“ባለ ድርሻ አካላት” ጉዳይ ነው።እንደሚታወቀው ሁሉም 
ዘርፍ ባለ ድርሻ አካላት አሉት። ለምሳሌ ትምህርትን 
ብንወስድ ባለ ድርሻ አካላቱን ተማሪ፣ ወላጅ፣ አስተማሪ 
ወዘተ እያልን ልንዘረዝራቸው እንችል ይሆናል። 

ወደ ግብርናው ስንመጣ ግን ጉዳዩ የተለየ ሆኖ 
እናገኘዋለን፤ እሱም የግብርናው ዘርፍ ባለ ድርሻ አካላት 
አንድ፣ ሁለት… ተብለው የሚዘረዘሩ ሳይሆኑ፤ የግብርና 
ባለ ድርሻ አካላት ምግብ የሚመገብ ፍጡር ሁሉ መሆኑ 
ነው። ምግብ የሚመገብ ሁሉ የግብርናና ተዛማጅ ዘርፎች 
(ጉዳዮች) ሁሉ በጥብቅ ይመለከቱታል።

 በግብርና ጉዳይ ከተሜ ነኝና አይመለከተኝም፤ 
የተማርኩ ነኝና አይኮነስረኝም፤ ባለስልጣን ነኝና 
አይነካካኝም፤ ተማሪ ነኝና ምን አገባኝ ወዘተ ይሉ ነገር 
አይሰራም፤ ቦታም የለውም።ዘንድሮ እናስመዘግባለን 
ብለን ካቀድነው አጠቃላይ እድገት ውስጥ 40 በመቶውን 
የሚሸፍነው፤ ከ80 በመቶ በላይ ለሆኑ ዜጎች ቀጥተኛ 
የህልውና መሰረት (livelihood) የሆነው፣ ወደ ውጪ 
ከምንልካቸው ምርቶች 90 በመቶ የሚሆነውን 
የሚሸፍነው የግብርናው ዘርፍ ነው።

ከሙያና ባለቤትነት አኳያ ጉዳዩ ለገበሬው ተደርጎ 
ይወሰዳል  እንጂ ጉዳዩ የሁላችንም   ነው። ይህ አገላለፅ 
ካለንበት የፀደይ ወቅት አኳያ ምን ማለት እንደ ሆነ 
ለብዙዎቻችን ግልፅ ቢሆንም፤ ለማስተላለፍ የተፈለገው 
መልእክት “የጋራ ርብርብን የሚጠይቀው የምርት 
አሰባሰብ ተግባር ላይ ሁላችንም እንሳተፍ” የሚል ነው።

በግልፅ እንደምንመለከተው የሀገራችን ታራሽ መሬት 
በአረንጓዴ ሰብሎች ተሞልቷል። ከዛም አልፎ አንዳንድ 
የሰብል አይነቶች ደረስኩ፣ ደረስኩ … እያሉ ነው። ይህ 
ደግሞ እንደ ድሮው በገጠሪቱ ኢትዮጵያ ብቻ የተወሰነ 
ሳይሆን በ“የከተማ ግብርና” አማካኝነት በከተሞቻችንም 
እየተስተዋለ መሆኑ የእያንዳንዳችን ተግባርና ኃላፊነት 
ከቀድሞው ዘመን ለየትና ሰፋ ያደርገዋል።

  በአንዳንድ አካባቢዎች የዝናብ ተከታትሎ የመዝነብ 
ሁኔታ ይታያል። በዚህ በፀደይ ወቅት ደግሞ ሁለቱ 
አብረው የሚሄዱ አይደሉም፤  አንዱ አንዱን ማምለጥ 
አለበት። ማምለጥ ካለበት ደግሞ በእኛው ቁጥጥር ስር 
ያለው ሰብል የመሰብሰብ ተግባር ነውና እሱ ላይ ሁሉም 
ሰው ሊረባረብና በሰብል ስብሰባው ተግባር አርሶ አደሩን 
ሊያግዝ የግድ ይሆናል።

ሁላችንም እንደምናውቀው፣ አንዳንዶቻችንም 
በብዛት እንደ ተሳተፍነው በምርት ስብሰባ ወቅት አርሶ 
አደሩን ማገዝ አዲስ ተግባር አይደለም። ትምህርት ቤቶች 
ለቀናት ተዘግተው ተማሪዎችና መምህራን ገበሬውን 
ያግዛሉ። የመከላከያ ሠራዊት አባላት መሳሪያቸውን 
አስቀምጠው በምርት ስብሰባው ተግባር ከአርሶ አደሩ 
ጎን ሲቆሙ ማየት ከቶውን አዲስ ይደለም። ሌላውም 
እንደዛው።

በተለይ አሁን አሁን፣ በሀገራችን ማህበራዊ፣ 
ኢኮኖሚያዊ፣ አካባቢያዊ ወዘተ ጉልህ ሚናን 
የሚጫወተው ግብርና በከተሞችም ከመስፋፋቱ 
አኳያ በሰብል ስብሰባው ወቅት የሚሳተፉ ባለ ድርሻ 
አካላትን አይነትና ብዛት ከፍ የሚያደርገው ነው፤ ምርት 
የመሰብሰብ ተግባር ለገጠር አካባቢዎች ብቻ የተተወ 
ይመስል የነበረው ሁኔታ ተቀይሮ፣ ዛሬ ተግባርና ሙያው 
የሁሉም ይሆን ዘንድ እውቀትና ቴክኖሎጂ ፈቅደዋል። 
በመሆኑም፣ ወቅቱ ከዳር እዳር ሁሉም ኃላፊነቱን ይወጣ 
ዘንድ ግድ ይላል ማለት ነው።

በተለይ፣ ወቅቱ በአየር ንብረት ለውጥ (መዛባት) 
ምክንያት መሆኑ ግልፅ ሆኖ፣ ያልተጠበቀ ዝናብ ድንገት፣ 
ምንም ሳይታሰብ መዝነቡና በመሰብሰብ ላይ ያለን፤ 
ወይም ሊሰበሰብ የተቃረበን ሰብል ማበላሸቱ የችግሩ 
ግንባር ቀደም ገፈት ቀማሽ አርሶ አደሩ ቢመስልም፣ 
ችግሩ የሁላችንም፣ የሀገር ነውና በምርት ስብሰባው 
ሂደት ያለችውን ክፍተት ተጠቅመን የመሰብሰብ ስራውን 

ምርትን በወቅቱ መሰብሰብ የሁላችንንም  
ተሳትፎ የሚጠይቅ  ነው  

ልናከናውን ይገባል።
ዘንድሮ “ተወደደ” የማይገልፀው ጤፍ በሚቀጥለው 

ከነጭራሹ ከገበያው እንዳይርቅ፤ ዘንድሮ ተወደደ እያልን 
የምናማርረው በቆሎ በሚቀጥለው ከነስሙ እንዳይሸፍት 
ወዘተ ከወዲሁ ሲለፋና ሲደክም የቆየውን ገበሬ በሰብል 
ስብሰባው እንኳን ልናግዘው፤ ከጎኑም ሆነን ያደረሰውን 
ምርት ልናሰባስበው ይገባል። 

እንደ አህጉር ስንመለከተው፣ የግብርናው ዘርፍ 
በአፍሪካ ደረጃ በየዓመቱ እየተሻሻለና ምርትና ምርታማነት 
እየጨመረ እንደመጣ በተደጋጋሚ ይነገራል። በተለይ 
ከሰሃራ በታች ባሉ ሀገራት በከፍተኛ ደረጃ እየጨመረ ስለ 
መሆኑ በርካታ ወቅታዊ ጥናቶች እያመለከቱ ነው። ይህ 
ስኬት ተጠናክሮ ሊቀጥል የሚችለው ስለ ታረሰና ተዘራ 
ብቻ ሳይሆን ተሰብስቦ ጎተራ እስከ ገባ ድረስ ብቻ ነውና 
የምርት ማሰባሰብ ስራ የዋዛ ተግባር ሳይሆን የብዙኃንን 
ርብርብ የሚጠይቅ ነው።  

በተለይ እንደ እኛ ያሉ፣ የሁሉም ነገር የጀርባ 
አጥንታቸው ግብርና የሆኑና በዘመናዊ የግብርና 
መሳሪያዎች ያልተደራጁ ሀገራት በምርት መሰብሰብ 
ወቅት የዜጎች ርብርብ ማስፈለጉ በጠቅላላ እውቀት ደረጃ 
ግንዛቤ የተያዘበት ጉዳይ ነው። ልክ አርሶ አደሩ እርስ በርሱ 
እንደሚረዳዳና እንደሚደጋገፍ ሁሉ (ደቦ፣ ጂጌ፣ ወንፈል 
· · ·)፤ ከተሜውም ሆነ በየአካባቢው ያሉ መንግሥታዊም 
ሆኑ መንግሥታዊ ያልሆኑ ተቋማት በሰብል ስብሰባው 
ተግባር ሙሉ ተሳታፊ ሊሆኑ ይገባል።  

“ለፍቶ መና” ከመሆኑ በፊት፣ የየመስሪያ ቤትና 
ተቋማት ሥራ ኃላፊዎችም በዚሁ መንፈስ ተቋሞቻቸውን 
ሊያንቀሳቅሱ ይገባል። በተለይ የዘርፉ ባለሙያዎች 
ከአርሶ አደሩ ጎን ዞር ሊሉ አይገባም። የአየር ትንበያ 
ባለሙያዎችም ወቅቱ አደገኛ መሆኑን ተገንዝበው 
የማንቃትና ማሳወቅ ሥራዎቻቸውን ተግተው ያከናውኑ 
ዘንድ ያለንበት የፀደይ ወቅት ያስገድዳልና አደራ!!!

በግብርና ጉዳይ ከተሜ 
ነኝና አይመለከተኝም፤ 

የተማርኩ ነኝና 
አይኮነስረኝም፤ባለስልጣን 
ነኝናአይነካካኝም፤ ተማሪ 

ነኝና ምን አገባኝ ወዘተ 
ይሉ ነገር አይሰራም፤ 

ቦታም የለውም

እንዲህም ይኖራል
ማህበራዊ

ሕይወት ፈርጀ ብዙ ገጽታዎች አሏት፤ መውጣት እንዳለ ሁሉ መውረድም ይኖራል።  ከመውረድ ውስጥም በትጋት መውጣት ይቻላል።  አግኝቶ ማጣት እንዳለ ሁሉ አጥቶም ይገኛል።  
ይህ የሕይወት እውነታ ነው፤ በጥቂቶች የህይወት መውጣትና መውረዶች ውስጥ ብዙዎች ይማራሉ።  የህይወትን ፈተናዎችም ያውቃሉ።  በከፍታ ውስጥ የሚገኙት ‹‹እንዲህም ይኖራል 
እንዴ?›› ብለው ራሳቸውን ይጠይቃሉ።  ለተቸገሩት ያዝናሉ፤ ካላቸው ቀንሰው የሌሎችን ችግር ይካፈላሉ፤ በተጨማሪም ችግር ብልሃትን ያስተምራል እንዲሉ ከችግር ጋር ተላምዶ 
ከመኖር ይልቅ ለመፍትሄ የሚታትሩትንም ያበረታታሉ።  በመሆኑም ‹‹እንዲህም ይኖራል›› ብለን በከፈትነው አምዳችን ህይወትን በየፈርጁ ታስተውሉበት፤¸አስተውላችሁም ትማሩበት 
ዘንድ ጋበዝናችሁ።  ለአስተያየቶቻችሁ፤ ለመሰል ታሪኮች ጥቆማችሁ እንዲሁም ለድጋፋችሁ የዝግጅት ክፍላችን አድራሻ ትጠቀሙ ዘንድ ጋበዝናችሁ።  

መልካምሥራ አፈወርቅ

አንዳንዴ ያለችበት፣ ኑሮና  የምታሳልፈው  
ውጣውረድ  ከልብ  ያስከፋታል።  ይህኔ አንገቷን 
ደፍታ ትቆዝማለች።  አልፋ የመጣችው የህይወት 
መንገድ፣ ወድቃ  የተነሳችበት ሜዳና  አቀበት ውል እያለ 
ይፈትናታል።  እሷ  ሁሉንም ላስብ ካለች መውጫ መንገዷ  
ሰፊ አይደለም።  ከአጣብቂኝ ገብታ ትጨነቃለች።  
በጥልቅ ሀሳብ  ትሰምጣለች። 

እጅግ ተከፍታ  ባዘነች ቀን ተስፋ  መቁረጥ አሸንፏት 
ያውቃል።  ሁሌም እንዴት  ለምን   እያለች ፈጣሪን 
መወትወቷ መልስ  አልሆናትም።  ዞር ብላ የሆነውን 
ስታስብ፣ የምትይዘው፣ የምትጨብጠው ይጠፋታል።  
እንዲህ በተሰማት ግዜ ገመድ ይዛ ጣራና ዛፍ 
የፈለገችባቸው ቀናት  ብዙ ናቸው።  ደግነቱ ስለሁሉም  
ፈጥና አትወስንም።  አለፍ ብላ ስለልጆቿ  ዕጣ ፈንታ 
ታስባለች።  ምን እንደሚገጥማት አይጠፋትም።  በተለይ  
ህጻኗ ታሳዝናታለች።  ውስጧ ተረጋግቶ መለስ ሲልላት 
የገፋፋት ክፉ ስሜት ትቷት ይሄዳል። 

    ትዝታን   እንደማምለጫ… 
ትዕግስት ለማ ይህ አይነቱ  ስሜት ተመላልሶ 

ሲፈትናት ተሸንፋ እጅ ላለመስጠት ከራሷ ጋር 
ትስማማለች።  በሀሳብ አርቆ የሚወስዳት  መልካም ትዝታ 
ከልጅነት መንደሯ፣ አዝልቆ ከወላጆቿ ጉያ ይወሽቃታል።  
ይህኔ መንፈሷ ወደ ማንነቷ ይመለሳል።  የእናት አባቷ 
ድምጽ መድሀኒቷ ሲሆን ይሰማታል።  ፍቅር በዚህ ግዜ  
የልጅነት  ቡረቃዋ  መድህኗ ነው።  ርቃ የሄደችበት 
ትዝታ  ሰምጣ ከገባችበት ጥልቅ ጉድጓድ አውጥቶ በጽናት 
ያቆማታል።  ሁሌም ልጅነቷን ማስታወስ ከክፉ ሀሳብ 
የማምለጫ መንገዷ ነው።  ትዝታዋ ያድናታል።  ዕንባዋን 
እያበሳች በፈገግታ ትሞላለች።  ልጅነት አዋቂነቷን አሸንፎ 
ድል ያደርጋታል።  ክፉ ሀሳቧ በበጎ  ተለውጦ ራሷ ስለነገ 
ሲያስብ፣ ሲያቅድ ታገኘዋለች። 

    ልጅነት…
ትዕግስትና የልጅነት ግዜ የሚተያዩት በክፉ ትውስታ  

አይደለም።  ሁሌም ይህ ግዜ ለእሷ የመልካምነት ትዝታዋ 
ነው።  እናት አባቷ፣ እህት ወንድሞቿ፣ ሀገርና ቀዬው 
ሁሉ ዛሬ ድረስ ውል ሲሏት በፈገግታ፣ ደስ በሚል ስሜት 
ታወሳቸዋለች።  ልጅነት ለእሷ የክፉ ስሜት ማምለጫዋ 
ነው።  ያለፈውን መልካምነት  ስታስብ፣ ስታስታውስ 
ሁሉን ትረሳለች። 

‹‹ሽላላካ ››ከውቅሮ  ከተማ አለፍ ብላ የምትገኝ የገጠር 
መንደር ነች።  በዚህች መንደር ትዕግስት ፍቅርና ደስታን 
ሸምታ፣ በደስታ አሳልፋለች።  ገና በልጅነቷ  ወላጅ እናቷን 
በሞት ባጣች ግዜ  ሽማግሌው አባቷ ልጆች የማሳደግ 
ሀላፊነት ወደቀባቸው።  ለእሳቸው ይህ ክፉ አጋጣሚ 
ፈታኝ ነበር። 

አባት  በግዜው መፍትሄ ያሉት   እሷን ወደተሻለ 
አካባቢ ልኮ ማሳደግና  ማስተማርን ነበር።   ዕድሜያቸው 
ገፍቷል።  በእሳቸው አቅምና ሀሳብ  ልጆችን 
እንደፍላጎታቸው ማድረግ ይከብዳቸዋል።  እንዲያም ሆኖ  
ሁሉንም ቁምነገር አድርሰው  ቦታ ማስያዝ   ያስባሉ።  
በወቅቱ ስለትዕግስት ያቀዱት  ወደደተሻለ ቦታ ልከው 
ማሳደግና ማስተማርን ነበር። 

አዲስ አበባ የሚኖሩት የትዕግስት አጎት እሷን 
ተቀብለው ለማስተማር ፈቅደዋል።  ከዚህ በኋላ ስለትንሿ  
ልጅ ማንም አያስብም።  ትዕግስት አዲስ አበባ በአጎቷ 
ቤት   እየኖረች ገብታ  ትምህርት መማር  ጀመረች።  
ልጅነቷን ከሽላላካ መንደር ብትተወውም ትዝታው ከእሷ 
አልራቀም።  ክፉ ስታስብ በበጎ እየመለሳት ወጣትነቷ ላይ 
አድርሷታል።  

እንደታሰበው  ሆኖ ጥቂት ዓመታትን በትምህርት 
ዓለም ገፋች።  አባት እንዳሰቡት  እሷም እንደሞከረችው  
ሆኖ ከጥግ አልደረሰችም።  እህል ውሀ ይሉት እውነት  
ከትዳር  አጋር አገናኝቶ ጎጆ ቀለሰች።  ትዳር መስርታ 
ቤቴን ማለት  ስትይዝ የትምህርቱ ጉዳይ ቀርቶ ራሷን 
የምታግዝ፣ ቤተሰቧን የምትመራ ሆና ተገኘች። 

    ሶስት ጉልቻ…   
አሁን ትዕግስት ባለትዳር  የቤት እመቤት ነች።  

ባለቤቷ  ተሯሩጦ አዳሪ ነው።  ለፍቶ በሚያመጣው 

 ‹‹ሞቴ ከልጄ ጋር  በአንድ ቀን  ይሁን›› 
ገቢ እሷንና አንዷን ልጃቸውን በወጉ ያሳድራል።  እሷም 
ብትሆን የባሏን እጅ አይቶ ማደሩ በቂ አለመሆኑን 
ታውቃለች።  በአቅሟ ከከፈተቻት ሻይ ቤት እየሰራች 
ቤት ጎጆዋን ትደጉማለች፤ ልጇን እንደፍላጎቷ አሳድራ 
ከትምህርት  ታውላለች።  

አሁን ባለቤቷና እሷ ኑሯቸው ቢሾፍቱ ላይ 
ሆኗል።  ሁለቱም በህይወታቸው ደስተኞች ሆነዋል።  
በላብ በወዛቸው የቆመው ጎጆ ፍቅር የሚመነጭበት 
መተሳሰብ የሚታይበት ነው።  እሷ  ከህይወት ልምዷ 
ብዙ ተምራለች።  ተራምዳው   የመጣችበት     መንገድ     
አያልፍ  በሚመስል ፈተና የተሞላ ነበር።  

ወይዘሮዋ ብርቱና  ጠንካራ ነች።  ሁሌም   ራሷን 
ለማሸነፍ፣ ትዳሯን ለመምራት ሌት ተቀን ትለፋለች።   
የመጀመሪያ ልጇን በወጉ እያሳደገች ማስተማሯ የህይወቷ 
ስኬት፣ የልፋቷ ውጤት ነው።  ከፊቷ የማይጠፋው 
ፈገግታ ነገን በመከፋት እንዳትሻገር አግዟታል።  ሁሌም 
የውስጥ ሰላሟ ተናግቶ አያውቅም።  ደንበኖቿን  በወጉ 
ታስተናግዳለች።  ቤቷን በአግባቡ ትመራለች። 

አሁን ትዕግስት ነፍሰጡር መሆኗን አውቃለች።  
ጠዋት ማታ በስራ ብትተጋም።  ህመም ተሰምቷት 
አታውቅም።  በፊቷ የሚፍለቀለቀው ፈገግታ ሰላም 
ደስታዋን ይመሰክራል።  እርግዝናዋ አይረብሻትም።  
ሁሌም ያሻትን፣ ያማራትን ትበላለች።  በየግዜው 
ከሚኖራት የእርግዝና ክትትል አቋርጣ አታውቅም።  
በአግባቡ  በቀጠሮዋ  ተገኝታ ግዴታዋን ትወጣለች። 

የሆስፒታሉ ባለሙያዎች  ባገኟት  አጋጣሚ  
ስለጤንነቷ፣ ስለለጽንሱ ደህንነት  ይነግሯታል።  በፍጹም 
ደስታ የሚሏትን ሰምታ ትመለሳለች።  ሁሌም የሀኪሞችን 
ምክር አታጓድልም።  ‹‹አድርጊ›› ያሏትን ትፈጽማለች።  
የተከለከለችውን ትተዋለች።  የሁለተኛ እርግዝናዋ ቀለል 
ያለ ነው።  ይህን ስታስብ የነገውን ታስባለች።  ነገ ለእሷ 
መልካም ይሆናል።  ዛሬን ስታልፍ በጎነት ይታያታል።  
ይህኔ ራሷን አሸንፋ ኑሮዋን ታግላ ለመቆም  ብዙ 
ታቅዳለች። 

    ከገና ማግስት …
ታህሳስ  እንደጀመረ  ከሆስፒታል  መመላለስ ያዘች።  

ወሯ ስለገባ  ክትትሏ  ይበልጥ ቀጥሏል።  በዚህ ወር 
መጨረሻ  እንደምትወልድ አውቃለች።  እንደ አራስ 
ለጎኗ የሚሆነውን፣ ለጠያቂ  እንግዶቿ የሚያስፈልገውን 
አሟልታለች።  የገናን በዓል እሷና  ቤተሰቦቿ በሰላም 
አሳልፈዋል።   ቀኑ ባለፈ በማግስቱ ወይዘሮዋ ከሆስፒታል  
ተገኘች።  የአሁኑ  ምክንያት እንደቀድሞው  ለክትትል 
አልነበረም። 

በጥቂት የምጥ ቆይታ በሰላም ሴት ልጅ የታቀፈችው 
ወይዘሮ በምስጋና ፈጣሪዋን  አስባለች።  አሁን የምታስበው 
ቤቷ ደርሳ የምታደርገውን ማሰብ  ብቻ ሆኗል።  አዋላጆቿ 
ህጻኗን አምጥተው ከማሳቀፋቸው በፊት ጠጋ ብለው 
እናቲቱን አወጉ።  ህጻኗ  ቀላል  የሚባል የጤና እክል  
ታይቶባታል።  ችግሩ በህክምና ታክሞ የሚድን በመሆኑ   
ከሆስፒታሉ  ቆይታ ክትትል  ማድረግ ይኖርባታል።  

የተባለችውን በአግባቡ ያደመጠችው እናት 
ከሀኪሞቹ ትዕዛዝ አልወጣችም።  ህጻኗን መርፌ 
አስወግታ የሚሆነውን በእርጋታ ጠበቀች።  ማግስቱን  
ቤቷ የገባችው ትዕግስት ከአንድ ቀን በላይ አልቆየችም።  
ከሀኪሞች የተጻፈላትን የአስቸኳይ የህክምና ማዘዣ /
ሪፈር/ ይዛ  ወደ አዲስ አበባ  አቀናች።  አዲስ አበባ   
የደረሰችበት ሆስፒታል ህጻኗን  ለመቀበል አልዘገየም።  
በጀርባዋ ለታየው  ክፍተት መፍትሄ  ለመስጠት 
በተወለደች በአምስተኛ ቀኗ  አስቸኳይ ቀዶ  ህክምና 
አደረገላት። 

   የጥያቄው መልስ …
ትዕግስት ባልተለመደ ሁኔታ ያጋጠማትን ችግር 

ለማወቅ ጥያቄ ማቅረቧ አልቀረም።  የልጇ የጤና 
ችግር    የነርቭ  ዘንግ ክፍተት መሆኑ ተነግሯታል።   ይህ 
ክስተት በእርግዝና ግዜ የፎሊክክ አሲድ እጥረት ሲኖር 
የሚያጋጥም ነው።  ትዕግስት ቀላል  ነው የተባለለት  የልጇ 
ጤና   እንደገመተችው አልሆነም።  ቀናትን በሆስፒታሉ 
አሳልፋ ወደቤቷ  ተመለሰች። 

ከጥቂት ጊዚያት  በኋላ በነበራት ቀጠሮ ወደ ሆስፒታሉ 

መምጣት ነበረባት።  አሁን ደግሞ በህጻኗ ጭንቅላት 
ውስጥ ለሚታየው የተጠራቀመ  ውሀ ተጨማሪ ቀዶ 
ህክምና መደረግ አለበት።  በጭንቅላቷ ‹‹ሻንቲ››የተባለ 
ማገዣ ከገባለት በኋላ በሌላ ቀጠሮ ወደቤቷ ሄደች።  
ከሁለት ወር በኋላ  ተመልሳ ስትመጣ ተመሳሳይ የህክምና 
እገዛ ማድረግ ግድ ብሎ ነበር። 

     ፊዶሪያ… ድል መንሻዋ ብላቴና 
አሁን ሁሉም ነገር ተጠናቆ   ህይወት ወደቀድሞው 

ተመልሷል።  ትዕግስት ግን አብሯት የኖረው ጥንካሬ 
ከእሷ የለም።  ትካዜዋ በዝቷል።  ሀዘኗ ከፍቷል።  ለምን 
? እንዴት? በሚለው ጥያቄ ከራሷ  ጋር ስትወዛገብ 
ታድራለች።  ታቅፋት የምትውለው  ህጻን ውብና አሳዛኝ 
ናት።  ባየቻት ቁጥር  ውስጧ ይላወሳል።  በዚህች ህጻን 
ብዙ አይታለች።  በሆነባት ሁሉ  ከፍቷት፣ አዝና ተስፋ 
ቆርጣ በራሷ ልትወስን  የሞከረችባቸው ቀናት ጥቂት 
አይደሉም።  አሁን ግን  በዚህች  ልጅ ፍቅር ተሸንፋ  እጅ 
ሰጥታለች። 

‹‹ፊዶሪያ››  ስትል የሰየመቻት ሁለተኛ ልጇ  ማንነቷ  
እንደ ስያሜዋ ሆኗል።  ፊዶሪያ ማለት ‹‹ድል ነሳሁ፣ 
አሸነፍኩ›› እንደማለት ነው።  ትዕግስት በልጇ ብዙ 
መከራና ስቃይ አይታለች።  በዚህ ፈተና ግን  ተንገዳገደች 
እንጂ አልወደቀችም።   ጽናቷ በርትቶ  ዛሬን ለመቆም 
ምክንያቷ ይህች ብላቴና ነች።  ፊዶሪያ  ለእሷ የብርታት 
ጥንካሬዋ፣ ማሳያ፣ የአሸናፊነቷ መለኪያ  ሆናለች።  የዛሬን 
ጀንበር ደፍራ ለማየት ምክንያት ሰበቧ እሷው ናትና  
ለፈጣሪ ምስጋና ከማድረስ  አትቆጠብም። 

ልጇ ከእነአባቷ   በሙሉ ስም ስትጠራ ስያሜዋ 
ለየት ይላል።   ‹‹ፊዶሪያ  ጀርመን ። ›› ፊዶሪያ  የልጅቷ፣   
ጀርመን  ደግሞ  የአባቷ ስም መሆኑን የሚሰሙ ሁሉ  
ግኝቷ ከውጭ ሀገር  ስለመሆኑ  ይጠራጠራሉ።  በርካቶች  
እንዲህ ይበሉ እንጂ  የፊዶሪያ ጀርመን  ውልደትና ዘር   
ካገር  ቤት የተቀዳ ነው።  ፊዶሪያ  ይሉትን ትርጓሜ  
ይበልጥ  ውስጧ የሚያውቀው  እናት ደግሞ  በዚህ ድንቅ 
ስም ማንነቷን  ታይበታለች። 

     የዛሬን አያድርገውና..
ቆንጆዋ  ፊዶሪያ ለእሷ ሁሌም መስታወቷ ነች።  

ህይወቷን የምታይባት፣ ማንነቷን የምትገልጽባት፣ 
ጥንካሬዋን የምታስመሰክርባት መገለጫዋ።  እናት 
ትዕግስት የዛኔ የልጇን ጤና ካወቀች  በኋላ እውነታውን 
አምኖ ለመቀበል ጊዜያትን ፈጅታለች።  ለምንና እንዴት 
በሚሉ ጥያቄዎች ተወዛግባ ራሷን የጎዳችባቸው፣ በአጉል 
ውሳኔ የተፈተነችባቸው ቀናት ጥቂቶች አይደሉም።  ዛሬ 
ያለፈውን ታሪክ ስታስብ በእጅጉ ይገርማታል።  በክፉ 
መንገድ አልፋ፣በሀሳቧ  ወስና ቢሆን የልጇ ህይወት አደጋ 
ላይ በወደቀ ነበር።  

ፊዶሪያ ዛሬ ሰድስት ዓመት ሆኗታል።  ከእናቷ  ጋር 
ያላት ቅርበት   የቁምነገር ብቻ ነው።  አስተሳሰቧ   እንደ 
ዕድሜዋ  አይደለም።  የምታስበው፣ የምትጨነቀው 
እንደአዋቂዎች ሆኗል።  የእናቷን  ደስታና ሀዘን  

የምታውቀው ገጽታዋን አይታ ሁኔታዋን ተረድታ 
ነው።   ከእሷ ጋር የህጻን ጨዋታና ቀልድ አይታሰብም።  
ልጅ ብትሆንም እንደወላጅ  ታስባለች፤ እንደእናት 
ትጨነቃለች። 

ለትዕግስት ሁሌም ከፊዶሪያ   አንደበት  የሚወጣው 
ቃል ያስደነግጣታል።  ቤተክርስቲያን አዝላት ስትሄድ 
ልጅ  የጸሎቷን ቃል ታዳምጣለች።  ለፈጣሪ የምታቀርበው 
ምልጃና ልመና ምን እንደሆነ  አይጠፋትም።  አንዳንዴ 
ፊዶሪያ ከእናቷ ጀርባ ሆና  ስጋት ይይዛታል።  እናት  
ስለእሷ  እየተማለደች እያዘነች መሆኑ ሲገባት በሚጢጢ  
እጆቿ  የእናቷን  ፊት ዳብሳ ማልቀስ አለማልቀሷን 
ታረጋግጣለች።  ሁሌም ቢሆን ‹‹አይዞሽ፣አለሁልሽ›› ብላ 
ከማጽናናት  ዝም አትልም። 

    የእናት ትከሻ … 
ትዕግስት ፊዶሪያ ‹‹ከፈጣሪ  መታረቂያ ሰበቤ   

ናት››ብላ ታስባለች።  የቀድሞ ስህተቷን ያረመችው በእሷ 
ነው።  ሁሌም ስለደህንነቷ የሚያገባት እሷ ብቻ መሆኗን 
ታውቃለች።    በህይወት መቆሟ  ደግሞ ለልጇ   ህልውና 
እንደብረት አጥር ነው።  ሁሌም እንደምትለው እሷ ለልጇ 
ጠበቃዋ ነች።  በምትሄድበት መንገድ ሁሉ ጥላ ከለላ ሆና  
ታኖራታለች።  ያለፈው ታሪክ ዛሬ በ‹‹ነበር›› ቢወሳም።  
ህመሙ የመላው ቤተሰብ ሆኖ አልፏል። 

ዛሬ ግን ይህ እውነት ተቀይሮ ጥንካሬ ነግሷል።  
እናት ለልጇ መኖርን በተግባር  እያሳየች ነው።  ፊዶሪያ  
እንደ እኩዮቿ ትምህርት ቤት ከገባች ወዲህ ትዕግስት   
በቻለችው አቅም ዊልቸር አዘጋጅታለች።  ህጻኗ ራሷን ችላ 
ለመጠቀም አለመድረሷና ግን ኃላፊነቱ ከእሷ አልወጣም።  
እናት ሁሌም ስለልጇ  ደክሟት፣ ሰልችቷት አያውቅም።   
ዘወትር  ጠዋት ማታ በትከሻዋ አዝላ  ታመላልሳታለች።  

ፊዶርያ በህይወት እስካለች  የዳይፐር ተጠቃሚ 
መሆኗ ግድ ነው።  ዛሬን ትምህርት ቤት ብትውልም 
አብሯት ያለው ችግር ከእሷ የሚለይ አይሆንም።  በኪራይ 
ቤት  ህይወት ፣በኑሮ ውድነት ጫና ይህን መሰሉን 
እውነት ተቋቁሞ መዝለቁ እጅጉን ይከብዳል።  የሰፈሩ 
አለመመቸት፣የቤቱ መጥበብና ከመጸዳጃው ጥግ መሆን 
ህይወትን ይፈትናል።  እናት ትዕግስት  ‹‹ለላም ቀንዷ 
አይከብዳት›› ሆኖ ሁሉን  እንደአመጣጡ  ተቀብላዋለች። 

    ሁሉን በሆዷ…
አንዳንዴ ስለልጇ አርቃ ስታስብ ብዙ ጉዳዮች 

ያስጨንቋታል።  ይህ ስሜቷ እንዳይታወቅ  በውስጧ 
መያዝ ፣ማመቅን ለምዳለች።  ማልቀስ ካለባት በልጇ 
ፊት አታደርገውም።  ዞር ብላ ዕንባዋን ጨርሳ በፈገግታ  
ትመለሳለች።  ባለቤቷ ዛሬ በቂ ይሉት ስራ የለውም።  
ፊዶሪያ  ከተወለደች በኋላ ውስጡ ተጎድቷል።  የእሷ  
ህመም ችግር እኔ ነኝ ብሎ እያሰበ ነው።   ሁሉም መከራ 
በእርሱ ሰበብ እንደመጣ በማሰቡም ገለልተኝነት ከታየበት 
ቆይቷል።  ባልና ሚስት በአንድ ታዛ ስር ይኖራሉ።  
እንደባልና ሚስት ባይሆኑም ኑሮና ህይወትን በእኩል 
እየተጋሩት ነው። 

ትዕግስት በባለቤቷ  ላይ ያደረውን ዕምነት ማጣት 
ከፍራቻና ጸጸት ቆጥራ ሀሳቡን አክብራለች።  ከዚህ ባሻገር 
ግን የፊዶሪያ ጉዳይ ሁሌም  አብዝቶ ያስጨንቃታል።  
ዛሬም ሮጣና ተባራ የምታመጣው ጥቂት ገንዘብ ከልጆቿ 
ዕለት ጉርስ የሚያልፍ አይደለም።  ከቀን ስራና  በቆሎ 
ከመሸጥ የሚመጣ  ገቢ ቆጥባ  ያስቀመጠችው አንዳች 
ጥሪት የለም። 

   የመጨረሻው ውሳኔ …
እናት ከባዱን  የኑሮ ጫና ባሰበች ቁጥር የፊዶሪያ  

ዕጣ ፈንታ ውል ይልባታል።  እሷ ከማንም የበለጠ ፍቅርና 
ትኩረት ትሻለች።  በአንድ አጋጣሚ ቢለያዩ የሚደርስባት 
ጉዳት ያሳስባታል።  ድንገት  በሞት ስለመለየት ስታስብ  
ደግሞ  ብዙ የእሷ አይነት  ልጆች  ያሏቸው እናቶች 
እንደሚሉት ሆና አትናገርም። 

 እነሱ ከራሳቸው በፊት በአንዲት ደቂቃ ልዩነት 
ልጆቻቸው ቢቀድሙላቸው ይወዳሉ።   እሷ ደግሞ  
አይቀሬው  ሞት   ቢመጣ ሁለቱም በአንድ ሸለብታ 
በአንድ ቀን ፣በአንድ  ደቂቃና ሰከንድ  በእኩል  ቢሞቱ  
ምርጫዋ ይሆናል።  ይህ የመጨረሻ ውሳኔዋ ነው።   
ወይዘሮ   ትዕግስት የፊዶሪያ  እናት።    

     



መሠረተ ልማት  
ኢኮኖሚ

በኃይሉ አበራ  

ከተማን መልሶ የማልማት ተግባር ከተማ ነክ ችግሮችን 
ለማቃለል፣ የኑሮ ደረጃን ለማሻሻልና የተፋጠነ የከተማ 
ለውጥና ብቃት ያለው የመሬት አጠቃቀምን ማስገኘት ታስቦ 
የሚፈፀም መሆኑን የከተማ ፕላን አዋጅ ቁጥር 574/2000 
ያመላክታል፡፡ አዋጁ የከተማ እድሳትን፣ ማሻሻልን፣ 
የመሬት እንደገና ድልደላንም ያካትታል። ከተሞች 
የአስተዳደሮቻቸውን፣የነዋሪዎቻቸውንና የአልሚዎቻቸውን 
ተነሳሽነት ተከትለው መዋቅራዊና የአካባቢ ልማት ፕላኖችን 
መሠረት በማድረግ እንደገና እንዲለሙ ስለማድረግ 
አስፈላጊነትም አስፍሯል። 

በአዋጁ መሠረት ከተማን የማደስ ተግባር በአንድ 
ከተማ የሚታዩትን የፈራረሱ፣ ያረጁና የተተዉ መዋቅሮችን 
በከፊል ወይም በሙሉ በማስወገድ ምቹ የመኖሪያና የሥራ 
አካባቢ በመፍጠር ዓላማ ላይ አተኩሮ የሚፈጸም ተግባር 
ነው፤ ለዚህም የከተማ እድሳት ይከናወንበታል ተብሎ 
በታሰበው አካባቢ የሠፈሩ ነዋሪዎች እድሳቱ በሥራ ላይ 
ከመዋሉ በፊት በቅድሚያ ስለሁኔታው እንዲያውቁና 
እንዲመክሩበት ይደረጋል። 

የአዲስ አበባ ከተማ አስተዳደር እያካሄደ ባለው 
የኮሪደር ልማትም ይሄው እየተከናወነ ስለመሆኑ መረጃዎች 
ያመለክታሉ፡፡ የኮሪደር ልማቱ ቀዳሚውን ትኩረት ለሰዎች 
በመስጠት፣ መጪውን ትውልድ ጭምር ታሳቢ በማድረግ 
እየተከናወነ ስለመሆኑም ይገለጻል፡፡  

ከሰሞኑም የአዲስ አበባ ከተማ አስተዳደር የነዋሪዎቹ 
ሕይወት ወደ ተሻለ ደረጃ ለማሸጋገር ዘመቻ በጀመረበት 
የአንደኛው ዙር የኮሪደር ልማት አፈፃፀም ላይ ከፖለቲካ 
ፓርቲዎችና ከማኅበረሰብ ተወካዮች እንዲሁም ከሃይማኖት 
ተቋማት አባቶች ጋር ተወያይቷል። በመድረኩ የኮሪደር 
ልማቱ ሥራ አፈፃፀም፣ ጠንካራ ጎኖችና ጉድለቶች እንዲሁም 
በቀጣይ በምን መልኩ መሥራት ይገባዋል በሚሉ ጉዳዮች 
ላይ ያተኮረ ጽሑፍም ቀርቧል።

በመድረኩ ላይ የተገኙት የአዲስ አበባ ከተማ አስተዳደር 
ከንቲባ አዳነች አቤቤ እንደገለጹት፤ አዲስ አበባን ለማዘመን 
እንዲሁም ፅዱ፣ ውብ እና ለነዋሪዎቿ ምቹ ከተማ ለማድረግ 
እየተካሄደ ያለው የኮሪደር ልማት ዋነኛ ዓላማ መዲናዋን 
እንደስሟ ውብ አበባ ማድረግን ያለመ ነው፡፡ አዲስ 
አበባን እንደ ስሟ አበባ ማድረግ የሚቻለውም መሠረተ 
ልማቷ በተሟላ ሁኔታ ሲገነባ፣ ያሉት መሠረተ ልማቶቿም 
ሲታደሱ፣ ከተማዋ ስትታደስ እና ነዋሪዎቿ ምቹ መኖሪያ 
ቤት እና አካባቢን ሲያገኙ ነው። 

‹‹የኮሪደር ልማቱ የሚካሄደው ለዛሬው ትውልድ 
ብቻ ሳይሆን ለሚቀጥለው ትውልድም ጭምር ነው›› 
ያሉት ከንቲባዋ፣ ከተማዋ የዛሬ ብቻ ሳትሆን የወደፊት 
ከተማም መሆኗን አስገንዝበዋል። ዛሬ ለነዋሪዎቿ ምቹ 
አድርገን ስናለማት ወደፊት የሚመጡት ሕጻናት በደስታ 
ቦርቀው፣ በጥሩ አየር እና ንጹሕ አካባቢ ላይ የተገነባ 
መጫወቻ አግኝተው የሚያድጉባት ልትሆን እንደሚገባም 
አመልክተው፣ ይህም ከትውልድ ግንባታ ሥራዎች አንዱና 
መሠረታዊ ነው ሲሉ ተናግረዋል፡፡  

ከንቲባዋ እንደተናገሩት፤ የከተማዋ ነዋሪዎች 
በየአካባቢያቸው ንጹሕ መኖሪያና መዝናኛ፣ የጋራ 
መጠቀሚያና መገልገያዎችን ማግኘት አለባቸው። ከተማዋ 
የሀብታሞች መኖሪያ ብቻ ሳትሆን የድሆችም ናት፤ 
ሁሉም እኩል ሊዝናኑባት ይገባል፡፡ የትራፊክ እንቅስቃሴ 
የሚሳለጥባት፣ ባለመኪናው የተሻለ የተሽከርካሪ መንገድ 
እንደልብ ሊያገኝ የሚችልባት እንድትሆን ማድረግ 
ያስፈልጋል፤ እግረኛውም ከመኪና ጋር ሳይጋፋ፤ የአደጋ 
ስጋት ሳይኖርበት በእግሩ መጓዝ የሚችልበትን ዕድል 
መፍጠር፣ ሁሉንም የማኅበረሰብ ክፍል ታሳቢ ያደረጉ 
ሥራዎች መሥራት ይገባል። 

በኮሪደር ልማት ላይ በተደጋጋሚ በብዙኃን 
መገናኛዎች ማብራሪያዎች መስጠታቸውን ከንቲባዋ 
አስታውሰው፣ ይሁንና መረጃዎች በተሟላ መልኩ 
ለሕዝቡ ደርሰዋል፤ ሁሉም ሰው እኩል ተረድቷል ማለት 
እንደማይቻል ገልጸዋል፤ ከኮሪደር ልማቱ ዓላማ ውጪ 
የሆኑ የተዛቡ መረጃዎች እየወጡ ያሉበት ሁኔታም ይህንኑ 
እንደሚያመለክት ጠቅሰው፣ ከተማ አስተዳደሩ በጉዳዩ ላይ 
መወያየት ያለበት መሆኑ ተገቢ ስለመሆኑ አስታውቀዋል። 

በአዲስ አበባ ከተማ አስተዳደር ከንቲባ ጽሕፈት 
ቤት የካቢኔ ጉዳይ ኃላፊ አቶ ጥላሁን ወርቁ በበኩላቸው 
የከተማዋን ገፅታ እየቀየረ ባለው የኮሪደር ልማት ፋይዳ 
ላይ ያተኮረ የውይይት መነሻ ጽሑፍ አቅርበዋል። 
በጽሑፋቸውም የኮሪደር ልማቱ የመጀመሪያው ምዕራፍ 
ተጠናቅቆ ሁለተኛው የኮሪደር ልማት ምዕራፍ መጀመሩን 
ተናግረዋል፡፡

መዲናዋ ባለፉት የለውጥ ዓመታት ለዚህ ትውልድ 

መጪውንም ትውልድ ታሳቢ ያደረገው የኮሪደር ልማት

ብቻ ሳይሆን ለቀጣይ ትውልድ የሚሻገሩ ማኅበራዊና 
ኢኮኖሚያዊ ስኬቶችን ማስመዝገቧን ጠቅሰው፣ በኮሪደር 
ልማቱ የከተማ ማደስ፣ የከተማ ማልማት፣ እንደገና 
የመገንባት ዓላማና የቀደሙ ልምምዶችን ታሪካዊ ዳራ 
አስመልክተው አብራርተዋል። 

አቶ ጥላሁን እንዳስታወቁት፤ መዲናዋ በፕላን 
ያልተመሠረተች፣ አብዛኛው ነዋሪዋ በሰነድ አልባ 
የሚኖርባት፣ በሰፈራ መልክ ያለች፣ ስሟ እና ግብሯ 
የማይመጥን ከተማ ሆና ቆይታለች። ይሄንንም ለመቀየር 
የየዘመናቱ መሪዎች የየራሳቸውን ጥረት አድርገዋል። 

በ1928 ዓ.ም በጣሊያን አገዛዝ፣ በ1948 ዓ.ም ከብር 
ኢዮቤልዩ፣ በ1955 ዓ.ም ከአፍሪካ አንድነት ምሥረታ ጀምሮ 
እስከ አብዮቱ ድረስ፤ ከ1997 ዓ.ም ጀምሮ በልደታ እና 
በካዛንቺስ መልሶ ማልማት ከተማዋ ሕዝቧን የምትመጥን 
አሕጉራዊ ዓለም አቀፋዊ ተልዕኮዋን የምትወጣ እንድትሆን 
ለማድረግ ጥረት ተደርጓል።  

የአሁኑ የኮሪደር ልማት ከተማዋ የምትታደስበት፣ 
የምትዘምንበት፣ የከተማዋ ስምና ግብር የሚገናኝበት፣ 
ከተማዋ ለሕዝቦቿ ምቹ የምትደረግበት ነው። ከተሞች 
ግዑዛን ውቅሮች ሳይሆኑ፣ በሰዎች የሚመሠረቱ፣ ሰዎች 
አቅደው በዲዛይን የሚገነቧቸው ሥነሕይወታዊ ውቅሮች 
ናቸው ያሉት አቶ ጥላሁን፣ ከተሞች ይወለዳሉ፣ ያድጋሉ፣ 
ይሞታሉ ሲሉም ገልጸዋል።   

ባለፉት ጊዜያት የነበሩት ጥረቶችም ሆኑ የአሁኑ 
የኮሪደር ልማት ከተማ ከመሞቱ በፊት ሕይወት እንዲዘራ 
የሚደረግባቸው መሆናቸውን ጠቅሰው፣ የኮሪደር ልማቱ 
የደቀቁ፣ ገፅታቸው በጣም የተበላሹ፣ የዜጎችን ክብር 
የማይመጥኑ የከተማዋን ክፍሎች አዲስ ገፅታ በማልበስ 
ማልማትን ታሳቢ ያደረገ መሆኑን አስታውቀዋል። 

ለልማቱ አንዱ መነሻ ዜጎች በንጹሕ፣ ለኑሮ አመቺ በሆነ 
ከተማ የመኖር ሕገመንግሥታዊ መብት መሆኑን ተናግረው፣ 
አዲስ አበባን እንደስሟ የነዋሪዎቿን ክብር የሚመጥን ምቹ 
እና ፅዱ ለማድረግ ለሕዝብ የተገባው ቃልም ሌላው መነሻ 
መሆኑን አመላክተዋል።

የኮሪደር ልማቱ በላቀ ደረጃ ዓለም የደረሰበትን የስማርት 
ከተማ እቅድ የምታሟላ ከተማ ለመገንባት ታሳቢ ተደርጎ 
እየተካሄደ ነው ሲሉም አስታውቀዋል። ከተማን በማደስ 
ዓለም አቀፍነትን፣ ሳይንሳዊነትንና ከተማን በማደስ ሊመጡ 
የሚችሉ ትሩፋቶችን ታሳቢ አድርጎ የሚከናወን ስለመሆኑም 
አንስተው፤ በማፍረስ፣ ማደስ፣ ማስተካከል፣ ወዘተ ላይ በቂ 
ዓለም አቀፋዊ ተሞክሮ ተወስዶ እየተሠራበት ያለ መሆኑንም 
አብራርተዋል። 

እሳቸው እንዳሉት፤ በመዲናዋ የመጀመሪያው ዙር 
ኮሪደር ልማት በአጭር ጊዜ ውስጥ ስኬት ተመዝግቧል፤ 
ይህም ሊሆን የቻለው የሁሉም ጥረት ታክሎበት እና 
የሀገራችን መሪዎች የከተማዋ ከንቲባና ከፍተኛ አመራሮች፣ 
ለስኬታማነቱ  ሌት ተቀን በመትጋታቸው ነው። 

የልማት ተነሺዎች የሚስተናገዱበት አሠራር ተዘርግቶ፤ 
የልማት ተነሺዎችን በማወያየት በኃላፊነት ተሠርቷል። 
ባለፉት አንድ ዓመታት በቅንጅትና በኃላፊነት በተሠራው 
የኮሪደር ልማት ሥራ በርካታ የመዲናዋ ነዋሪዎች ሕይወት 
የተቀየረ መሆኑንም አስታውቀዋል።  

አቶ ጥላሁን፤ የኮሪደር ልማት ሥራው የመጨረሻው 
ግብ ሰው እና ሰው ነው፤ የዜጎች ሁለንተናዊ፣ አዕምሯዊ፣ 

መንፈሳዊ፣ ማኅበራዊ ብልፅግናቸው እንዲጠበቅ መሥራት 
መሆኑን ይገልጻሉ። አዲሱ ትውልድም የሕይወቱ ልምድ 
አድርጎት እንዲቀጥል ለማድረግ ታስቦ እየተሠራ መሆኑን 
ጠቅሰው፣ የልማት ተነሺዎችን ሊጎዱ ይችላሉ የተባሉ 
በርካታ ሕጎችን በማሻሻል ጭምር የመዲናዋ ካቢኔ በርካታ 
ውሳኔዎችን ማሳለፉንም አመላክተዋል። 

ለረጅም ጊዜ በገበያ ማጣትና በሥራ መፋዘዝ ሲቸገሩ 
የነበሩ የጥቃቅንና አነስተኛ ማኅበራትን ተጠቃሚ ማድረጉም 
ከኮሪደር ልማቱ ትሩፋቶች መካከል የሚጠቀሰው መሆኑን 
ተናግረው፣ መንገድ ዳር ያሉትን የሕንጻ እድሳት ሥራዎችና 
አጥሮችን የሠሩት፣ የአረንጓዴ ሥራዎችን የገነቡት 
በትልልቅ ኮንትራክተሮች ሳይሆን በአነስተኛ እና ጥቃቅን 
ኢንተርፕራይዞች መሆኑን ተናግረዋል። 

በዚህ ሁሉ ሂደት በርካታ ዜጎች የሥራ ዕድል 
ተጠቃሚ መሆናቸውን ጠቅሰው፣ በርካታ የገበያ 
ትስስር እንደተፈጠረላቸው፣ በኮንስትራክሽን ግብዓት 
ኢንዱስትሪው ላይ እጥረት እስኪፈጠር ድረስ ከፍተኛ 
መነቃቃት መታየቱን፣ በርካታ ማሽነሪዎችን ማስገባት፣ 
ብዙ ምርቶችን ሌት ተቀን ማምረት እንደ ልምድ መወሰዱን 
ጠቅሰዋል፡፡

በመጀመሪያው ዙር የኮሪደር ልማቱ ሂደት የመሪ ሀሳብ 
አመንጪነት እና መስጠት ለሀገር ለውጥ አስፈላጊ መሆኑ 
በጥንካሬ መለየቱንም ኃላፊው አስታውቀዋል። ስኬቱ 
ሕዝብን አስተባብሮ መምጣቱን ጠቅሰው፣ ዋናው የስኬት 
ምንጭ የሕዝብ ድጋፍ መሆኑን ተናግረዋል። 

የአዲስ አበባ ከተማ ከንቲባ እና አመራሩም ታች 
ወርደው በፕሮጀክት ማኔጅመንት ደረጃ ፕሮጀክትን ዕለት 
በዕለት እስከ ሌሊቱ ስምንት እና ዘጠኝ ሰዓት ድረስ ክትትል 
ሲያደርጉ መቆየታቸውን ጠቅሰው፣ ባለሀብቱ በጎ ትብብር 
በማድረጉና የፌዴራሉና የከተማዋ ተቋማት ለሥራው 
መተባበራቸውም ለስኬቱ ተጠቃሽ መሆናቸውን ገልጸዋል። 

መሠረተ ልማት ሲዘረጋ አንድም ሰው መጎዳት 
የለበትም በሚል መርሕ ልማቱ መሠራቱን ጠቅሰው፣ ለሰው 
ተኮር የልማት ተነሺዎች አያያዝ ልዩ ክብር በመስጠት 
ልዩ እንክብካቤ በማድረግ መሥራት መቻሉን በስኬትነት 
ጠቅሰውታል። በችግር ውስጥ ያሉ ነዋሪዎች ሲነሱ በርካታ 
ባለሀብቶች እጃቸውን ዘርግተዋል፤ እገዛ አድርገዋል ሲሉም 
ጠቅሰው፣ የሃይማኖት ተቋማት በተመሳሳይ አካባቢያቸውን 
ቤቶቻቸውን ቦታቸውን ለልማቱ መልቀቃቸውንም ጭምር 
አስታውቀዋል፡፡ ከወረዳ እስከ ፌዴራል ያለው አመራርም 
የኮሪደር ልማቱን ተልዕኮ በየእለቱ በመከታተል እንዲሳካ 
ማድረጉንም ጠቁመዋል።

አቶ ጥላሁን ክፍተቶች እንደነበሩም አመልክተዋል፡፡ 
ውይይት ሳይደረግ አልፎ አልፎ ትነሳላችሁ እያሉ ሕዝብ 
ለማወናበድ የሞከሩ እና እርምጃ የተወሰደባቸው እንዳሉም 
ጠቅሰው፣ አልፎ አልፎ በአምራቾች በኩል የታይልስ ንጣፍና 
የከርቭ ስቶን ጥራት ክፍተቶች እንደነበሩና ተለይተው 
መታረማቸውንም፣ ወቅቱን ያልጠበቀ ከፍተኛ ዝናብ 
ማጋጠሙም ተግዳሮቶች እንደነበሩ አብራርተዋል፡፡ 

በርካታ በጥገኝነት ወይም በደባልነት የሚኖሩ 
ሰዎች ጉዳይ ሌላው ተግዳሮት እንደነበር ጠቅሰዋል። 
አካል ጉዳተኞች፣ አዛውንቶች፣ መንቀሳቀስ የማይችሉ 
ቤት አግኝተው ወደ ሌላ ቦታ መሄዳቸውን ተናግረው፣ 
መውደቂያ የለንም ብለው የቀሩ እንዳሉም አስታውቀዋል። 

ጥያቄያቸው ሕጋዊነት ባይኖረውም እነዚህን የኅብረተሰብ 
ክፍሎች መጣል የማይችል መሆኑን የከተማ አስተዳደሩ 
አምኖበት ልዩ ውሳኔ ላይ በመድረስ ኃላፊነቱን መውሰዱን 
ተናግረዋል። 

በዚህ በኩልም የባለሀብቶች ተሳትፎ የጎላ እንደነበረም 
ኃላፊው ጠቅሰዋል። ባለሀብቶችን በማስተባበር እና ቤት 
በመገንባት እነዚህ የኅብረተሰብ ክፍሎች ወደዚህ ቤት 
እንዲገቡ መደረጉን አስታውቀዋል። የማሽነሪ ድጋፍ 
ከማድረግ ጀምሮ ሥራው እስኪያልቅ ድረስ ማሽነሪው 
እናንተ ዘንድ ይቆይ ያሉ ባለሀብቶች እንዳሉም ገልጸዋል፡፡ 

የመጀመሪያው ዙር የኮሪደር ልማት በውስጡ ሆነው 
ለሚሠሩትም ጭምር የሚያስደንቅ ስኬት የተመዘገበበት 
መሆኑን ተከትሎ ሁለተኛው ዙር የኮሪደር ልማት ይፋ 
መሆኑን አቶ ጥላሁን ገልጸዋል። የሁለተኛው ዙር የኮሪደር 
ልማት ከቀደመው ልዩ መሆኑንም አስታውቀዋል፡፡ ልማቱ 
በከተማ ማዕከላት ያሉትን የልማት አውታሮች ገፅታ 
በሚቀይር ደረጃ መገንባትና መሠረተ ልማት ያልነበረባቸውን 
ቦታዎች በመሠረተ ልማት ማዳረስ ብቻ የሚፈጸም 
አይደለም ብለዋል። ለዘመናት የተረሱ ወንዞችንና የወንዞች 
ዳርቻዎችን ዳግም ወደተፈጥሯዊ ማንነታቸው በመመለስ 
ከዋናው የከተማ ማዕከል ጋር በማገናኘት ከተማዋን 
ለነዋሪዎቿ ምቹ፣ ለቱሪዝም መዳረሻ እና ከፍ ያለች የሕዝቧ 
ክብር ወደምትሆንበት የተግባር ሥራ የተገባበት መሆኑ ልዩ 
እንደሚያደርገው አመላክተዋል።

የመድረኩ ተሳታፊዎችም የተለያዩ ጥያቄዎችንና 
አስተያየቶችን አንስተው ምላሸና ማብራሪያ ተሰጥቷል፡፡ 
ባለሀብቱ አቶ በላይነሀ ክንዴ በኮሪደር ልማቱ 24 ሰዓት፣ 
ሰባት ቀናት የሚሠራውን አመራር አድንቀዋል፡፡  

ባለሀብቱ ቤቱ ቢነካም አንኳ ገበያ መምጣቱ አይቀርም 
ሲሉም ጠቅሰው፣ የእሳቸው ቤት ከልማቱ ጋር በተያያዘ 
እንደሚፈርስ እንዲያም ሆኖ ልማቱን እንደሚደግፉ 
ተናግረዋል። ከተማ አስተዳደሩ ምግብ የሚያስፈልጋቸውን 
ከ800 ሺህ በላይ ተማሪዎች እየመገበ መሆኑን ገልጸው፣ 
ይህም ሀገርን የሚያኮራ ሰዋዊ ተግባር ነው ሲሉ ገልጸዋል፡፡ 
“ትልቅ ነበርን ትልቅ እንሆናለን” የሚለው ቃል በሚዲያ ብቻ 
ከመጠቀስ ወጥቶ፣ በእውን እየታየ መሆኑን ተናግረዋል። 
ስህተት ሲኖርም መጠቆም እንደሚገባም ገልጸዋል፡፡

ከፖለቲካ ፓርቲ አመራሮች አንዱ የሆኑት የወሎ 
ሕዝቦች ዴሞከራሲያዊ ፓርቲ አባል አቶ ነፃነት ጣሰው፤ 
ከኮሪደር ልማቱ ጋር ተያይዘው ቢታዩ ያሏቸውን 
ጠቁመዋል፡፡ የነፃ ጤና ክዊስኮች ቢኖሩ፣ የጎዳና ላይ ልመና 
ሕግ ቢዘጋጅለት፣  ያረጁ ተሽከርካሪዎችም የኮሪደር ልማቱ 
ፀር ሊሆኑ ስለሚችሉ ታሳቢ ቢደረጉ ሲሉ አስተያየት 
ሰጥተዋል።

የኢትዮጵያ ዴሞክራሲያዊ ኅብረቱ አቶ ገብሩ ገብሬ 
በኮሪደር ልማቱ ዙሪያ በሚነሱ ቅሬታዎች መሠረት ኮሚቴ 
አዋቅረን የሕዝቡን ቅሬታ ለመለየት ጥረት አድርገናል 
ሲሉ ጠቅሰዋል፡፡ በዚህም የተዛቡ መረጃዎች እንደነበሩ 
ተረድተናል ብለዋል። መሠረተ ልማት ያልተሟላላቸው 
የልማት ተነሺዎች የገቡባቸው አንዳንድ አካባቢዎች 
አግኝተናል፤ በዚህ ላይ ቁጥጥር ቢደረግ ሲሉ ጠይቀዋል፡፡  

ለተነሱት ጥያቄዎችና አስተያየቶች ከመድረኩ ምላሾችና 
ማብራሪያዎች ተሰጥተዋል፡፡ 

ስፖርት
 ለሁሉም ክፍት የሆነ የታዳጊዎች ሜዳ ቴኒስ ውድድር ነገ ይጠናቀቃል

ዓለማየሁ ግዛው

ለሦስት ቀናት የሚቆይ ለሁሉም ክፍት የሆነ የታዳጊዎች 
ሜዳ ቴኒስ ውድድር በአዲስ አበባ ሦስት የተለያዩ ሜዳዎች 
ሲካሄድ ቆይቶ ነገ ይጠናቀቃል፡፡ ውድድሩ በሦስት የእድሜ 
እርከኖች የሚካሄድ ሲሆን ለታዳጊዎች የውድድር ዕድል 
ለመፍጠርና ተተኪዎችን ለማፍራት ታስቦ እንደሚካሄድ 
ተገልጿል።

ታሪኩና ደስታ የቴኒስ ስፖርት ክለብ ከሶሊኖ ኢትዮጵያ 
ኮፊ ጋር በትብብር የሚያካሄዱት ይህ የታዳጊዎች ሜዳ 
ቴኒስ ውድድር ለመጀመሪያ ጊዜ የሚካሄድ ሲሆን፣ 
ከሁሉም የኢትዮጵያ አካባቢዎች የተውጣጡ ተወዳዳሪዎች 
እንደሚሳተፉበት ተገልጿል። የውድድሩ ዓላማም ኢትዮጵያን 
በታላላቅ የውድድር መድረኮች የሚወክሉ ታዳጊ የሜዳ ቴኒስ 
ስፖርተኞችን ለማፍራትና ለስፖርቱ ልዩ ፍቅርና ችሎታ 
ያላቸውን ታዳጊዎች ለማበረታታት እንደሆነም ተጠቁሟል።

ውድድሩ ዓለም አቀፍ ደረጃ በጠበቀ መልኩ በሒልተን 
ሆቴል፣ መኮንኖች ክበብና በገነት ሆቴል እየተካሄደ ሲሆን፣ 
በሦስት የእድሜ እርከኖች ከ10፣ 12 እና 14 ዓመት በታች የሆኑ 
ታዳጊዎች እየተሳተፉበት ነው። ይህም በኢትዮጵያ የሚካሄዱ 
ውድድሮች ረጅም ጊዜን የሚወስዱና በሌላ ዓለም የሚካሄዱት 
በአጭር ጊዜ የሚጠናቀቁ በመሆኑ ደረጃውን የጠበቀ ዓለም 
አቀፍ ፉክክር ለማዘጋጀት ታስቦ መሆኑን አዘጋጆቹ ገልጸዋል። 

በውድድሩ ኢትዮጵያን በዓለም መድረኮች የሚወክሉ 
የቴኒስ ስፖርተኞችን ማፍራት እንዲቻል፣ መሰል ውድድሮችን 
በየጊዜው ማድረግ የሚገባ ቢሆንም ተተኪዎችን ለማፍራት 
ትኩረት ሰጥተው የሚሠሩ የስፖርት ተቋማት በጣት የሚቆጠሩ 
ናቸው። ከነዚህ የቴኒስ ስፖርት ላይ በተለይም ታዳጊዎችን 
መሠረት አድርገው ከሚሠሩት መካከል ታሪኩና ደስታ ቴኒስ 
ክለብ አንዱ ነው፡፡

ክለቡ ለረጅም ዓመታት ሀገርን በስፖርትና በሌሎች ዘርፎች 

ማስጠራት የቻሉ ታዳጊዎችን አፍርቶ ለትልቅ ደረጃ ያደረሰ 
ሲሆን፣ ታዳጊዎች ቴኒስን በመጠቀም በሁለንተናዊ ስብዕና 
ታንጸውና የስፖርት ሥነ-ምግብር ተላብሰው እንዲያድጉ እየሠራ 
ይገኛል፡፡ በክለቡ የሥልጠና ማዕቀፍ ውስጥ የሚካተቱትም 
ገቢያቸው አነስተኛ ከሆኑ ቤተሰቦች የተገኙ ታዳጊዎች ሲሆኑ፣ 
ታዳጊዎቹ ከሥልጠና በተጨማሪ በትምህርትና በሌሎች ጉዳዮች 
ውጤታማ እንዲሆን ድጋፍ ይደረግላቸዋል፡፡ 

ክለቡ ሁለት አስርተ ዓመታትን ባስቆጠረ እድሜው 
በተለያዩ የዓለማችን ክፍሎች በስፖርትና በትምህርት ዕድሎችን 
እያመቻቸ ውጤታማ ለማድረግ እየሠራ ሲሆን፣ በአሁኑ 
ወቅትም በክለቡ ውስጥ 80 ያህል ታዳጊዎች ሥልጠናቸውን 
በመከታተል ላይ ይገኛሉ፡፡ ሥልጠናም ባሻገር ለታዳጊዎች 
ውድድር ዕድልን ለመፍጠር የሚሠራ ሲሆን ነገ የሚጠናቀቀው 
ውድድርም የዚህ አንድ አካል ነው፡፡

ይህም በክለቡ ከታቀፉት ባሻገር በኢትዮጵያ ሁሉም 
አካባቢዎች ላሉ የቴኒስ ስፖርተኞች የውድድር ዕድል ለመፍጠር 
እና ልምድ ለመቅሰም የሚያስችል (TDKET junior open 
2024) የተሰኘ ውድድር መሆኑን አዘጋጆቹ አስታውቀዋል፡፡

የክለቡ መሥራችና ዋና አሠልጣኝ ታሪኩ ተስፋዬ፣ ለሁሉም 
ክፍት የሆነ የታዳጊዎች ውድድር ለመጀመሪያ ጊዜ እንደሚካሄድ 
ጠቁሞ፣ ክለቡ ከዚህ ቀደም ታዳጊ ስፖርተኞችን አሠልጥኖ 
ለብሔራዊ ቡድን ማብቃት ላይ ሲሠራ እንደነበር ገልጿል። 
በዚህም መሠረት ባለፉት 24 ዓመታት ከ350 በላይ ታዳጊዎችን 
አሠልጥኖ ለትልቅ ደረጃ ማብቃት ችሏል። ከክለቡ የወጡትም 
ታዳጊዎች ብሔራዊ ቡድንን በመወከል በምሥራቅ አፍሪካና 
በአሕጉር ደረጃ በርካታ ሜዳሊያዎችን ማሳካት እንደቻሉም 
ጠቅሷል። ባላቸው ከፍተኛ አቅምም በሀገር ውስጥና በውጪ 
ከአምስት መቶ በላይ ዋንጫዎችን ማሳካታቸውንም አክሏል፡፡

እነዚህ ታዳጊዎች በመላው ኢትዮጵያ ጨዋታዎች የአዲስ 
አበባ ከተማ አስተዳደርን በመወከል በርካታ ሜዳሊያዎችን 

ማስመዝገባቸውም ተጠቁሟል። በትምህርትና በስፖርቱ 
የመሪነት ቦታን እንዲሁም በውጪ ሀገር አሠልጣኝ የሆኑ 
ስፖርተኞችን ለማፍራትም ችሏል። በኢትዮጵያ ታዳጊዎችን 
የሚያሳትፍና የሚያበረታታ ውድድር በስፋት ባለ መኖሩና 
እራሳቸውን የሚያነቃቁበት ውድድር በማስፈለጉ ውድድሩ 
እንደተዘጋጀም አመላክተዋል። በተጨማሪም በሥልጠና 
ላይ ለሚገኙ ታዳጊዎች የውድድር ዕድል ለመፍጠርና 
ጠንካራ ተወዳዳሪ ስፖርተኞችን ለማፍራት ታስቦ ውድድሩ 
እንደተዘጋጀም አሠልጣኙ ገልጸዋል። 

የቀድሞ የቴኒስ ተጫዋችና የብሔራዊ ቡድን አሠልጣኝ 
አቶ ብርሃኑ አበበ፣ የታሪኩና ደስታ ክለብ ፕሮጀክት ሊበረታታ 

እንደሚገባ ገልፀው፣ የስፖርቱ ትልቁ ችግር ውድድር ማዘጋጀት 
መሆኑን ጠቁመዋል። ድጋፍና ገንዘብ ከሌለ ውድድር ማዘጋጀት 
የማይቻል በመሆኑ እንደ ሶሊኖ ኢትዮጵያ ኮፊ ያሉት የስፖርቱ 
ደጋፊዎች አጠናክረው እንዲቀጥሉም ጠይቀዋል። ስፖርቱ 
ያለ ውድድር የትም መድረስ የማይችል በመሆኑ በስፋት 
ሊሠራበት ይገባልም ብለዋል። ለዚህም ታሪኩና ደስታ 
ውድድሮችን የማዘጋጀት ጥረታቸውን አጠናክረው እንዲቀጥሉ 
አበረታተዋል፡፡ በተጨማሪም በፕሮጀክቱ ውስጥ አልፈው 
ለትልቅ ደረጃ የበቁ ስፖርተኞች ድጋፋቸውን እንዲያደርጉም 
ጥሪ አስተላልፈዋል። በሜዳ እጥረት ምክንያትም በርካታ የቴኒስ  
ክለቦች ባለመኖራቸው ትኩረት ሊሰጠው ይገባል ብለዋል፡፡

ውድድሩ በሦስት የእድሜ እርከኖች የሚካሄድ ሲሆን ለታዳጊዎች የመታየት ዕድል ይፈጥራል፣

